
   དཱ༌ནི༌ཨེལ༌ལི༌ བྲིའ༌ ཛད༌ཁན༌ སྤེ༌ཆ༌།
  དཱ༌ནི༌ཨེལ༌ལི༌ སྤེ༌ཆའེ༌ སྐོར༌

ཆོས༌སི༌ ནང༌ང༌ ཁས༌པ༌གུན༌ནི༌ འིན༌ན༌ སྤེ༌ཆའེ༌ ལིའུ༌ 9 དང༌ 10 རྐང༌པ༌ ཉིས༌པ༌ གྱུད༌ཏེ༌ འི༌ སྤེ༌ཆ༌ དཱ༌ནི༌ཨེལ༌ལི༌ བྲིས༌ཁན༌ 
སལ༌པོ༌ ཧ༌གོ༌ཏེ༌ ཨིན༌ནོག༌། མད༌ཐཱའེ༌ སྤེ༌ཆའེ༌ ལིའུ༌ 24:15 ནང༌ང༌ གཙོ༌བོ༌ ཡེ༌ཤུ༌ མ༌ཤི༌ཀའེ༌ "ཁམ༌ལོག༌ ཚི༌ཏུ༌ ཅོ༌ཁན༌བོ༌" 
དཱ༌ནི༌ཨེལ༌ལི༌ བྲིས༌ཏེ༌ ཨིན༌ཁན༌ནི༌ སྤང༌པོ༌ སལ༌ལ༌ ཛདས༌ ཀ༌བོ༌ དཱ༌ནི༌ཨེལ༌ལི༌ སྤེ༌ཆའེ༌ 9:27, 11:31 དང༌ 12:11 ནང༌ང༌ 
བྲིས༌ཏེ༌ ཡོད༌ཏེ༌ ཨིན༌ནོག༌།

འི༌ སྤེ༌ཆ༌ དཱ༌ནི༌ཨེལ༌ལི༌ ཧ༌ལམ༌ གཙོ༌བོ༌ ཡེ༌ཤུ༌ ལྟམས༌སི༌ སང༌ ལོ༌ 600 སྔུན༌ལ༌, ཀ༌བོ༌ གྱལ༌པོ༌ སཱའི༌རས༌སི༌ བ༌བེ༌ལོན༌ལ༌ 
ཕམ༌ཀལ༌ཏེ༌ ང༌ཡོག༌ག༌ ཁྱོང༌ཁན༌ ཏུས༌སི༌ ཉེ༌ཁོར༌ལ༌ བྲིའ༌ཛད༌ཏེ༌ ཨིན༌ནོག༌།

འི༌ སྤེ༌ཆའེ༌ ནང༌ང༌ ཁག༌ཅན༌ ལབ༌ཞ༌བོ༌ དཀོན༌མཆོག༌ ནམ༌ཁའ༌ དང༌ ས༌ ཉིས༌ཀོའེ༌ གྱལ༌པོ༌ ཡང༌ ཁོང༌, མིའི༌ གྱལ༌སྲིད༌ 
ཚང༌མའེ༌ཀ༌ ཝང༌སྲུལ༌ཁན༌ ཡང༌ དཱ༌ནི༌ཨེལ༌ལ༌ ཐོང༌ཁན༌ནི༌ ཞལ༌ཟིགས༌ སྣ༌ཚོགས༌སི༌ ནང༌ང༌ དཀོན༌མཆོག༌ག༌ གྱབ༌གལ༌ ཅོ༌ཁན༌ 
ཚང༌མའེ༌ཀ༌ ཁོང༌ང༌ གྱལ༌ཁའ༌ ཐོབ༌ཁན༌བོ༌ སྟན༌ན༌ ཛདས༌། ༼དཱ༌ནི༌ཨེལ༌ 7:11, 26-27, 8:25, 9:27, 11:45༽

དཱ༌ནི༌ཨེལ༌ལི༌ སྤེ༌ཆ༌ ཁག༌ཉིས༌སི༌ ནང༌ང༌ བགོས༌ཏེ༌ ཡོད༌ཏེ༌ ཨིན༌ནོག༌, ཏང༌པོ༌ ལིའུ༌ 1-6 ཚོག༌པ༌ ཀ༌བོའེ༌ ནང༌ང༌ བ༌བེ༌ལོན༌ནི༌ 
ནང༌ང༌ ཇུང༌ཁན༌གུན༌ནི༌ གྱལ༌རབས༌ དང༌ དཱ༌ནི༌ཨེལ༌ དང༌ ཁོའེ༌ ཕྲོ༌པ༌ ཤཱད༌རག༌, མེ༌ཤཱག༌ དང༌ ཨ༌བེད༌ནི༌གོ༌ གུན༌ནི༌ 
དཀོན༌མཆོག༌གི༌ཀ༌ ཨིད༌ཤེས༌ ཅོ༌ཁན༌ནི༌ སྐོར༌ བྲིས༌ཏེ༌ ཨིན༌ནོག༌། ཁོང༌ ཞི༌ཀོའེ༌ དཀོན༌མཆོག༌གི༌ བཀའ༌ ཁའ༌ཉན༌ཏེ༌ རྩང༌མ༌ 
མན༌ཁན༌ནི༌ ཁར༌ཇི༌ མ༌ཟོས༌ ཡང༌ གྱལ༌པོ༌ དང༌ ཁོའེ༌ སྐུན༌དྲ༌ ཆག༌ མ༌ཕུལ༌ལ༌ ཤི༌ཅེས༌ལ༌ ཐད༌ ཏེ༌བོའེ༌ཕིའ༌ ཁོང༌གུན༌ ཆད༌པ༌ 
སྣ༌ཚོགས༌ནེ༌ དཀོན༌མཆོག༌གི༌ ཧ༌ལས༌ཤེས༌སི༌ ཆག༌ལས༌ གྱུད༌ཏེ༌ སྐྱོབ༌བ༌ ཛདས༌། ཁོང༌གུན༌ནི༌ ཨིད༌ཤེས༌ དང༌ དཀོན༌མཆོག༌གི༌ 
ཧ༌ལས༌ཤེས༌སི༌ ཆག༌ལས༌གུན༌ ཐོང༌ཏེ༌ ཏེ༌ཏུས༌སི༌ གྱལ༌པོ༌གུན༌ནི༌ དཀོན༌མཆོག༌ག༌ སྟོད༌པ༌ ཕུལས༌ ཡང༌ ཁ༌ཅིག༌གི༌ ཡ༌ཝ༌ 
དཀོན༌མཆོག༌གི༌ཀ༌ ཏད༌པ༌ ཅོས༌།

ཉིས༌པ༌ ཁག༌པོ༌ ལིའུ༌ 7-12 ཚག༌པ༌ ཀ༌བོའེ༌ ནང༌ང༌ དཱ༌ནི༌ཨེལ༌ལ༌ ཐོང༌ཁན༌ནི༌ ཞལ༌ཟིགས༌ སྣ༌ཚོགས༌གུན༌ སལ༌པོ༌ ཅོ༌ཅེས༌ 
དང༌ ཏེ༌བོའེ༌ ཏོན༌ ཤད༌ཏེ༌ ཡོད༌ཏེ༌ ཨིན༌ནོག༌། ཏེ༌གུན༌ནི༌ ནང༌ང༌ དཀོན༌མཆོག༌, གྱལ༌པོ༌ ཚང༌མའེ༌ཀ༌ ཝང༌སྲུལ༌ལ༌ ཛད༌ཁན༌ནི༌ 

གྱལ༌པོ༌ ཞུགས༌ཁན༌བོ༌ སལ༌པོ༌ ཛད༌ཏེ༌ ཨིན༌ནོག༌། འི༌ ཞལ༌ཟིགས༌གུན༌ནི༌ ནང༌ང༌ མ༌ཡོངས༌པའེ༌ ཏུས༌སི༌ ནང༌ང༌ ཇིག༌རྟེན༌ནི༌ཀ༌ 
གྱལ༌སྲིད༌ སྣ༌ཚོགས༌ བིང༌ཏེ༌ ཝང༌སྲུལ༌ཅེས༌ ཀ༌བོའེ༌ ནང༌ང༌ ཏང༌པོའ༌ ཉིས༌པའེ༌ ཀ༌ནེ༌, ཉིས༌པའ༌ སུམ༌པའེ༌ ཀ༌ནེ༌, སུམ༌པའ༌ ཞི༌པ༌
ཝང༌སྲུལ༌པའེ༌ ཀ༌ནེ༌ ཕམ༌ ཕོག༌ཅེས༌། སྟིང༌ཇུག༌གི༌ རྐང༌པའེ༌ ནང༌ང༌ དཱ༌ནི༌ཨེལ༌ལི༌ མ༌ཡོངས༌པའེ༌ ཏུས༌སི༌ ཇིགས༌ནང༌ཅན༌ནི༌ 
ཏུས༌གུན༌ནི༌ ནང༌ང༌ ང༌དང༌ དཀོན༌མཆོག༌གི༌ མི༌གུན༌ནི༌ ཀ༌ཟུག༌གི༌ མི༌ཚེ༌ ཕུད༌ཅེས༌པོ༌ སལ༌པོ༌ ཛདས༌། དཱ༌ནི༌ཨེལ༌ལི༌ མི༌ཚེ༌ 
ཕུད༌ཅེས༌པོ༌ སྤེ༌ཞིག༌ ཨིན༌ནོག༌། ང༌དང༌གུན༌ནི༌ སྟིང༌ཇུག༌ ཚག༌པ༌ ཆད༌མེད༌ དཱ༌ནི༌ཨེལ༌ ཙོགས༌ལ༌ ཨིད༌ཤེས༌ཅན༌ནི༌ མི༌ཚེ༌ ཕུད༌གོས༌
ཏེ༌ནེ༌ དཀོན༌མཆོག༌གི༌ ཇིག༌རྟེན༌པ༌གུན༌ལ༌ ཁྲིམས༌ཅད༌དི༌ ཏུས༌ དཱ༌ནི༌ཨེལ༌ ཙོགས༌ལ༌ ང༌དང༌ངའང༌ སོལ༌རས༌ ཐོབ༌ཨིན༌།
1

བ༌བེ༌ལོན༌ནི༌ ནང༌ང༌ དཱ༌ནི༌ཨེལ༌ལི༌ ལོབ༌ཇོང༌།
1:1-21

1 ཡ༌ཧུ༌དཱ༌པའེ༌ གྱལ༌པོ༌ ཡ༌ཧོའ༌ཀིམ༌མི༌ ཝང༌སྲུལ༌ལི༌ ལོ༌ སུམ༌པའེ༌ ནང༌ང༌ བ༌བེ༌ལོན༌ནི༌ གྱལ༌པོ༌ ནེ༌བུ༌ཀཱ༌ནེ༌ཟཱར༌རི༌ 
ཡེ༌རུ༌ཤ༌ལེམ༌མི༌ཀ༌ སྤུང༌གོལ༌ ཅོས༌ཏེ༌ གྱལ༌སའ༌ མག༌མི༌ སྐོར༌ཏེ༌ བོརས༌། 2 ཡ༌ཝའེ༌ ཡ༌ཧུ༌དཱ༌པའེ༌ གྱལ༌པོ༌ ཡ༌ཧོའ༌ཀིམ༌ དང༌ 
དཀོན༌མཆོག༌གི༌ ཆོད༌ཁང༌ངི༌ ཅ༌ལག༌ ཁ༌ཅིག༌ ཁོའེ༌ ལག༌ག༌ སྟདས༌ ཡང༌ ནེ༌བུ༌ཀཱ༌ནེ༌ཟཱར༌རི༌ ཏེ༌ ཅ༌ལག༌གུན༌ བ༌བེ༌ལོན༌ནི༌ ནང༌ང༌ 
ཁོ༌རང༌ངི༌ ལྷའེ༌ ཆོད༌ཁང༌ངི༌ བང༌ཛོད༌དི༌ ནང༌ང༌ བོརས༌།

3 ཏེ༌ནེ༌ གྱལ༌པོའེ༌ ཁོ༌རང༌ངི༌ ལོན༌པོ༌ རྩད༌ཅན༌ ཨཤ༌ཕེ༌ནེས༌ལ༌ ཟེརས༌, “ཨིས༌ར༌ཨེལ༌པ༌གུན༌ནི༌ ཕྲོ༌ནེ༌ གྱལ༌གྱུད༌ ཡང༌ ཀྲག༌ཞན༌
ཁ༌ཅིག༌ ཁར༌ལ༌ ཁྱོང༌། 4 ཁོང༌གུན༌ ཞུ༌ནུ༌, ཟུགས༌སི༌ ཐོག༌ནེ༌ སྐྱོན༌ མེད༌ཁན༌, ངམ༌ཤན༌, ཤེས༌རབས༌ དང༌ རིག༌པ༌ཅན༌, ལོབ༌ཇོང༌ 
གྱལ༌ལ༌ ལེན༌ཁན༌, གྱོགས༌པ༌ ཧ༌གོ༌ཁན༌, གྱལ༌པོའ༌ ཞབས༌ཏོག༌ ཞུ༌ཅེས༌ལ༌ ཇོན༌པོ༌ ཡོང༌གོས༌། ཁོང༌གུན༌ལ༌ བ༌བེ༌ལོན༌པའེ༌ སྤེ༌ཆ༌ 
སྣ༌ཚོགས༌ སིལ༌ཅེས༌ དང༌ སྐད༌ ལབ༌གོས༌། 5 ཁོང༌གུན༌ནི༌ ཕིའ༌ ཞག༌ཏང༌ ཚད༌ ནང༌ཞིན༌ ཁར༌ཇི༌ དང༌ རྒུན༌ཆང༌ གྱལ༌པོའེ༌ ཁར༌ནེ༌ 
ཏོང༌ ཡང༌ ལོ༌ སུམ༌ ལོབ༌ཇོང༌ ལེན༌ཏེ༌ སྟིང༌ནེ༌ ཁོང༌གུན༌ནི༌ གྱལ༌པོའ༌ ཞབས༌ཏོག༌ ཞུ༌ཅེས༌ གོ༌ཟུག༌ ཅོ༌ཨིན༌།”

6 ཁོང༌གུན༌ནི༌ ཕྲོའ༌ ཡ༌ཧུ༌དཱ༌པ༌ དཱ༌ནི༌ཨེལ༌, ཧ༌ན༌ནཱི༌ཡཱ༌, མི༌ཤཱེལ༌ དང༌ ཨ༌ཟར༌ཡཱ༌ གུན༌ ཡོད༌པིན༌། 7 གྱལ༌པོའེ༌ ལོན༌པོ༌ རྩད༌ཅན༌ནི༌

ཏེ༌ ཁྱོག༌ཏོང༌གུན༌ནི༌ མིང༌ སྤོས༌ཏེ༌ དཱ༌ནི༌ཨེལ༌ལ༌ བེལ༌ཏེ༌ཤ༌ཟར༌, ཧ༌ན༌ནཱི༌ཡཱ༌ ཤཱད༌རག༌, མི༌ཤཱེལ༌ལ༌ མེ༌ཤཱག༌ དང༌ ཨ༌ཟར༌ཡཱ༌ 
ཨ༌བེད༌ནི༌གོ༌ ཏགས༌།

8 ཨིན༌ནའང༌ དཱ༌ནི༌ཨེལ༌ལི༌ གྱལ༌པོའེ༌ ཟན༌ དང༌ རྒུན༌ཆང༌ ཐུངས༌ཏེ༌ ཁོ༌རང༌ ཚི༌ཏུ༌ མི༌ཅོ༌ཅེས༌ སྟན༌པོ༌ ཐག༌ཅདས༌ ཡང༌ ཏེ༌ ཚི༌ཏུ༌
ཅོ༌ཁན༌ནི༌ ཟན༌ ཡང༌ རྒུན༌ཆང༌ མི༌ཐུང༌ཅེས༌ལ༌ ཁོའ༌ གོངས༌པ༌ སལ༌ ཟེར༌ཏེ༌ ཁོའེ༌ ལོན༌པོ༌ རྩད༌ཅན༌ལ༌ ཞུ༌ཝ༌ ཕུལས༌། 9 ཡང༌ 
དཀོན༌མཆོག༌གི༌ ཏེ༌ ལོན༌པོའ༌ དཱ༌ནི༌ཨེལ༌ལི༌ཀ༌ སྙིང༌རྗེ༌ སྐྱེས༌ཏེ༌ ཆོགས༌སྐྱོར༌ ཅོ༌ཅུག༌ག༌ ཛདས༌, 10 ཨིན༌ནའང༌ ལོན༌པོའེ༌ 
དཱ༌ནི༌ཨེལ༌ལ༌ ཟེརས༌, “ཁྱོ༌ཞའ༌ འི༌གུན༌ ཟའ༌ དང༌ ཐུང༌ ཅུག༌ཅེས༌ལ༌ ངའ༌ བཀའ༌ ཏང༌ཁན༌ ངའེ༌ གཙོ༌བོ༌ གྱལ༌པོའ༌ ངའ༌ 
ཇིགས༌ས༌ རག༌, ཅིའ༌ཟེར༌ན༌ གྱལ༌པོའེ༌ ཁྱོ༌ཞའ༌ དང༌ ལོ༌ ཅིག༌པོའེ༌ ཞན༌ ཞུ༌ནུ༌གུན༌ནི༌ སང༌ ཁྱོ༌ཞའ༌ རིད༌པ༌ ཐོང༌ན༌, ཁོང༌ངི༌ ང༌ 
ཆད༌པ༌ སལ༌ཏེ༌ ངའེ༌ གོ༌ ཅད༌ཅུག༌ ཨིན༌།”

11 ཏེ༌ནེ༌ ལོན༌པོ༌ རྩད༌ཅན༌ནི༌ དཱ༌ནི༌ཨེལ༌, ཧ༌ན༌ནཱི༌ཡཱ༌, མི༌ཤཱེལ༌, དང༌ ཨ༌ཟར༌ཡཱ༌ སྲུང༌ང༌ སྐོས༌ཁན༌ནི༌ མི༌བོའ༌ དཱ༌ནི༌ཨེལ༌ལི༌ 
ཟེརས༌, 12 “ཞག༌པོ༌ རྕུ༌, ང༌ཞའ༌ ཆུ༌ དང༌ ཚོད༌མ༌ ཟའ༌ལ༌ ཏངས༌ཏེ༌ ལྟའ༌ ཛད༌། 13 ཞག༌པོ༌ རྕུའི༌ སྟིང༌ནེ༌ གྱལ༌པོའེ༌ ཁར༌ཇི༌ 
ཟའ༌ཁན༌ནི༌ ཞུ༌ནུ༌གུན༌ ཉམ༌པོ༌ ང༌ཞའ༌ ལྡུར༌ར༌ ཛད༌, ཏེ༌ནེ༌ ཉེ༌རང༌ང༌ ཐོང༌ཁན༌ ནང༌ཞིན༌ ཐག༌ཅད༌ད༌ ཛད༌།” 14 ཁོའེ༌ ཏེ༌བོའ༌ 
ཁའ༌ཆམས༌ཏེ༌ ཞག༌པོ༌ རྕུ༌ སྟག༌ཅད༌ ཅོས༌། 15 ཞག༌པོ༌ རྕུའི༌ སྟིང༌ནེ༌ ཁོང༌གུན༌ནི༌ ཟུགས༌པོ༌, གྱལ༌པོའེ༌ ཁར༌ཇི༌ ཟའ༌ཁན༌ནི༌ 
ཞུ༌ནུ༌གུན༌ནི༌ སང༌ མང༌ང༌ ཁྲངས༌པོ༌ དང༌ ཤེད༌ཅན༌ ཐོང༌ངད༌པིན༌། 16 ཏེ༌ནེ༌ སྲུང༌ཁན༌ནི༌ མི༌བོའེ༌ ཁོང༌གུན༌ལ༌ གྱལ༌པོའེ༌ ཁར༌ཇི༌ 
དང༌ རྒུན༌ཆང༌ གུན༌ནི༌ ཚབས༌ལ༌ ཁོང༌གུན༌ལ༌ ཚོད༌མ༌ ཟའ༌ལ༌ ཏངས༌།

17 དཀོན༌མཆོག༌གི༌ ཁོང༌ ཞི༌ཀོའ༌ སྤེ༌ཆ༌ སྣ༌ཚོགས༌ ཚང༌མ༌ སིལ༌ཅེས༌སི༌ ཤེས༌རབས༌ དང༌ རིག༌པ༌ སལ༌ལ༌ ཛདས༌། དཱ༌ནི༌ཨེལ༌ལ༌
ཞལ༌ཟིགས༌ དང༌ ཉི༌ལམ༌ སྣ༌ཚོགས༌ ཚང༌མའེ༌ ཏོན༌ ཧ༌གོ༌ཅེས༌སི༌ ཁྱུད༌ སལ༌ལ༌ ཛདས༌།

18 ཏེ༌ནེ༌ ལོབ༌ཇོང༌ངི༌ ལོ༌ སུམ༌ ཚར༌ར༌ཅིག༌ ལོན༌པོ༌ རྩད༌ཅན༌ནི༌ ཁོང༌ ཚང༌མ༌ གྱལ༌པོ༌ ནེ༌བུ༌ཀཱ༌ནེ༌ཟཱར༌རི༌ དུན༌ལ༌ ཁྱེརས༌། 
19 ཡང༌ གྱལ༌པོའེ༌ ཁོང༌གུན༌ ཉམ༌པོ༌ སྤེ༌ར༌ ཏངས༌། དཱ༌ནི༌ཨེལ༌, ཧ༌ན༌ནཱི༌ཡཱ༌, མི༌ཤཱེལ༌, དང༌ ཨ༌ཟར༌ཡཱ༌ ཞི༌ཀོ༌ ཙོགས༌ 
ཤེས༌རབས༌ཅན༌ སུའང༌ མ༌བིང༌, ཏེན༌ན༌བོའེ༌ཕིའ༌ ཁོང༌གུན༌ གྱལ༌པོའེ༌ ཞབས༌ཏོག༌གི༌ ལས༌སི༌ ནང༌ང༌ སྐོས༌། 20 ཤེས༌རབས༌ དང༌ 
རིག༌པ༌ ཚང༌མའེ༌ སྐོར༌ལ༌ གྱལ༌པོའེ༌ ཏྲི༌ཝ༌ ཏྲི༌ཁན༌ནི༌ ལན༌, གྱལ༌སྲིད༌ གང༌པོའེ༌ མོ༌ ཏབ༌ཁན༌ དང༌ ཤི༌ཁན༌ནི༌ སེམས༌ཉིད༌ 

བོད༌ཁན༌ ཚང༌མའེ༌ སང༌ ཁོང༌གུན༌ནི༌ རྕུ༌ལྡབ༌ གྱལ༌ལ༌ ཏང༌ངད༌པིན༌།
21 ཡང༌ དཱ༌ནི༌ཨེལ༌ གྱལ༌པོ༌ སཱའི༌རས༌སི༌ ཝང༌སྲུལ༌ལི༌ ལོ༌ ཏང༌པོ༌ ཚག༌པ༌ གྱལ༌པོའེ༌ ལས༌གུན༌ ཅོ༌ཨིན༌ ཏེ༌རུ༌ ལུས༌།

2
ནེ༌བུ༌ཀཱ༌ནེ༌ཟཱར༌རི༌ ཉི༌ལམ༌།

2:1-23
1 ནེ༌བུ༌ཀཱ༌ནེ༌ཟཱར༌རི༌ ཝང༌སྲུལ༌ལི༌ ལོ༌ ཉིས༌པའེ༌ ནང༌ང༌ གྱལ༌པོའ༌ མིན༌དྲ༌ ཉི༌ལམ༌ཞིག༌ ཐོང༌ ཀ༌བོའེ༌ ཁོའེ༌ སེམས༌ལ༌ ནགས༌ 

སྲན༌ཏྲེ༌ སྟན༌པ༌ ཁོའ༌ ཉིད༌ མ༌ ཡོངས༌། 2 ཏེ༌ནེ༌ གྱལ༌པོའེ༌ ཉི༌ལམ༌ ཐོང༌ཁན༌བོ༌ ཤད༌ཅེས༌ལ༌ ཁོ༌རང༌ངི༌ མོ༌ ཏབ༌ཁན༌, ཤི༌ཁན༌ནི༌ 
སེམས༌ཉིད༌ བོད༌ཁན༌, སྐར༌མ༌ རྩི༌ཁན༌ དང༌ ཆོས༌ངན༌ ཅོ༌ཁན༌ གུན༌ བོདས༌། ཁོང༌ ཚང༌མ༌ ཡོངས༌ཏེ༌ གྱལ༌པོའེ༌ དུན༌ལ༌ ལངས༌ཏེ༌ 
དུག༌ག༌ཅིག༌, 3 གྱལ༌པོའེ༌ ཁོང༌གུན༌ལ༌ ཟེརས༌, “ང༌ ངའེ༌ སེམས༌ལ༌ ནགས༌ སྲན༌ཏྲེ༌ སྟན༌ཁན༌ནི༌ ཉི༌ལམ༌ཞིག༌ ཐོང༌, ངའ༌ ཏེ༌བོའེ༌ 
ཏོན༌བོ༌ ཧ༌གོ༌ ཉིན༌ རག༌།”

4 ཏེ༌ནེ༌ སྐར༌མ༌ རྩི༌ཁན༌གུན༌ནི༌ ཨ༌ར༌མེག༌གི༌ སྐད༌དི༌ ནང༌ང༌ གྱལ༌པོའ༌ ལན༌ཏངས༌, “གྱལ༌པོ༌ སྐུན༌དུན༌ནི༌ སྐུ༌ཚེ༌ རིང༌ཤིག༌། 
ཉེ༌རང༌ངི༌ ཞབ༌ཤི༌གུན༌ལ༌ ཉི༌ལམ༌བོ༌ ཤད༌ད༌ ཛད༌ ཏེ༌ནེ༌ ང༌ཞའེ༌ ཏེ༌བོའེ༌ ཏོན༌བོ༌ ཤད༌ཨིན༌།”

5 ཨིན༌ནའང༌ གྱལ༌པོའེ༌ ཁོང༌གུན༌ལ༌ ཟེརས༌, “ཀལ༌ཏེས༌ ཁྱོ༌རང༌གུན༌ནི༌ ངའེ༌ ཉི༌ལམ༌ དང༌ ཏེ༌བོའེ༌ ཏོན༌བོ༌ མ༌ཤད༌ན༌ ངའེ༌ 
ཁྱོ༌ཞ༌གུན༌ ཏུམ༌པ༌ ཏུམ༌པའེ༌ ནང༌ང༌ ཅད༌ཏེ༌ ཁྱོ༌ཞའེ༌ ཁང༌པ༌ ཤིགས༌ཏེ༌ མེད༌ཁན༌ ཅོ༌ཅེས༌པོ༌ ངའེ༌ ཐག༌ཅད༌ ཏན༌ཏན༌ ཨིན༌། 
6 ཨིན༌ནའང༌ ཉི༌ལམ༌ དང༌ ཏེ༌བོའེ༌ ཏོན༌ ཤད༌ཁན༌བོའ༌ ངའེ༌ སོལ༌རས༌ དང༌ རྩི༌ཝ༌ ཀྲག༌པོ༌ ཏང༌ཨིན༌། ཏེ༌བོའེ༌ཕིའ༌ ཉི༌ལམ༌ དང༌ 
ཏེ༌བོའེ༌ ཏོན༌བོ༌ ངའ༌ ཤོད༌།”

7 ཁོང༌གུན༌ནི༌ ཡང༌སྐྱར༌ ཟེརས༌, “གྱལ༌པོ༌ ཉེ༌རང༌ངི༌ ཞབ༌ཤི༌གུན༌ལ༌ ཉི༌ལམ༌བོ༌ ཤད༌ད༌ ཛད༌ ཏེ༌ནེ༌ ང༌ཞའེ༌ ཏེ༌བོའེ༌ ཏོན༌བོ༌ 
ཤད༌ཨིན༌།”

8 གྱལ༌པོའེ༌ ལན༌ཏངས༌, “ང༌ གྱུས༌ཡོད༌ ཁྱོ༌ཞ༌གུན༌ནི༌ ཏུས༌ ཕུད༌ཨིན༌ ཨིན༌ནོག༌ ཅིའ༌ཟེར༌ན༌ ངའེ༌ ཟེར༌ཁན༌བོ༌ ཏན༌ཏན༌ ཁྱོ༌ཞའ༌

ཉམ༌པོ༌ ཅོ༌ཅེས༌ ཁྱོ༌ཞའ༌ གྱུས༌ཨིན༌ནོག༌། 9 ཁྱོ༌ཞའེ༌ ཉི༌ལམ༌ མ༌ཤད༌ན༌ ཁྱོ༌ཞའ༌ ཚང༌མ༌ ཆད༌པ༌ ཕོག༌ཅེས༌ ཏན༌ཏན༌ ཨིན༌ནོག༌། ང༌ 
གོབ༌སྐོར༌ཅེས༌ལ༌ ཁའ༌ ཆམས༌ཏེ༌ ཁྱོ༌ཞའེ༌ ངའེ༌ སམ༌བའེ༌ ནང༌ང༌ གྱུར༌ཇ༌ ཡོང༌ང༌ནོག༌ སམ༌མ༌ རག༌ག༌? ཏ༌ ཉི༌ལམ༌བོ༌ ཤོད༌ ཏེ༌ནེ༌ 
ཏེ༌བོའེ༌ ཏོན༌ ཤད༌ཁན༌བོའེ༌ཀ༌ ང༌ དེན༌ ཤེས༌ཤེས༌ རག༌།”

10 ཏེ༌ནེ༌ སྐར༌རྩིས༌ ཏང༌ཁན༌གུན༌ནི༌ གྱལ༌པོའ༌ ལན༌ ཏངས༌, “ཇིག༌རྟེན༌ནི༌ ནང༌ང༌ སུའང༌ ཉེ༌རང༌ངི༌ ཉི༌ལམ༌ ཤད༌ མི༌ ཉན༌། 
ཀྲག༌པོ༌ ཡ༌ ཝང༌ཅན༌ གྱལ༌པོ༌ སུ༌ཞིག༌གིའང༌ ཁོ༌རང༌ངི༌ མོ༌ ཏབ༌ཁན༌ ཡ༌ ཤི༌ཁན༌ནི༌ སེམས༌ཉིད༌ བོད༌ཁན༌ ཡ༌ སྐར༌རྩིས༌ ཏང༌ཁན༌ 
གུན༌ལ༌ འི༌ ཙོགས༌སི༌ ཏྲི༌ཝ༌ མ༌ནེ༌ མ༌ ཏྲིའ༌ ཡོད༌གྲོ༌། 11 གྱལ༌པོ༌ ཉེ༌རང༌ངི༌ ཏྲི༌ཝ༌བོ༌ མ༌ ཀགས༌པོ༌ཞིག༌ ཨིན༌ནོག༌། ལྷ༌ལྷ༌མོ༌གུན༌ 
མན༌པ༌ ཞན༌ སུའང༌ ཏེ༌བོ༌ ཤད༌ མི༌ཐུབ༌ ཨིན༌ནའང༌ ལྷ༌ལྷ༌མོ༌གུན༌ མི༌ ཕྲོའ༌ དུག༌ག༌ མ༌ནོག༌།”

12 ཏེ༌བོའེ༌ ཞས༌ཏེ༌ གྱལ༌པོའ༌ མ༌ སྲན༌ཏྲེ༌ སྲོ༌ ཡོངས༌ ཡང༌ ཁོའེ༌ བ༌བེ༌ལོན༌ནི༌ ནང༌ང༌ ཁོང༌གུན༌ ཙོགས༌ ཤེས༌རབ༌ཅན༌ མི༌ ཚང༌མ༌
སད༌ཅེས༌ལ༌ བཀའ༌ ཏངས༌། 13 ཏེ༌ནེ༌ གྱལ༌པོའེ༌ བཀའ༌ ནང༌ཞིན༌ ཤེས༌རབ༌ཅན༌ མི༌ ཚང༌མ༌ སད༌ཅེས༌སི༌ བཀའ༌རྒྱ༌ སྤེལས༌ ཡང༌ 
མག༌མི༌གུན༌ནི༌ དཱ༌ནི༌ཨེལ༌ དང༌ ཁོའེ༌ ཛ༌འོ༌གུན༌ སད༌ཅེས༌ལ༌ ཙལས༌།

14 གྱལ༌པོ༌ སྲུང༌ཁན༌ནི༌ མག༌མི༌ འུ༌སྐྱོང༌ ཨ༌རི༌འོཅ༌ ཁོང༌གུན༌ སད༌ད༌ ཡོང༌ང༌ཅིག༌ དཱ༌ནི༌ཨེལ༌ལི༌ མ༌ ཤེས༌རབས༌ དང༌ རིག༌པ༌ 
ཉམ༌པོ༌ ཁོའ༌ ཏྲིས༌, 15 “གྱལ༌པོའེ༌ འི༌ཙོགས༌ སྙིང༌རྗེ༌ མེད༌ཁན༌ནི༌ བཀའ༌ ཅིའ༌ སལ༌ཏེ༌ ཨིན༌ནོག༌?” ཏེ༌ནེ༌ ཨ༌རི༌འོཅ༌ཅི༌ ཁོའ༌ 
ཏེ༌བོའེ༌ སྐོར༌ ཞིབ༌སལ༌ ཅོས༌ཏེ༌ ཤདས༌། 16 ཏེ༌བོ༌ ཚོར༌ར༌ཅིག༌ དཱ༌ནི༌ཨེལ༌ གྱལ༌པོ༌ ཡོད༌ས༌ སོང༌ཏེ༌ ཁོའེ༌ ཉི༌ལམ༌མི༌ ཏོན༌བོ༌ 
ཤད༌ཅེས༌ལ༌ ཁོའ༌ ཏུས༌ སལ༌ ཞུས༌།

17 ཏེ༌ནེ༌ དཱ༌ནི༌ཨེལ༌ ལོགས༌ཏེ༌ ཁང༌པ༌ སོང༌ ཡང༌ ཁོ༌རང༌ངི༌ ཛ༌འོ༌ ཧ༌ན༌ནཱི༌ཡཱ༌, མི༌ཤཱེལ༌ དང༌ ཨ༌ཟར༌ཡཱ༌ གུན༌ལ༌ ཏེ༌ ཚང༌མ༌ 
ཤདས༌ 18 ཡང༌ བ༌བེ༌ལོན༌པ༌ ཤེས༌རབས༌ཅན༌ མི༌གུན༌ ཐེས༌ཏེ༌ ཁོང༌ ཚང༌མ༌ མི༌སད༌ཅེས༌ལ༌ ནམ༌ཁའེ༌ དཀོན༌མཆོག༌ག༌ 
ཁོང༌གུན༌ལ༌ སྙིང༌རྗེ༌ ཛད༌ཏེ༌ ཏེ༌ སང༌ཝའེ༌ ཉི༌ལམ༌ དང༌ ཏེ༌བོའེ༌ ཏོན༌ སྔོན༌ཅུག༌ག༌ ཛད༌ཅེས༌ལ༌ མོས༌ལམ༌ ཞུས༌ ཟེརས༌། 19 ཚན༌ལ༌
ཞལ༌ཟིགས༌སི༌ ནང༌ང༌ དཀོན༌མཆོག༌གི༌ དཱ༌ནི༌ཨེལ༌ལ༌ ཉི༌ལམ༌ དང༌ ཏེ༌བོའེ༌ ཏོན༌བོ༌ སྔོན༌ཅུག༌ག༌ ཛདས༌ ཡང༌ ཁོའེ༌ ནམ༌ཁའེ༌ 
དཀོན༌མཆོག༌ག༌ སྟོད༌པ༌ ཕུལ༌ཏེ༌ ཟེརས༌,

20 “དཀོན༌མཆོག༌གི༌ ཚན༌ལ༌ ཏུས༌གྱུན༌ནེ༌གྱུན༌ སྟོད༌པ༌ ཕུལ༌,

ཤེས༌རབས༌ དང༌ ཁྱུད༌ ཁོང༌ངི༌ ཨིན༌ནོག༌།
21 ཁོང༌ང༌ ནམ༌ལ༌ དང༌ ཏུས༌ གྱུར༌ ཐུབ༌བ༌ནོག༌།

གྱལ༌པོ༌གུན༌ སྟག༌ཅེས༌ དང༌ ཕབ༌ཅེས༌ ཁོང༌ངི༌ ཛད༌ད༌ནོག༌།
ཁོང༌ངི༌ མི༌ ཁས༌པ༌གུན༌ལ༌ ཤེས༌རབས༌,

དང༌ ཧ༌གོའ༌ ཐད༌ཁན༌གུན༌ལ༌ རིག༌པ༌ སལ༌ལ༌ནོག༌།
22 ཁོང༌ངི༌ ཏིང༌ཅན༌ སྦས༌ཏེ༌ བོར༌ཁན༌གུན༌ སྔོན༌ཅུག༌ག༌ ཛད༌ད༌ནོག༌།

མུན༌གྲིག༌གི༌ ནང༌ང༌ ཡོད༌ཁན༌གུན༌ ཁོང༌ངི༌ ཁྱེན༌ན༌ ཛད༌ད༌ནོག༌
ཅིའ༌ཞུ༌ན༌ ཁོང༌ངི༌ ནང༌ང༌ འོད༌ ནས༌ཏེ༌ ཡོད༌ཏེ༌ ཨིན༌ནོག༌།

23 ངའེ༌ ཕ༌མེས༌པོ༌གུན༌ནི༌ དཀོན༌མཆོག༌ལེ༌ ཉེ༌རང༌ང༌ ངའེ༌ སྟོད༌པ༌ ཕུལ༌ཏེ༌ ཐུག༌རྗེ༌ཆེ༌ ཞུའད༌།
ཉེ༌རང༌ངི༌ ང༌ ཤེས༌རབས༌ དང༌ སྟོབས༌ སལ༌ལ༌ ཛདས༌།

ང༌ཞའེ༌ ཏྲིའ༌ ཛད༌ཁན༌བོ༌ ཉེ༌རང༌ངི༌ ངའ༌ སྔོན༌ཅུག༌ག༌ ཛདས༌།
ཉེ༌རང༌ངི༌ གྱལ༌པོའེ༌ ཉི༌ལམ༌བོ༌ ང༌ཞའ༌ ཤད༌ད༌ ཛདས༌།”

དཱ༌ནི༌ཨེལ༌ལི༌ གྱལ༌པོའེ༌ ཉི༌ལམ༌མི༌ ཏོན༌ ཤདས༌།
2:24-49

24 ཏེ༌ནེ༌ དཱ༌ནི༌ཨེལ༌, བ༌བེ༌ལོན༌པ༌ ཤེས༌རབས༌ཅན༌ མི༌གུན༌ སད༌ཅེས༌ལ༌ གྱལ༌པོའེ༌ སྐོས༌ཁན༌ ཨ༌རི༌འོཅ༌ ཡོད༌ས༌ སོང༌ཏེ༌ ཟེརས༌,
“བ༌བེ༌ལོན༌པ༌ ཤེས༌རབས༌ཅན༌ མི༌གུན༌ སད༌ད༌ མ༌ཛད༌, ང༌ གྱལ༌པོ༌ ཡོད༌ས༌ ཁྱེར༌ ཡང༌ ངའེ༌ ཁོང༌ངི༌ ཉི༌ལམ༌མི༌ ཏོན༌བོ༌ 
ཤད༌ཨིན༌།”

25 ཨ༌རི༌འོཅ༌ཅི༌ ཁོ༌ ཏེན༌ན༌མལ༌ལ༌ གྱལ༌པོ༌ ཡོད༌ས༌ ཁྱེརས༌ ཡང༌ ཟེརས༌, “ཡ༌ཧུ༌དཱ༌པ༌ ཟུམས༌ཏེ༌ ཁྱོང༌ཁན༌གུན༌ནི༌ ཕྲོ༌ནེ༌ ངའ༌ 
ཉེ༌རང༌ངི༌ ཉི༌ལམ༌མི༌ ཏོན༌ ཤད༌ ཉན༌ཁན༌ མི༌ཞིག༌ ཐོབ༌།”

26 གྱལ༌པོའེ༌ བེལ༌ཏེ༌ཤ༌ཟར༌ ཟེར༌ཁན༌ དཱ༌ནི༌ཨེལ༌ལ༌ ཏྲིས༌, “ཁྱོ༌རང༌ང༌ ངའ༌ ཐོང༌ཁན༌ནི༌ ཉི༌ལམ༌བོ༌ ཤད༌ཏེ༌ ཏེ༌བོའེ༌ ཏོན༌ གྱུར༌ 

ཉན༌ཅེས༌ རག༌ག༌?”
27 དཱ༌ནི༌ཨེལ༌ལི༌ ལན༌ ཏངས༌, “ཤེས༌རབ༌ཅན༌ མི༌ ཡ༌ ཆོས༌ངན༌ ཅོ༌ཁན༌ ཡ༌ སྐར༌མ༌ རྩི༌ཁན༌ ཡ༌ ཤི༌ཁན༌ནི༌ སེམས༌ཉིད༌ 

བོད༌ཁན༌ སུ༌ཞིག༌གའང༌ གྱལ༌པོའེ༌ ཉི༌ལམ༌མི༌ སང༌ཝ༌བོ༌ ཤད༌ མི༌ཉན༌, 28 ཨིན༌ནའང༌ ནམ༌ཁའེ༌ ནང༌ང༌ ཞུགས༌ཁན༌ 
དཀོན༌མཆོག༌གི༌ སང༌ཝ༌བོ༌ ཤད༌ ཐུབ༌བ༌ནོག༌། ཁོང༌ངི༌ གྱལ༌པོ༌ ནེ༌བུ༌ཀཱ༌ནེ༌ཟཱར༌ལ༌ ཡོང༌ཅེས༌ཅན༌ནི༌ ཏུས༌སི༌ སྐོར༌ལ༌ ཤད༌ད༌ ཛད༌ཏེ༌
ཨིན༌ནོག༌། ཉེ༌རང༌ ཉིད༌ལོགས༌ཏེ༌ ཡོད༌ ཟ༌ནེ༌ ཐོང༌ཁན༌ནི༌ ཉི༌ལམ༌བོ༌ ནི༌:”

29 “ཉེ༌རང༌ ཉིད༌ལོགས༌ཏེ༌ ཡོད༌ ཟ༌ནེ༌ ཉེ༌རང༌ངི༌ སམ༌བ༌ ཡོང༌ཅེས༌ཅན༌ནི༌ ཏུས༌སི༌ ཆོགས༌ལ༌ སོང༌ཏེ༌ སང༌ཝ༌ སྔོན༌ཅུག༌ག༌ 
ཛད༌ཁན༌ དཀོན༌མཆོག༌གི༌ ཉེ༌རང༌ང༌ ཇུང༌ཅེས༌ཅན༌གུན༌ སྟན༌ན༌ ཛད༌ཏེ༌ ཨིན༌ནོག༌། 30 ཞན༌ ཚང༌མའེ༌ སང༌ ཤེས༌རབས༌ཅན༌ 
ཨིན༌ཅེས༌པོའེ༌ ང༌ འི༌ སང༌ཝའེ༌ ཉི༌ལམ༌མི༌ ཏོན༌ ཤེས༌ཏེ༌ མ༌ནོག༌ ཨིན༌ནའང༌ དཀོན༌མཆོག༌གི༌ ཉེ༌རང༌ང༌ འི༌ ཉི༌ལམ༌ ཐོང༌ཁན༌ནི༌ 
ཏོན༌ དང༌ ཏེ༌བོའེ༌ སྐོར༌ལ༌ ཉེ༌རང༌ངི༌ སམ༌ཁན༌བོ༌ ཧ༌གོ༌ཅུག༌ག༌ ཛད༌ཅེས༌པོ༌ ཨིན༌ནོག༌།”

31 “ཉི༌ལམ༌མི༌ ནང༌ང༌ གྱལ༌པོ༌ ཉེ༌རང༌, མ༌ ཆེན༌མོ༌, ལྡང༌ཤན༌, མ༌ ཧ༌ལས༌ཤེས༌ དང༌ ཇིགས༌ནང༌ཅན༌ནི༌ སྐུན༌དྲ༌ ཞིག༌གི༌ 
དུན༌ལ༌ ལངས༌ཏེ༌ དུག༌པིན༌། 32 ཏེ༌ སྐུན༌དྲའེ༌ གོ༌ ཅའང༌ མ༌དྲེས༌ཁན༌ སེར༌རི༌ དྲང༌ དང༌ ལག༌པ༌གུན༌ མུལ༌ལི༌, ཀྲོད༌པ༌ དང༌ 
རྐང༌པའེ༌ ཤལ༌དིག༌ ཟངས༌སི༌, 33 རྐང༌གུན༌ ལྕགས༌སི༌ ཡང༌ རྐང༌པ༌ ཉིས༌ཀོ༌ ལྕགས༌ དང༌ མར༌ཀ༌ལག༌ དྲེས༌ཁན༌ནི༌ ཅོས༌ཏེ༌ 
དུག༌པིན༌། 34 ཉེ༌རང༌ངི༌ ཟིགས༌ཨིན༌ ཡོད༌ ཟ༌ནེ༌ མི༌ ལག༌པ༌ནེ༌ མ༌ཅད༌ཁན༌ ཕོ༌ལོངས༌ བུད༌ཏེ༌ མར༌ཀ༌ལག༌ དང༌ ལྕགས༌ལ༌ 
ཅོ༌ཁན༌ནི༌ སྐུན༌དྲའེ༌ རྐང༌པ༌ ཕོག༌ཏེ༌ ཏེ༌གུན༌ ཁྲེས༌ཏོར༌ ཅོས༌། 35 ཏེ༌ནེ༌ སྐུན༌དྲའ༌ གང༌པོ༌ གྱེལ༌ཏེ༌ སེར༌, མུལ༌ དང༌ ལྕགས༌ ཚང༌མ༌ 
ཁྲེས༌ཏོར༌ སོང༌ ཡང༌ ཡར༌རི༌ ཏུས༌ལ༌ ཡུལ༌ཐག༌ག༌ ཡོད༌ཁན༌ནི༌ ཕུག༌མ༌ ཙོགས༌ལ༌ ལུངས༌པོའེ༌ ཐག༌རིང༌ང༌ ཁྱེར༌ཏེ༌ ཏེ༌བོ༌ 
ཡོད༌ཁན༌ནི༌ མལ༌ལའང༌ མ༌ལུས༌ ཨིན༌ནའང༌ སྐུན༌དྲའ༌ ཕོག༌ཁན༌ནི༌ རྡོའ༌བོ༌ རི༌ ཆེན༌མོ༌ཞིག༌ གྱུར༌ཏེ༌ ཇིག༌རྟེན༌ གང༌པོ༌ གང༌།”

36 “ཏེ༌བོ༌ ཉེ༌རང༌ངི༌ ཉི༌ལམ༌བོ༌ ཨིན༌པིན༌, ཏ༌ ངའེ༌ གྱལ༌པོའ༌ ཏེ༌བོའེ༌ ཏོན༌བོ༌ ཤད༌ཨིན༌། 37 གྱལ༌པོ༌ལེ༌, ཉེ༌རང༌ ཚང༌མའེ༌ སང༌
ཀྲག༌པོ༌ གྱལ༌པོ༌, ནམ༌ཁའེ༌ དཀོན༌མཆོག༌གི༌ ཉེ༌རང༌ང༌ གྱལ༌སྲིད༌, ཁྱུད༌, ཝང༌ དང༌ རྩི༌ཝ༌ སལ༌ཏེ༌ ཨིན༌ནོག༌། 38 ཁོང༌ངི༌ ཇིག༌རྟེན༌
གང༌པོའེ༌ མི༌, ནམ༌ཁའེ༌ ཅ༌ དང༌ ནག༌ཚོགས༌སི༌ སེམས༌ཅན༌ ཚང༌མ༌ ཉེ༌རང༌ངི༌ ཆག༌ག༌ སལ༌ལ༌ ཛད༌ཏེ༌ ཉེ༌རང༌ ཏེ༌ ཚང༌མའེ༌ཀ༌ 
ཝང༌ སྲུལ༌ཁན༌བོ༌ ཛདས༌། ཉེ༌རང༌ སེར༌རི༌ གོ༌ ཨིན༌ནོག༌།”

39 “ཨིན༌ནའང༌ ཉེ༌རང༌ངི༌ སྟིང༌ནེ༌ ཉེ༌རང༌ངི༌ སང༌ འུ༌ཐུག༌ ཡོད༌ཁན༌ གྱལ༌སྲིད༌ ཞག༌གི༌ ཉེ༌རང༌ངི༌ ནས༌ས༌ ལེན༌ཨིན༌། ཏེ༌ སྟིང༌ནེ༌
ཟངས༌སི༌ ཨིན༌ཁན༌ གྱལ༌སྲིད༌ སུམ༌པའེ༌ ཇིག༌རྟེན༌ གང༌པོའེ༌ཀ༌ ཝང༌ སྲུལ༌ཨིན༌། 40 སྟིང༌ཇུག༌པོའེ༌ཀ༌ ལྕགས༌ ཙོགས༌ སྲན༌ཏྲེ༌ 
ཡོད༌ཁན༌ གྱལ༌སྲིད༌ ཞི༌པ༌ བིང༌ཨིན༌། ལྕགས༌སི༌ ཞན༌ ཅ༌ལག༌གུན༌ ཁྲེས༌ཏོར༌ ཅོའ༌ ཙོགས༌ལ༌ ཏེ༌ གྱལ༌སྲིད༌པོའེ༌ ཞན༌ གྱལ༌སྲིད༌ 
ཚང༌མ༌ ཅགས༌ཏེ༌ ཁྲེས༌ཏོར༌ ཅོ༌ཨིན༌། 41 ཉེ༌རང༌ངི༌ ཐོང༌ཁན༌ མར༌ཀ༌ལག༌ དང༌ ལྕགས༌ དྲེས༌ཁན༌ནི༌ རྐང༌པ༌གུན༌ ཙོགས༌ལ༌ ཏེ༌ 
གྱལ༌སྲིད༌པོའ༌ པོ༌བུད༌ཏེ༌ ཅིག༌གྲིལ༌ མེད༌ཁན༌ ཆེན༌ ཨིན༌ནའང༌ མར༌ཀ༌ལག༌ དང༌ ལྕགས༌ དྲེས༌ཁན༌ ཙོགས༌ལ༌ ཏེ༌གུན༌ནི༌ ནང༌ང༌ 
ལྕགས༌ ཙོགས༌ ཤེད༌ ཙ༌པིག༌ ཡོང༌ཨིན༌། 42 ལྕགས༌ དང༌ མར༌ཀ༌ལག༌ དྲེས༌ཁན༌ ཀང༌པ༌ ཙོགས༌ལ༌ ཏེ༌ གྱལ༌སྲིད༌དི༌ ཁག༌ ཁ༌ཅིག༌ 
ཤེད༌ཅན༌ ཡང༌ ཁག༌ ཁ༌ཅིག༌ ཆག༌ ཆོག༌ཆོག༌ ཡོང༌ཨིན༌། 43 ལྕགས༌ དང༌ མར༌ཀ༌ལག༌ དྲེས༌ཁན༌ ཙོགས༌ལ༌ ཏེ༌ གྱལ༌སྲིད༌དི༌ ནང༌ང༌
མི༌ སྣ༌ཙོགས༌ དྲེས༌ཏེ༌ ཅིག༌གྲིལ༌ མི༌ ལུས༌ ཀ༌ཟུག༌ ལྕགས༌ དང༌ མར༌ཀ༌ལག༌ གྱལ༌ལ༌ དྲེས༌ས༌ མ༌ནོག༌།”

44 “ཏེ༌ གྱལ༌པོ༌གུན༌ནི༌ ཝང༌སྲུལ༌ལི༌ ཏུས༌ལ༌ ནམ༌ཁའེ༌ དཀོན༌མཆོག༌གི༌, མ༌ནེ༌ ཤིག༌ མི༌ ཉན༌ཅེས༌ ཡ༌ སུའང༌ ང༌ཡོག༌ག༌ ཁྱོང༌ 
མི༌ཉན༌ཁན༌ གྱལ༌སྲིད༌ཞིག༌ ཙུག༌ག༌ ཛད༌ཨིན༌། ཏེ༌ གྱལ༌སྲིད༌དི༌ ཞན༌ གྱལ༌སྲིད༌གུན༌ མེད༌ཁན༌ ཅོས༌ཏེ༌ ཁོང༌རང༌ངི༌ གྱལ༌སྲིད༌པོ༌ 
ཏུས༌གྱུན༌ནི༌ཕིའ༌ ཙུག༌ག༌ ཛད༌ཨིན༌། 45 མི༌ ལག༌པ༌ ཉམ༌པོ༌ མ༌ ཅག༌ཁན༌ རིའི༌ རྡོའ༌ བུད༌ཁན༌བོའེ༌ ལྕགས༌, མར༌ཀ༌ལག༌, ཟངས༌, 
མུལ༌ དང༌ སེར༌ གུན༌ ཁྲེས༌ཏོར༌ ཅོ༌ཁན༌ནི༌ ཏོན༌བོ༌ ཏེ༌བོ༌ ཨིན༌ནོག༌།”

“ཀྲག༌པོ༌ དཀོན༌མཆོག༌གི༌ གྱལ༌པོ༌ ཉེ༌རང༌ང༌, མ༌ཡོངས༌པའེ༌ ཏུས༌སི༌ ནང༌ང༌ ཇུང༌ཅེས༌པོ༌ སྟན༌ན༌ ཛད༌ཏེ༌ ཨིན༌ནོག༌། འི༌བོ༌ 
ཏན༌ཏན༌ལ༌ ཉེ༌རང༌ངི༌ ཉི༌ལམ༌ ཡང༌ ཏེ༌བོའེ༌ ཏོན༌ ཨིད༌ཤེས༌ ཐུབ༌བ༌ ཨིན༌ནོག༌།”

46 ཏེ༌ནེ༌ གྱལ༌པོ༌ ནེ༌བུ༌ཀཱ༌ནེ༌ཟཱར༌ དཱ༌ནི༌ཨེལ༌ལི༌ དུན༌ལ༌ གྱེལ༌ཏེ༌ ཁོའ༌ རྩི༌ཝ༌ སྟནས༌ ཡང༌ ཁོའེ༌ ཕིའ༌ ཆོད༌པ༌ དང༌ སྤོས༌ 
ཁྱོང༌ཅེས༌ལ༌ བཀའ༌ ཏངས༌། 47 གྱལ༌པོའེ༌ དཱ༌ནི༌ཨེལ༌ལ༌ ཟེརས༌, “ཏན༌ཏན༌ ཁྱོ༌རང༌ངི༌ དཀོན༌མཆོག༌ ནི༌, ལྷ༌ལྷ༌མོ༌གུན༌ནི༌ 
དཀོན༌མཆོག༌ ཡང༌ གྱལ༌པོ༌གུན༌ནི༌ གཙོ༌བོ༌ དང༌ སང༌ཝའེ༌ ནང༌ང༌ ཇུང༌ཅེས༌གུན༌ སྔོན༌ཅུག༌ག༌ ཛད༌ཁན༌ ཞུགས༌ཏེ༌ ཨིན༌ནོག༌ 
ཅིའ༌ཟེར༌ན༌ ཁྱོ༌རང༌ང༌ འི༌ སང༌ཝ༌བོ༌ ཤད༌ཉན༌།

48 ཏེ༌ནེ༌ གྱལ༌པོའེ༌ དཱ༌ནི༌ཨེལ༌ ཁར༌རི༌ ནང༌ང༌ ཀོ༌ས༌ ཐོན༌པོའེ༌ཀ༌ སྐོས༌ ཡང༌ ཁོའ༌ སོལ༌རས༌ མང༌པོ༌ ཏངས༌། གྱལ༌པོའེ༌ ཁོ༌ 
བ༌བེ༌ལོན༌ནི༌ ཡུལ༌ཇོངས༌ གང༌པོའེ༌ཀ༌ ཝང༌ སྲུལ༌པ༌ ཅོས༌ ཡང༌ ཁོ༌ ཤེས༌རབ༌ཅན༌ མི༌ ཚང༌མའེ༌ཀ༌ གོ༌སྐྱོང༌ང༌ སྐོས༌། 49 ཏེ༌བོ༌ 

མན༌པ༌ དཱ༌ནི༌ཨེལ༌ལི༌ ཞུ༌ཝ༌ ནང༌ཞིན༌ གྱལ༌པོའེ༌ ཤཱད༌རག༌, མེ༌ཤཱག༌ དང༌ ཨ༌བེད༌ནི༌གོ༌ གུན༌ བ༌བེ༌ལོན༌ནི༌ ཡུལ༌ཇོངས༌སི༌ 
ཝང༌སྲུལ༌པ༌ ཅོས༌ ཨིན༌ནའང༌ དཱ༌ནི༌ཨེལ༌ ཁར༌རི༌ ནང༌ང༌ དུགས༌ཏེ༌ གྱལ༌པོའེ༌ ཕིའ༌ ལས༌ ཅོའད༌པིན༌།
3

ནེ༌བུ༌ཀཱ༌ནེ༌ཟཱར༌རི༌ སེར༌རི༌ སྐུན༌དྲ༌།
3:1-30

1 གྱལ༌པོ༌ ནེ༌བུ༌ཀཱ༌ནེ༌ཟཱར༌རི༌ སེར༌རི༌ སྐུན༌དྲ༌ མི༌ཀྲར༌ 27 ཐོན༌པོ༌ ཡང༌ མི༌ཀྲར༌ 3 ཟམ༌ཤིག༌ ཞང༌ཅན༌ ཞང༌ཅུགས༌ཏེ༌ བ༌བེ༌ལོན༌
ཡུལ༌ཇོངས༌སི༌ དུ༌རའེ༌ ཐང༌ངི༌ཀ༌ ལངས༌ཏེ༌ བོརས༌། 2 ཏེ༌ནེ༌ གྱལ༌པོའེ༌ ཀོ༌ས༌ ཐོན༌པོའེ༌ ཀའ༌ལོན༌གུན༌, ཞན༌ སྤོན༌བོ༌གུན༌, 
ལོན༌པོ༌གུན༌, ཁ༌དའ༌ ཏང༌ཁན༌གུན༌, བང༌ཛོད༌དི༌ ལོན༌པོ༌གུན༌, ཁྲིམ༌སྤོན༌ རྩད༌ཅན༌གུན༌ དང༌ ཞན༌ ཁྲིམ༌སྤོན༌གུན༌, 
ཡུལ༌ཇོངས༌གུན༌ནི༌ འུ༌སྐྱོང༌ ཚང༌མ༌, ཏེ༌ སྐུན༌དྲའ༌ ཅོལ༌ཅེས༌ གོ༌ཟུག༌ ཅོ༌ཅེས༌སི༌ གའ༌སྟོན༌ རྩི༌ཅེས༌ལ༌ བོདས༌། 3 ཏེ༌བོའེ༌ཕིའ༌ གྱལ༌པོ༌
ནེ༌བུ༌ཀཱ༌ནེ༌ཟཱར༌རི༌ ཞང༌ཅུག༌ཁན༌ནི༌ སྐུན༌དྲའ༌ ཅོལ༌ཅེས༌སི༌ གའ༌སྟོན༌ རྩིའ༌ལ༌ ཝང༌སྲུལ༌པ༌ ཚང༌མ༌ ཛོམས༌ ཡང༌ ཏེ༌བོའེ༌ དུན༌ལ༌ 
ལངས༌ཏེ༌ དུགས༌། 4 ཏེ༌ནེ༌ གྱལ༌པོའེ༌ ཁྱབ༌གྲགས༌ ཅོ༌ཁན༌བོའེ༌ སྐད༌ ཆེན༌མོའེ༌ ནང༌ང༌ ཟེརས༌, “གྱལ༌ཁམས༌, སྐད༌ དང༌ མི༌ 
ཚང༌མ༌, གྱལ༌པོའེ༌ བཀའ༌ སལ༌དུག༌, 5 ཏུང༌, ལིང༌བུ༌, སུར༌ན༌, ཏར༌ཅན༌ནི༌ རོལ༌མོ༌, ཧརྦ༌ དང༌ ཞན༌ རོལ༌མོ༌ གུན༌ ཕུའ༌ 
ཚོར༌ར༌ཅིག༌ ཁྱོ༌ཞ༌གུན༌ སའེ༌ཀ༌ གྱེལ༌ཏེ༌ གྱལ༌པོ༌ ནེ༌བུ༌ཀཱ༌ནེ༌ཟཱར༌རི༌ ཞང༌ཅུག༌ཁན༌ སེར༌རི༌ སྐུན༌དྲ༌ ཆག༌ཕུལ༌ གོས༌། 6 ཆག༌ མ༌ 
ཕུལ༌ཁན༌གུན༌ ཏེན༌ན༌མལ༌ལ༌ མེ༌ ཀྲག༌པོ༌ བར༌ཨིན༌ ཡོད༌ཁན༌ནི༌ དོང༌ངི༌ ནང༌ང༌ ཕང༌ཨིན༌།”

7 ཏེ༌ནེ༌ ཏུང༌, ལིང༌བུ༌, སུར༌ན༌, ཏར༌ཅན༌ནི༌ རོལ༌མོ༌, ཧརྦ༌ དང༌ ཞན༌ རོལ༌མོ༌ གུན༌ནི༌ སྐད༌ ཚོར༌ར༌ཅིག༌ གྱལ༌ཁམས༌, སྐད༌ དང༌
མི༌ ཚང༌མ༌ སའེ༌ཀ༌ གྱེལ༌ཏེ༌ གྱལ༌པོ༌ ནེ༌བུ༌ཀཱ༌ནེ༌ཟཱར༌རི༌ ཞང༌ཅུག༌ཁན༌ སེར༌རི༌ སྐུན༌དྲ༌ ཆག༌ཕུལས༌།

8 ཨིན༌ནའང༌ སྐར༌རྩིས༌ ཏང༌ཁན༌ ཁ༌ཅིག༌ གྱལ༌པོའེ༌ཀ༌ སོང༌ཏེ༌ ཡ༌ཧུ༌དཱ༌པ༌གུན༌ནི༌ སྐོར༌ལ༌ མ༌བེབས༌ ཅོས༌། 9 ཁོང༌གུན༌ནི༌ 
གྱལ༌པོའ༌ ཟེརས༌, “གྱལ༌པོའེ༌ སྐུ༌ཚེ༌ རིང༌ཤིག༌། 10 ཉེ༌རང༌ངི༌ ཏུང༌, ལིང༌བུ༌, སུར༌ན༌, ཏར༌ཅན༌ནི༌ རོལ༌མོ༌, ཧརྦ༌ དང༌ ཞན༌ 
རོལ༌མོ༌ གུན༌ནི༌ སྐད༌ ཚོར༌ར༌ཅིག༌ མི༌ཚང༌མ༌ སའེ༌ཀ༌ གྱེལ༌ཏེ༌ ཉེ༌རང༌ངི༌ ཞང༌ཅུག༌ཁན༌ སེར༌རི༌ སྐུན༌དྲ༌ ཆག༌ཕུལ༌ 11 ཡང༌ ཆག༌ མ༌

ཕུལ༌ཁན༌གུན༌ མེ༌ ཀྲག༌པོ༌ བར༌ཨིན༌ ཡོད༌ཁན༌ནི༌ དོང༌ངི༌ ནང༌ང༌ ཕང༌ཨིན༌ མོལ༌ཏེ༌ བཀའ༌ སལས༌། 12 ཨིན༌ནའང༌ ཉེ༌རང༌ངི༌ 
བ༌བེ༌ལོན༌ནི༌ ཡུལ༌ཇོངས༌སི༌ ནང༌ང༌ ཝང༌སྲུལ༌པ༌ ཛདས༌ཁན༌ ཡ༌ཧུ༌ད༌པ༌ ཤཱད༌རག༌, མེ༌ཤཱག༌ དང༌ ཨ༌བེད༌ནི༌གོ༌ གུན༌ནི༌ ཉེ༌རང༌ངི༌ 
མོལ༌ཁན༌བོའ༌ ནང༌སྟག༌ མ༌ཏང༌ང༌, ཉེ༌རང༌ངི༌ ལྷ༌ལྷ༌མོ༌གུན༌ནི༌ ཞབས༌ཏོག༌ མ༌ཞུའ༌ ཡང༌ ཉེ༌རང༌ངི༌ ཞང༌ཅུག༌ཁན༌ སེར༌རི༌ སྐུན༌དྲ༌ 
ཅོལ༌ཏེ༌ ཆག༌ མ༌ཕུལས༌།”

13 ཏེ༌བོ༌ ཚོར༌ར༌ཅིག༌ གྱལ༌པོའ༌ མ༌སྲན༌ཏྲེ༌ སྲོ༌ ཡོངས༌ ཡང༌ ཤཱད༌རག༌, མེ༌ཤཱག༌ དང༌ ཨ༌བེད༌ནི༌གོ༌ གུན༌ལ༌ བོདས༌ ཡང༌ 
ཁོང༌གུན༌ ཡོང༌ང༌ཅིག༌ 14 གྱལ༌པོའེ༌ ཁོང༌གུན༌ལ༌ ཏྲིས༌, “ཤཱད༌རག༌, མེ༌ཤཱག༌ དང༌ ཨ༌བེད༌ནི༌གོ༌, ཁྱོ༌ཞའེ༌ ངའེ༌ ལྷ༌ལྷ༌མོ༌གུན༌ནི༌ 
ཞབས༌ཏོག༌ མ༌ཞུའ༌ ཡང༌ ངའེ༌ ཞང༌ཅུག༌ཁན༌ སེར༌རི༌ སྐུན༌དྲའ༌ ཆག༌ མ༌ཕུལ༌ཁན༌བོ༌ ཀྲང༌པོ༌ ཨིན༌ནོག༌ག༌? 15 ངའེ༌ ཁྱོ༌ཞའ༌ 
སྐབས༌ ཅིག༌ ཏང༌ཨིན༌ ཏུང༌, ལིང༌བུ༌, སུར༌ན༌, ཏར༌ཅན༌ནི༌ རོལ༌མོ༌, ཧརྦ༌ དང༌ ཞན༌ རོལ༌མོ༌ གུན༌ནི༌ སྐད༌ ཚོར༌ར༌ཅིག༌, སྐུན༌དྲའ༌
ཆག༌ཕུལ༌ཏེ༌ ཅོལ༌ན༌ གྱལ༌ལ༌ ཆེན༌, མ༌ ཅོལ༌ན༌ ངའེ༌ ཁྱོ༌ཞའ༌ ཏེན༌ན༌མལ༌ལ༌ མེ༌ ཀྲག༌པོ༌ བར༌ཨིན༌ ཡོད༌ཁན༌ནི༌ དོང༌ངི༌ ནང༌ང༌ 
ཕང༌ ཅུག༌ཨིན༌། ཏེ༌ནེ༌ ཁྱོ༌ཞའ༌ ངའེ༌ ལག༌ནེ༌ ཀ༌ ལྷ༌ལྷ༌མོ༌བོ༌ སྐྱོབ༌ ཐུབ༌ཨིན༌?”

16 ཤཱད༌རག༌, མེ༌ཤཱག༌ དང༌ ཨ༌བེད༌ནི༌གོ༌ གུན༌ནི༌ ལན༌ ཏངས༌, “ཀྱེ༌ གྱལ༌པོ༌ ནེ༌བུ༌ཀཱ༌ནེ༌ཟཱར༌ ལེ༌, ང༌ཞའེ༌ ང༌ཞ༌རང༌ སྐྱོན༌མེད༌ 
སྟན༌ཅེས༌སི༌ རྩོན༌གྲུས༌ མི༌ཅོ༌། 17 ཀལ༌ཏེས༌ ང༌ཞའ༌ མེ༌ ནང༌ང༌ ཕང༌ང༌ ཛད༌ན༌, ང༌ཞའེ༌ ཞབས༌ཏོག༌ ཞུ༌ཁན༌ནི༌ དཀོན༌མཆོག༌གི༌ 
ང༌ཞའ༌ སྐྱོབ༌ ཐུབ༌ཨིན༌། ཁོང༌ངི༌ ང༌ཞའ༌ ཉེ༌རང༌ངི༌ ལག༌པ༌ནེ༌ སྐྱོབ༌བ༌ ཛད༌ཨིན༌། 18 ཁོང༌ངི༌ སྐྱོབ༌བ༌ མ༌ཛད༌ནའང༌ ཉེ༌རང༌ང༌ འི༌བོ༌
གྱུས༌ ཆ༌གོས༌, ང༌ཞའེ༌ ཉེ༌རང༌ངི༌ ལྷ༌ལྷ༌མོ༌གུན༌ལ༌ ཞབས༌ཏོག༌ ཡ༌ ཉེ༌རང༌ངི༌ ཞང༌ཅུག༌ཁན༌ སེར༌རི༌ སྐུན༌དྲའ༌ མན༌ནེ༌ ཆག༌ མི༌ཕུལ༌།

19 ཏེ༌ནེ༌ གྱལ༌པོའ༌ ཤཱད༌རག༌, མེ༌ཤཱག༌ དང༌ ཨ༌བེད༌ནི༌གོ༌ གུན༌ནི༌ཀ༌ མ༌སྲན༌ཏྲེ༌ སྲོ༌ ཡོངས༌ ཡང༌ ཁོང༌གུན༌ནི༌ ཆོགས༌ལ༌ ཁོའེ༌ 
སེམས༌ གྱུར༌ཏེ༌ མེ༌བོ༌ རྡུན༌ ལྡབ༌ ཚན༌ཏེ༌ ཅོ༌ཅེས༌ལ༌ ཟེརས༌། 20 གྱལ༌པོའེ༌ ཁོ༌རང༌ངི༌ ཚང༌མའེ༌ སང༌ ཤེད༌ཅན༌ མག༌མི༌ ཁ༌ཅིག༌ག༌ 
ཁོང༌གུན༌ ལྡམས༌ཏེ༌ ཏེ༌ ནང༌ང༌ ཕང༌ཅེས༌ལ༌ བཀའ༌ ཏངས༌། 21 ཏེ༌ནེ༌ མག༌མི༌གུན༌ནི༌ ཀོས༌, ཀང༌ཙེ༌, ཏི༌བི༌ དང༌ ཞན༌ ཀོས༌ལག༌ 
གུན༌ གོན༌གོན༌པ༌ ཁོང༌གུན༌ ལྡམས༌ཏེ༌ མེ༌ ནང༌ང༌ ཕངས༌། 22 གྱལ༌པོའ༌ མ༌ སྲན༌ཏྲེ༌ སྲོ༌ ཡོངས༌ཏེ༌ མེ༌བོ༌ ཏེ༌ཟམ༌ ཚན༌ཏེ༌ ཅོ༌ཅེས༌ལ༌ 
བཀའ༌ ཏངས༌ པ༌སང༌ ཁོང༌གུན༌ མེ༌ ནང༌ང༌ ཕང༌ཁན༌ནི༌ མག༌མི༌གུན༌ མེའ༌ ཞེན༌ཏེ༌ ཤི༌། 23 ཏེ༌ མི༌ སུམ༌ཀོ༌ སྟན༌པོ༌ ལྡམས༌ཏེ༌ 
ཀྲག༌པོ༌ མེ༌ ནང༌ང༌ ཕངས༌།

24 ཏེ༌ནེ༌ གྱལ༌པོ༌ ནེ༌བུ༌ཀཱ༌ནེ༌ཟཱར༌ ཧེ༌རཱན༌ སོང༌ཏེ༌ ཆོམས༌ ཡང༌ ཁོ༌རང༌ངི༌ ཁ༌དའ༌ ཏང༌ཁན༌གུན༌ལ༌ ཏྲིས༌, “ང༌དང༌ངི༌ མེ༌ ནང༌ང༌ 
མི༌ སུམ༌ ལྡམས༌ཏེ༌ མ༌ཕངས༌ པིན༌ན༌?”

ཁོང༌གུན༌ནི༌ ལན༌ ཏངས༌, “ཏན༌ཏན༌ ཕངས༌པིན༌ ལེ༌།”
25 གྱལ༌པོའེ༌ ཟེརས༌, “ལྟོས༌སའང༌། མེ༌ ནང༌ང༌ མ༌ལྡམ༌ཁན༌ དང༌ མེ༌ མ༌ཚིག༌ཁན༌ མི༌ ཞི༌ གྲུལ༌ལ༌ལ༌ ཡང༌ ཞི༌པ༌བོ༌ ཕོ༌ཉ༌ 

ཙོགས༌ཤིག༌ དུག༌།” 26 ཏེ༌ནེ༌ གྱལ༌པོ༌ མེ༌ དོང༌ངི༌ ཁའེ༌ དུན༌ལ༌ སོང༌ཏེ༌ ཟེརས༌, “ཤཱད༌རག༌, མེ༌ཤཱག༌ དང༌ ཨ༌བེད༌ནི༌གོ༌, 
དཀོན༌མཆོག༌ ཀུན༌ཝང༌ངི༌ ཞབས༌ཏོག༌པ༌གུན༌ བིང༌ཏེ༌ ཡོང༌།”

ཏེ༌ནེ༌ ཁོང༌གུན༌ མེ༌ ནང༌ནེ༌ བིང༌ཏེ༌ ཡོངས༌། 27 ཀོ༌ས༌ ཐོན༌པོའེ༌ ཀའ༌ལོན༌གུན༌, ཞན༌ སྤོན༌བོ༌གུན༌, ལོན༌པོ༌གུན༌, ཁ༌དའ༌ 
ཏང༌ཁན༌གུན༌, བང༌ཛོད༌དི༌ ལོན༌པོ༌གུན༌, ཁྲིམ༌སྤོན༌ རྩད༌ཅན༌གུན༌, ཁྲིམ༌སྤོན༌གུན༌ དང༌ ཡུལ༌ཇོངས༌གུན༌ནི༌ འུ༌སྐྱོང༌ ཚང༌མ༌ 
ཁོང༌གུན༌ལ༌ ཁོར༌ཏེ༌ ལྟས༌། མེ༌ ཁོང༌གུན༌ནི༌ ཟུགས༌པོའ༌ ཅའང༌ ནོད༌པ༌ མ༌ཏང༌ང༌ མ༌ཚད༌ སྲའེ༌ སྲལ༌ཉག༌ ཅིག༌ ཡ༌ ཀོས༌ལག༌ མེའ༌
མ༌ཚིག༌ག༌ ཡང༌ ཁོང༌གུན༌ལ༌ ཏུད༌པའེ༌ ཏྲི༌མའང༌ མེད༌པིན༌།

28 གྱལ༌པོ༌ ནེ༌བུ༌ཀཱ༌ནེ༌ཟཱར༌རི༌ ཟེརས༌, “ཤཱད༌རག༌, མེ༌ཤཱག༌ དང༌ ཨ༌བེད༌ནི༌གོ༌ གུན༌ནི༌ དཀོན༌མཆོག༌ག༌ སྟོད༌པ༌ ཕུལ༌། ཁོང༌ངི༌ 
ཁོང༌རང༌ངི༌ ཕོ༌ཉ༌ ཀལ༌ལ༌ ཛད༌ཏེ༌ ཁོང༌ང༌ ཨིད༌ཤེས༌ ཅོ༌ཁན༌ནི༌ ཁོང༌ངི༌ ཞབས༌ཏོག༌པ༌གུན༌ སྐྱོབ༌བ༌ ཛདས༌། ཁོང༌གུན༌ནི༌ གྱལ༌པོའེ༌
བཀའ༌ ཁའ༌ མ༌ཉན༌ན༌ ཁོ༌རང༌གུན༌ནི༌ དཀོན༌མཆོག༌ མ༌སྟོག༌ ཞན༌ཞིག༌ག༌ ཅོལ༌ལི༌སང༌ ཤི༌ཅེས༌ལ༌ ཐད༌། 29 གྱལ༌ཁམས༌, སྐད༌ 
དང༌ མི༌ ཚང༌མའེ༌ ཕྲོ༌ནེ༌ ཤཱད༌རག༌, མེ༌ཤཱག༌ དང༌ ཨ༌བེད༌ནི༌གོ༌ གུན༌ནི༌ དཀོན༌མཆོག༌གི༌ གྱབ༌གལ༌ལ༌ ཟེར༌ཁན༌གུན༌ ཏུམ༌པ༌ 
ཏུམ༌པའེ༌ ནང༌ང༌ ཅད༌ཏེ༌ ཁོང༌གུན༌ནི༌ ཁང༌པ༌ ཤིགས༌ཏེ༌ མེད༌ཁན༌ ཅོ༌ཅེས༌ལ༌ ངའེ༌ བཀའ༌ ཏང༌ངད༌ ཅིའ༌ཟེར༌ན༌ ཞན༌ ལྷ༌ལྷ༌མོ༌ 
སུ༌ཞིག༌གའང༌ འི༌ ཙོགས༌ལ༌ སྐྱོབ༌ མི༌ཉན༌།”

30 ཏེ༌ནེ༌ གྱལ༌པོའེ༌ བ༌བེ༌ལོན༌ནི༌ ཡུལ༌ཇོངས༌སི༌ ནང༌ང༌ ཤཱད༌རག༌, མེ༌ཤཱག༌ དང༌ ཨ༌བེད༌ནི༌གོ༌ གུན༌ ཀོ༌ས༌ ཆེན༌མོའེ༌ཀ༌ སྟགས༌།

4
ནེ༌བུ༌ཀཱ༌ནེ༌ཟཱར༌རི༌ ཉིས༌པ༌ ཉི༌ལམ༌།

4:1-18
1 གྱལ༌པོ༌ ནེ༌བུ༌ཀཱ༌ནེ༌ཟཱར༌རི༌ ཇིག༌རྟེན༌ གང༌པོའེ༌ གྱལ༌ཁམས༌, སྐད༌ དང༌ མི༌ ཚང༌མ༌ལ༌ འི༌ ལོན༌བོ༌ ཀལས༌, “ཞི༌དེ༌ དང༌ 

ཡར༌གྱས༌ ཇུང༌ཤིག༌། 2 ཀུན༌ཝང༌ དཀོན༌མཆོག༌གི༌ ངའ༌ ཧ༌ལས༌ཤེས༌སི༌ ལྟས༌ དང༌ སྟགས༌ སྟན༌ན༌ ཛད༌ཁན༌བོ༌ ཁྱོ༌ཞའ༌ ཤད༌ 
ཉིན༌རག༌།

3 ཁོང༌ངི༌ སྟགས༌གུན༌ ཀྲག༌པོ༌
ཡང༌ ཁོང༌ངི༌ ལྟས༌གུན༌ ཁྱུད༌ཅན༌ ཨིན༌ནོག༌།

ཁོང༌ངི༌ གྱལ༌སྲིད༌ ཐའ༌ མེད༌ཁན༌
ཡང༌ ཁོང༌ངི༌ ཝང༌སྲུལ༌ མི༌རབས༌ནེ༌ མི༌རབས༌ ལུས༌ཨིན༌།”

4 “ང༌ ནེ༌བུ༌ཀཱ༌ནེ༌ཟཱར༌ ང༌རང༌ངི༌ ཁར༌རི༌ ནང༌ང༌ སྐྱིད༌པོ༌ དང༌ ཚིམས༌ཏེ༌ ཡོད༌ཏུས༌ 5 ངའ༌ ཇིགས༌ནང༌ཅན༌ནི༌ ཉི༌ལམ༌ཞིག༌ ཐོང༌། 
མལ༌ཙེ༌ཀ༌ ཉལ༌ཏེ༌ ཡོད༌ ཟ༌ནེ༌ ངའ༌ ཇིགས༌ནང༌ཅན༌ནི༌ ཞལ༌ཟིགས༌ཤིག༌ ཐོང༌། 6 ཏེ༌ནེ༌ ཏེ༌ ཉི༌ལམ༌མི༌ ཏོན༌ ཤད༌ཅེས༌ལ༌ 
བ༌བེ༌ལོན༌ནི༌ ཤེས༌རབ༌ཅན༌ མི༌ ཚང༌མ༌ བོད༌ཅེས༌ལ༌ ངའེ༌ བཀའ༌ ཏངས༌པིན༌། 7 མོ༌ ཏབ༌ཁན༌, ཤི༌ཁན༌ནི༌ སེམས༌ཉིད༌ བོད༌ཁན༌, 
སྐར༌རྩིས༌ཏང༌ཁན༌ ཏང༌ མ༌ཡོངས༌པའེ༌ ཏུས༌སི༌ སྐོར༌ལ༌ ཤད༌ཁན༌ ཚང༌མ༌ ཡོང༌ང༌ཅིག༌ ངའེ༌ ཉི༌ལམ༌བོ༌ ཤད༌པིན༌ ཨིན༌ནའང༌ 
ཁོང༌གུན༌ལ༌ ཏེ༌བོའེ༌ ཏོན༌ ཤད༌ མ༌ཉན༌། 8 སྟིང༌ཇུག༌པའེ༌ཀ༌ དཱ༌ནི༌ཨེལ༌ ཡོངས༌ ཡང༌ ངའེ༌ ཁོའ༌ ཉི༌ལམ༌བོ༌ ཤད༌པིན༌། ༼ངའེ༌ 
ལྷ༌ལྷ༌མོ༌གུན༌ནི༌ མིང༌ངི༌ གྱབ༌ནེ༌ ངའེ༌ ཁོའ༌ བེལ༌ཏེ༌ཤ༌ཟར༌ ཟེར༌རད༌པིན༌ ཡང༌ ཁོའེ༌ ནང༌ང༌ ཏམ༌པ༌ ལྷ༌ལྷ༌མོ༌གུན༌ནི༌ ཐུག༌ཉིད༌ 
ཡོད༌ཏེ༌ ཨིན༌ནོག༌།༽”

9 “ངའེ༌ ཟེར༌པིན༌, ‘ཆོས༌ངན༌ ཅོ༌ཁན༌གུན༌ནི༌ འུ༌སྐྱོང༌ བེལ༌ཏེ༌ཤ༌ཟར༌, ཏམ༌པ༌ ལྷ༌ལྷ༌མོ༌གུན༌ནི༌ ཐུག༌ཉིད༌ ཁྱོ༌རང༌ངི༌ ནང༌ང༌ 
ཡོད༌ཁན༌བོ༌ ང༌ གྱུས༌ཡོད༌། སང༌ཝ༌ ཅི༌ཞིག༌གའང༌ ཁྱོ༌རང༌ངི༌ ཕིའ༌ ཀགས༌པོ༌ མ༌ནོག༌། ང༌ འི༌ ཉི༌ལམ༌བོ༌ ཐོང༌, འི༌བོའེ༌ ཏོན༌ ངའ༌ 

ཤོད༌དའང༌། 10 མལ༌ཙའེ༌ ནང༌ང༌ ཡོད༌ཏུས༌ ངའ༌ འི༌ ཉི༌ལམ༌བོ༌ ཐོང༌, ཇིགས༌རྟེན༌ནི༌ ཞུང༌སྐྱིལ༌ལ༌ མ༌ ཆེན༌མོ༌ ལྕང༌མ༌ཞིག༌ 
དུག༌པིན༌། 11 ཏེ༌ ལྕང༌མ༌བོ༌ ལྡན༌ཨིན༌ སོང༌ཏེ༌ མ༌ ཤེད༌ཅན༌ གྱུར༌ཏེ༌ ནམ༌མ༌ ཐུགས༌ ཡང༌ ཇིག༌རྟེན༌ གང༌པོའེ༌ མི༌གུན༌ནི༌ 
ཐོང༌ངད༌པིན༌། 12 ཏེ༌བོའེ༌ ལོ༌མ༌གུན༌ མ༌ ལྡེ༌མོ༌ ཡང༌ ཚང༌མའ༌ གབ༌ཅེས༌ ཁ༌ཟས༌ མ༌མང༌པོ༌ ཆགས༌ཏེ༌ དུག༌པིན༌། ནམ༌མི༌ 
ཅ༌གུན༌ནི༌ ཏེ༌བོའེ༌ ཡལ༌ག༌གུན༌ནི༌ ནང༌ང༌ ཚངས༌ སགས༌ཏེ༌ ནག༌ཚོགས༌སི༌ སེམས༌ཅན༌གུན༌ ཏེ༌བོའེ༌ ཡོག༌ག༌ དུག༌དུག༌པིན༌། 
ཇིག༌རྟེན༌ནི༌ སྲོག༌ ཡོད༌ཁན༌ ཚང༌མའ༌ ཏེ༌ ལྕང༌མའེ༌ ཀ༌ནེ༌ ཟན༌ ཟ༌དུག༌པིན༌།’”

13 “མལ༌ཙའེ༌ཀ༌ ཉི༌ལམ༌མི༌ ནང༌ང༌ ལོན༌ ཁྱོང༌ཁན༌ ཏམ༌པ༌བོ༌ ནམ༌ཁའ༌ནེ༌ བབས༌ཏེ༌ སྐྱོད༌ཨིན༌ ང༌ ཐོང༌། 14 ཁོང༌ངི༌ ཤེད༌ནའང༌
མོལས༌, ‘ལྕང༌མ༌བོ༌ ཅོད༌ ཡང༌ ཡལ༌ག༌གུན༌ རྒོར༌, ལོ༌མ༌གུན༌ ཅད༌ཏེ༌ ཁ༌ཟས༌གུན༌ ཡོག༌། ཏེ༌བོའེ༌ ཡོག༌ག༌ ཡོད༌ཁན༌ནི༌ 
སེམས༌ཅན༌གུན༌ དང༌ ཡལ༌གའེ༌ཀ༌ ཡོད༌ཁན༌ནི༌ ཅ༌གུན༌ ཤོར༌ ཅུག༌། 15 ཨིན༌ནའང༌ ཏེ༌བོའེ༌ ལྡིམས༌པོ༌ ལྕགས༌ དང༌ ར༌གན༌ནི༌ ཏར༌
ཉམ༌པོ༌ ལྡམས༌ཏེ༌ པ༌ཀྲག༌གུན༌ སའེ༌ ནང༌ང༌ རྩའ༌ སྔོན༌པོའེ༌ སྐོར༌ཏེ༌ བོར༌།’”

“‘ནམ༌ཁའེ༌ ཟིལ༌པའེ༌ ཆུའ༌ ཁོ༌ ཕོག༌ཅུག༌ ཡང༌ ནག༌ཚོགས༌སི༌ སེམས༌ཅན༌ དང༌ ཞིང༌ངི༌ རྩའེ༌ ཕྲོའ༌ ཁོ༌ དུག༌ཅུག༌། 16 ལོ༌ རྡུན༌ 
ཚར༌ཚར༌ ཁོའ༌ མི༌ ལྡད༌པའེ༌ ཚབས༌ལ༌ སེམས༌ཅན༌ནི༌ ལྡད༌པ༌ ཡོད༌ ཅུག༌།’”

17 “‘ཐག༌ཅད༌ ཛད༌ཁན༌བོ༌ ལོན༌ ཁྱོང༌ཁན༌གུན༌ནི༌ ཤད༌ད༌ ཛདས༌, ཏམ༌པ༌ ཞུགས༌ཁན༌གུན༌ནི༌ ཁོང༌ངི༌ ཁྲིམས༌ཅད༌བོ༌ ཤད༌ད༌ 
ཛདས༌། ཀུན༌ཝང༌ དཀོན༌མཆོག༌གི༌ ཇིག༌རྟེན༌ནི༌ གྱལ༌སྲིད༌ ཚང༌མའེ༌ཀ༌ ཝང༌སྲུལ༌ལ༌ ཛད༌ཅེས༌པོ༌ མི༌ཚང༌མ༌ལ༌ ཧོ༌གོ༌ཅུག༌ཅེས༌ལ༌ 
ཏེ༌བོ༌ ཛདས༌། ཁོང༌ངི༌ ཏེ༌གུན༌ ཁོང༌ ཐུགས༌ཐད༌ཁན༌བོའ༌ སལ༌ལ༌ ཛད༌ད༌ནོག༌ ཏེ༌ནང༌ང༌ སེམས༌པས༌མོ༌ཅན༌གུན༌ ཐེས༌ཏེ༌ 
ཨིན༌ནོག༌།’”

18 “བེལ༌ཏེ༌ཤ༌ཟར༌, ཏེ༌ ཉི༌ལམ༌བོ༌ ང༌ ནེ༌བུ༌ཀཱ༌ནེ༌ཟཱར༌ལ༌ ཐོང༌། ཏ༌ ཏེ༌བོའེ༌ ཏོན༌ ཤོད༌དའང༌ ཅིའ༌ཟེར༌ན༌ ངའེ༌ གྱལ༌སྲིད༌ 
གང༌པོའེ༌ ཤེས༌རབ༌ཅན༌ མི༌ ཅིག༌གའང༌ ཏེ༌བོའེ༌ ཏོན༌ ཤད༌ མ༌ཉན༌། ཨིན༌ནའང༌ ཁྱོ༌རང༌ང༌ ཤད༌ ཉན༌ཨིན༌ ཅིའ༌ཟེར༌ན༌ ཏམ༌པ༌ 
ལྷ༌ལྷ༌མོ༌གུན༌ནི༌ ཐུག༌ཉིད༌ ཁྱོ༌རང༌ངི༌ ནང༌ང༌ ཡོད༌ཏེ༌ ཨིན༌ནོག༌།”

དཱ༌ནི༌ཨེལ༌ལི༌ ཉི༌ལམ༌མི༌ ཏོན༌ ཤདས༌།
4:19-37

19 ཏེ༌ནེ༌ ཏུས༌ བན༌ཤིག༌གི༌ ཕིའ༌ དཱ༌ནི༌ཨེལ༌ ཐེ༌ཚོམས༌ སོང༌ ཡང༌ ཉི༌ལམ༌མི༌ ཏོན༌བོ༌ སམས༌ཏེ༌ ཁོའེ༌ སེམས༌ལ༌ སྲན༌ཏྲེ༌ བར༌དོ༌ 
ཐོང༌། ཏེ༌ནེ༌ གྱལ༌པོའེ༌ ཟེརས༌, “བེལ༌ཏེ༌ཤ༌ཟར༌, ཉི༌ལམ༌ ཡ༌ ཏེ༌བོའེ༌ ཏོན༌བོ༌ སམས༌ཏེ༌ ཁྱོ༌རང༌ངི༌ སེམས༌ལ༌ ནགས༌ མ༌སྟན༌།”

ཁོའེ༌ ལན༌ ཏངས༌, “སྤོན༌བོ༌ ལེ༌, ཉི༌ལམ༌བོ༌ ཉེ༌རང༌ མན༌པ༌ ཉེ༌རང༌ངི༌ གྲ༌འོ༌གུན༌ ཡང༌ ཏེ༌བོའེ༌ ཏོན༌བོ༌ ཉེ༌རང༌ང༌ གྱབ༌གལ༌ 
ཅོ༌ཁན༌གུན༌ལ༌ ཇུང༌ཤིག༌པིའང༌། 20 ཉེ༌རང༌ང༌ ཐོང༌ཁན༌ནི༌ ལྕང༌མ༌ ལྡན༌ཏེ༌ ཤེད༌ཅན༌ གྱུར༌ ཡང༌ ཇིག༌རྟེན༌ནི༌ མི༌ ཚང༌མའེ༌ 
ཐོང༌ཅེས༌སི༌ ཕིའ༌ ཏེ༌བོའེ༌ གོ༌ ནམ༌མ༌ ཐུག༌, 21 ཏེ༌བོའེ༌ ལོ༌མ༌གུན༌ མ༌ ལྡེ༌མོ༌, ཏེ༌བོའེ༌ཀ༌ ཚང༌མའ༌ གབ༌ཅེས༌ ཁ༌ཟས༌ མ༌མང༌པོ༌ 
ཆགས༌ཏེ༌ ནམ༌མི༌ ཅ༌གུན༌ནི༌ ཏེ༌བོའེ༌ ཡལ༌ག༌གུན༌ནི༌ ནང༌ང༌ ཚངས༌ སགས༌ཏེ༌ ནག༌ཚོགས༌སི༌ སེམས༌ཅན༌གུན༌ ཏེ༌བོའེ༌ ཡོག༌ག༌ 
དུག༌དུག༌པིན༌། 22 གྱལ༌པོ༌ལེ༌ ཏེ༌ ལྕང༌མ༌བོ༌ ཉེ༌རང༌ ཨིན༌ནོག༌། ཉེ༌རང༌ ཀྲག༌པོ༌ དང༌ ཤེད༌ཅན༌ ཡང༌ ཉེ༌རང༌ངི༌ སྤལ༌ ནམ༌ཁའ༌ 
ཚོག༌པ༌ ལེབ༌ཏེ༌ ཇིག༌རྟེན༌ གང༌པོའ༌ ཉེ༌རང༌ངི༌ ཝང༌སྲུལ༌ལ༌ནོག༌།”

23 “གྱལ༌པོ༌ ཉེ༌རང༌ང༌ ལོན༌ ཁྱོང༌ཁན༌ ཏམ༌པ༌བོ༌ ནམ༌ཁའ༌ནེ༌ ཡོག༌ག༌ ཡོང༌ཨིན༌ ཐོང༌ ཡང༌ ཁོང༌ངི༌ མོལས༌, ‘ལྕང༌མ༌ ཅད༌ཏེ༌ 
མེད༌ཁན༌ ཅོས༌ ཨིན༌ནའང༌ ལྡིམས༌པོ༌ བོར༌ཏེ༌ ལྕགས༌ དང༌ ར༌གན༌ནི༌ ཏར༌ ཉམ༌པོ༌ ལྡོམ༌ ཡང༌ རྩའ༌ སྔོན༌པོའེ༌ སྐོར༌ཏེ༌ པ༌ཀྲག༌ 
སའེ༌ ནང༌ང༌ བོར༌། ནམ༌ཁའེ༌ ཟིལ༌པའེ༌ ཆུ༌ ཁོའ༌ ཕོག༌ཅུག༌ ཡང༌ ཁོ༌ ལོ༌ རྡུན༌ ནག༌ཚོགས༌སི༌ སེམས༌ཅན༌ ཉམ༌པོ༌ དུག༌ཅུག༌།’”

24 “གྱལ༌པོ༌ ཁྱེན༌ ཉི༌ལམ༌མི༌ ཏོན༌བོ༌ ནི༌, ཀུན༌ཝང༌ དཀོན༌མཆོག༌གི༌ ཐག༌ཅད༌ ཛད༌ཁན༌བོ༌ ཉེ༌རང༌ངི༌ཀ༌ ཇུང༌ཅེས༌ ཨིན༌ནོག༌། 
25 ཉེ༌རང༌ མི༌གུན༌ནི༌ ཕྲོ༌ནེ༌ བིང༌ཏེ༌ སེམས༌ཅན༌གུན༌ ཉམ༌པོ༌ དུག༌ཨིན༌, རྩའ༌ ཟེན༌ ཡང༌ ནམ༌ཁའེ༌ ཟིལ༌པའེ༌ ཆུ༌ ཉེ༌རང༌ང༌ 
ཕོག༌ཨིན༌། ཀུན༌ཝང༌ དཀོན༌མཆོག༌ གྱལ༌སྲིད༌ ཚང༌མའེ༌ཀ༌ ཝང༌སྲུལ༌ལ༌ ཛད༌ཁན༌ ཡང༌ ཏེ༌བོ༌ ཁོང༌རང༌ ཐུགས༌ཐད༌ཁན༌བོའ༌ 
སལ༌ལ༌ ཛད༌ཅེས༌པོ༌, ཉེ༌རང༌ངི༌ ལོ༌ རྡུན༌ནི༌ སྟིང༌ནེ༌ མན༌ནེ༌ ཁས༌ལེན༌ མི༌ཅོ༌། 26 ལྕང༌མའེ༌ ལྡིམས༌ དང༌ པ༌ཀྲག༌ བོར༌ཅེས༌ལ༌ 
བཀའ༌ སལ༌ཁན༌ནི༌ ཏོན༌ནི༌ ཉེ༌རང༌ངི༌ དཀོན༌མཆོག༌ ཀུན༌ཝང༌ ཞུགས༌ཁན༌བོ༌ ཁས༌ལེན༌ ཅོའ༌ཅིག༌ ཉེ༌རང༌ང༌ ཉེ༌རང༌ངི༌ གྱལ༌སྲིད༌ 
ལོགས༌ཏེ༌ ཐོབ༌ཅེས༌པོ༌ ཨིན༌ནོག༌། 27 གྱལ༌པོ༌ ནེ༌བུ༌ཀཱ༌ནེ༌ཟཱར༌ ཁྱེན༌, ངའེ༌ ལབ༌ཞའ༌ ཉན༌ན༌ ཛད༌, སྡིག༌པ༌ ཅོ༌ཅེས༌ ཕངས༌ཏེ༌ 
ཀྲང༌པོ༌ ཅོའ༌ ཛད༌། ངན༌པའེ༌ སྕོད༌པ༌ ཕངས༌ཏེ༌ ཉལ༌བ༌ཅན༌གུན༌ལ༌ སྙིང༌རྗེ༌ སྟན༌ན༌ ཛད༌། ཅི༌པ༌ཏ༌ ཉེ༌རང༌ངི༌ འི༌ སྐྱིད༌པོ༌ མི༌ཚེ༌བོ༌ 

ཡུན༌རིངས༌ ལུས༌ སྲིད༌ཅེས༌ ཨིན༌ནོག༌།”
28 གྱལ༌པོ༌ ནེ༌བུ༌ཀཱ༌ནེ༌ཟཱར༌རི༌ཀ༌ ཏེ༌ ཚང༌མ༌ ཇུང༌། 29 ཟླ༌ 12 སྟིང༌ནེ༌ གྱལ༌པོ༌ བ༌བེ༌ལོན༌ནི༌ ཁར༌རི༌ ཐོག༌གི༌ཀ༌ གྲུལ༌ཨིན༌ ཡོད༌ 

ཟ༌ནེ༌ 30 ཁོའེ༌ ཟེརས༌, “ང༌ དུག༌སའེ༌ འི༌ བ༌བེ༌ལོན༌ནི༌ གྱལ༌སའ༌ ཇིགས༌པོ༌ ངའེ༌ རྩིགས༌ཏེ༌ མ༌ནོག༌ག༌? ཏེ༌བོ༌ ངའེ༌ སྤེལ༌ དང༌ 
ཁྱུད༌ སྟན༌ཅེས༌ལ༌ ཅོས༌ཏེ༌ མ༌ནོག༌ག༌?”

31 ཏེ༌ སྤེ༌ར༌གུན༌ ཁོའེ༌ ཁའ༌ནེ༌ བིང༌ མ༌ཚར༌ར༌ ནམ༌ཁའ༌ནེ༌ སྐད༌ཅིག༌གི༌ མོལས༌, “གྱལ༌པོ༌ ནེ༌བུ༌ཀཱ༌ནེ༌ཟཱར༌ འི༌ བཀའ༌བོ༌ 
ཁྱོ༌རང༌ངི༌ ཕིའ༌ ཨིན༌, གྱལ༌པོའེ༌ ཝང༌བོ༌ ངའེ༌ ཁྱོ༌རང༌ངི༌ ཀ༌ནེ༌ ཁྱེར༌རད༌། 32 ཁྱོ༌རང༌ མི༌གུན༌ནི༌ ཕྲོ༌ནེ༌ ཕིངས༌ཏེ༌ ནག༌ཚོགས༌སི༌ 
སེམས༌ཅན༌ནི༌ ཕྲོའ༌ དུག༌ཨིན༌ ཡང༌ བ༌ལང༌ ཙོགས༌ལ༌ རྩའ༌ ཟེན༌། ཀུན༌ཝང༌ དཀོན༌མཆོག༌ གྱལ༌སྲིད༌ ཚང༌མའེ༌ཀ༌ ཝང༌སྲུལ༌ལ༌ 
ཛད༌ཁན༌ ཡང༌ ཏེ༌བོ༌ ཁོང༌རང༌ ཐུགས༌ཐད༌ཁན༌བོའ༌ སལ༌ལ༌ ཛད༌ཅེས༌པོ༌ ཁས༌ལེན༌ ཅོ༌ཅོ༌ ལོ༌ རྡུན༌ ཁྱོ༌རང༌ ཏེ༌ ཙོགས༌ལ༌ 
དུག༌ཨིན༌།”

33 ཏེན༌ན༌མལ༌ལ༌ ནེ༌བུ༌ཀཱ༌ནེ༌ཟཱར༌རི༌ སྐོར༌ལ༌ མོལ༌ཁན༌ ཚང༌མ༌ དྲན༌དྲའ༌ གྲུབ༌། ཁོ༌ མི༌གུན༌ནི༌ ཕྲོ༌ནེ༌ ཕིངས༌ཏེ༌ བ༌ལང༌ ཙོགས༌ལ༌
རྩའ༌ ཟོས༌། ཁོའེ༌ སྲའ༌ ལག༌གི༌ ཤོག༌པ༌ ཙོགས༌ རིང༌མོ༌ ཡང༌ སེན༌མོ༌ ཅའེ༌ སེན༌མོ༌ ཙོགས༌ གྱུར༌གྱུར༌ ཚོག༌པ༌ ཁོའེ༌ ཟུགས༌པོའ༌ 
ནམ༌ཁའེ༌ ཟིལ༌པའེ༌ ཆུ༌ ཕོག༌།

34 “ཏེ༌ ཏུས༌པོ༌ བུད༌ཏེ༌ སྟིང༌ནེ༌ ང༌ ནེ༌བུ༌ཀཱ༌ནེ༌ཟཱར༌རི༌ ནམ༌ཁའེ༌ ཆོགས༌ལ༌ ལྟས༌པིན༌ ཡང༌ ངའེ༌ ལྡད༌པ༌ ཁྱོར༌ཁན༌བོ༌ གྱལ༌། ཏེ༌ནེ༌
ངའེ༌, ཀུན༌ཝང༌ དཀོན༌མཆོག༌ག༌ སྟོད༌པ༌ ཕུལ༌པིན༌། ཏུས༌གྱུན༌ སོན༌པོ༌ དཀོན༌མཆོག༌ག༌ ངའེ༌ རྩི༌ཝ༌ དང༌ སྤལ༌ ཕུལ༌པིན༌།

ཁོང༌ངི༌ གྱལ༌སྲིད༌ ཐའ༌མེད༌ཁན༌ནི༌ གྱལ༌སྲིད༌,
ཡང༌ ཁོང༌ངི༌ གྱལ༌སྲིད༌ མི༌རབས༌ནེ༌ མི༌རབས༌ ལུས༌ཨིན༌།

35 ཁོང༌ངི༌ སྐུན༌དུན༌ལ༌ ཇིག༌རྟེན༌པ༌ ཚང༌མ༌ ཅའང༌ མ༌ནོག༌།
ཇིག༌རྟེན༌ནི༌ མི༌ དང༌ ནམ༌ཁའེ༌ ཝང༌གུན༌ ཉམ༌པོ༌

ཁོང༌ངི༌ ཁོང༌རང༌ ཐད༌ཁན༌ ཛད༌ད༌ནོག༌།
སུ༌ཞིག༌གའང༌ ཁོང༌ངི༌ ཆག༌ ལྡམས༌ཏེ༌ བོར༌ མི༌ཉན༌

ཡ༌ འི༌བོ༌ ཅི༌ ཛད༌ཏེ༌ ཨིན༌ ཟེར༌ མི༌ཉན༌?”
36 “ཏེན༌ན༌ ཏུས༌ལ༌ ངའེ༌ ལྡད༌པ༌ ཁྱོར༌ཁན༌བོ༌ གྱལ༌ ཡང༌ ངའ༌ སྤལ༌, རྩི༌ཝ༌ དང༌ གྱལ༌སྲིད༌ གུན༌ ལོགས༌ཏེ༌ ཐོབ༌། ངའ༌ ཁ༌དའ༌

ཏང༌ཁན༌ དང༌ ངའེ༌ ལོན༌པོ༌ གུན༌ནི༌ ང༌ ཙལ༌དུག༌པིན༌། ང༌ ང༌རང༌ངི༌ ཁྲིས༌སི༌ཀ༌ སྟགས༌ ཡང༌ ང༌ སྔུན༌ནི༌ སང༌ ཀྲག༌ག༌ གྱུར༌། 
37 ཏ༌ ང༌ ནེ༌བུ༌ཀཱ༌ནེ༌ཟཱར༌རི༌ ནམ༌ཁའེ༌ གྱལ༌པོའ༌ སྟོད༌པ༌, ཀུས༌པ༌ དང༌ སྤལ༌ ཕུལ༌ལད༌ ཅིའ༌ཞུ༌ན༌ ཁོང༌ངི༌ ཆག༌ལས༌ ཚང༌མ༌ 
ཀྲང༌པོ༌ ཨིན༌ནོག༌ ཡང༌ ཁོང༌ངི༌ ཐག༌ཅད༌ ཚང༌མ༌ འོས༌པ༌ཅན༌ ཨིན༌ནོག༌། ཀྲག༌པོ༌ ཚོར༌ཁན༌གུན༌ ཁོང༌ངི༌ པས༌མོ༌ ཛད༌ད༌ནོག༌།”
5

རྩིག༌པའེ༌ཀ༌ བྲི༌ཁན༌ནི༌ ལག༌པ༌།
5:1-31

1 གྱལ༌པོ༌ བེལ༌ཤའེ༌ཟར༌རི༌ ཁོ༌རང༌ངི༌ 1000 ལོན༌པོ༌གུན༌ལ༌ གྲོན༌ ཀྲག༌པོ༌ ཏངས༌ཏེ༌ ཁོང༌གུན༌ ཉམ༌པོ༌ རྒུན༌ཆང༌ ཐུངས༌། 
2 གྱལ༌པོ༌ ར༌རོས༌ པ༌སང༌ ཁོ༌རང༌, ཁོའེ༌ ན༌མ༌གུན༌, ཚེ༌ཡོག༌ ན༌མ༌གུན༌ ཡང༌ ལོན༌པོ༌གུན༌ ཆང༌ ཐུང༌ཅེས༌སི༌ ཕིའ༌ ཁོའེ༌ ཨ༌བ༌ 
ནེ༌བུ༌ཀཱ༌ནེ༌ཟཱར༌རི༌ ཡེ༌རུ༌ཤ༌ལེམ༌མི༌ ཆོད༌ཁང༌ནེ༌ ཁྱོང༌ཁན༌ནི༌ སེར༌ དང༌ མུལ༌ལི༌ ཀོ༌རེ༌གུན༌ ཁྱོང༌ཅེས༌ལ༌ གྱལ༌པོའེ༌ བཀའ༌ ཏངས༌། 
3 ཏེ༌ནེ༌ ཞབ༌ཤི༌གུན༌ནི༌ ཡེ༌རུ༌ཤ༌ལེམ༌མི༌ དཀོན༌མཆོག༌གི༌ ཆོད༌ཁང༌ནེ༌ ཁྱོང༌ཁན༌ནི༌ སེར༌རི༌ ཀོ༌རེ༌གུན༌ ཁྱོངས༌ ཡང༌ གྱལ༌པོ༌, ཁོའེ༌ 
ན༌མ༌གུན༌ དང༌ ལོན༌པོ༌གུན༌ནི༌ ཏེ༌ནང༌ང༌ རྒུན༌ཆང༌ ཐུངས༌། 4 ཆང༌ ཐུང༌ཨིན༌ ཁོང༌གུན༌ནི༌ སེར༌, མུལ༌, ར༌གན༌, ལྕགས༌, ཤིང༌ 
དང༌ རྡོའ༌ ཅོ༌ཁན༌ ཁོ༌རང༌གུན༌ནི༌ ལྷ༌ལྷ༌མོ༌གུན༌ལ༌ སྟོད༌པ༌ ཕུལས༌།

5 ཧུན༌མེད༌ལ༌ ལག༌པ༌ཞིག༌ སྔོན༌ཏེ༌ འོད༌སྟག༌གི༌ དུན༌ལ༌ ཁར༌རི༌ རྩིག༌པའེ༌ཀ༌ བྲིའ༌ ཛདས༌། གྱལ༌པོའེ༌ ཏེ༌ ལག༌པའེ༌ བྲི༌ཨིན༌ 
ཡོད༌ཁན༌བོའ༌ ལྟའད༌པིན༌། 6 ཁོའེ༌ ལྡོང༌ སེར༌པོ༌ གྱུརས༌ ཡང༌ ཁོ༌ མ༌ སྲན༌ཏྲེ༌ ཇིགས༌ཏེ༌ ཁོའེ༌ པིག༌མོ༌ དང༌ སྐང༌གུན༌ དར༌ཨིན༌ 
གྱལ༌པོ༌ སའེ༌ཀ༌ མ༌ཁད༌།

7 གྱལ༌པོའེ༌ ཁོ༌རང༌ངི༌ ཤི༌ཁན༌ནི༌ སེམས༌ཉིད༌ བོད༌ཁན༌, སྐར༌རྩིས༌ ཏང༌ཁན༌ དང༌ མ༌ཡོངས༌པའེ༌ ཏུས༌སི༌ སྐོར༌ལ༌ ཤད༌ཁན༌ 
ཚང༌མ༌ ཀུ༌ཅོ༌ ཏངས༌ཏེ༌ བོདས༌། གྱལ༌པོའེ༌ ཏེ༌ ཤེས༌རབས༌ཅན༌ མི༌གུན༌ལ༌ ཟེརས༌, “འི༌ བྲིས༌ཁན༌བོ༌ སིལ༌ཏེ༌ ཏེ༌བོའེ༌ ཏོན༌ 

ཤད༌ཁན༌བོའ༌ ངའེ༌ གྱལ༌པོ༌ ཙོགས༌སི༌ ཀོས༌ སྐོན༌ཏེ༌ སེར༌རི༌ ཉག༌ཐག༌ སྐྱེའ༌ སྐར༌ཨིན༌ ཡང༌ ཁོའ༌ གྱལ༌སྲིད༌དི༌ ནང༌ང༌ ཐོ༌ཤོག༌ 
ཀོ༌ས༌ སུམ༌པ༌བོ༌ ཏང༌ཨིན༌།”

8 གྱལ༌པོའེ༌ ཤེས༌རབ༌ཅན༌ མི༌ ཚང༌མ༌ ཡོངས༌ ཨིན༌ནའང༌ ཁོང༌གུན༌ལ༌ ཏེ༌ བྲིའ༌ ཛད༌ཁན༌བོ༌ སིལ༌ ཡ༌ ཏེ༌བོའེ༌ ཏོན༌ ཤད༌ 
མ༌ཉན༌། 9 ཏེ༌ནེ༌ གྱལ༌པོ༌ བེལ༌ཤའེ༌ཟར༌ མ༌ སྲན༌ཏྲེ༌ ཇིགས༌ཏེ༌ ཁོང༌ངི༌ ལྡོང༌ མང༌ང༌ སེར༌པོ༌ གྱུར༌། ཁོང༌ངི༌ ལོན༌པོ༌གུན༌ ཐེ༌ཚོམས༌ 
སོང༌ཏེ༌ ཅི༌ ཅོ༌ཅེས༌པོ༌ ཧ༌མ༌གོ༌།

10 གྱལ༌པོ༌ དང༌ ལོན༌པོ༌ གུན༌ནི༌ སྐད༌ ཚོར༌ཏེ༌ ཨ༌མ༌ གྱལ༌མོ༌ གྲོན༌ ཏང༌སའེ༌ ནང༌ང༌ ཡོངས༌ཏེ༌ ཟེརས༌, “གྱལ༌པོའེ༌ སྐུ༌ཚེ༌ 
སྟན༌ཤིག༌། ཇིགས༌ཏེ༌ སེར༌པོ༌ ཆའ༌ མ༌ཛད༌། 11 ཉེ༌རང༌ངི༌ གྱལ༌སྲིད༌དི༌ ནང༌ང༌ ཏམ༌པ༌ ལྷ༌ལྷ༌མོ༌གུན༌ནི༌ ཐུག༌ཉིད༌ ཡོད༌ཁན༌ མི༌ཞིག༌ 
ཡོད༌། ཉེ༌རང༌ངི༌ ཨ༌བ༌ གྱལ༌པོ༌ ནེ༌བུ༌ཀཱ༌ནེ༌ཟཱར༌རི༌ ཏུས༌ལ༌ ཁོ༌ ལྷ༌ལྷ༌མོ༌གུན༌ ཙོགས༌ ཤེས༌རབས༌ཅན༌, རིག༌པ༌ཅན༌ དང༌ ཁས༌པ༌ 
ཡོད༌ཁན༌བོ༌ ཐོང༌ཏེ༌ ཁོའ༌ མོ༌ ཏབ༌ཁན༌, ཤི༌ཁན༌ནི༌ སེམས༌ཉིད༌ བོད༌ཁན༌, སྐར༌རྩིས༌ཏང༌ཁན༌ ཏང༌ མ༌ཡོངས༌པའེ༌ ཏུས༌སི༌ སྐོར༌ལ༌ 
ཤད༌ཁན༌ གུན༌ནི༌ འུ༌སྐྱོང༌ང༌ སྐོས༌། 12 ཏེ༌ མི༌ དཱ༌ནི༌ཨེལ༌ལ༌ གྱལ༌པོའེ༌ བེལ༌ཏེ༌ཤ༌ཟར༌ ཟེར༌རད༌པིན༌, ཁོ༌ མ༌ ཤེས༌རབས༌ཅན༌, 
རིག༌པ༌ཅན༌ དང༌ ཁས༌པ༌ ཡོད༌ཁན༌བོ༌ གྱུས༌སོང༌ ཡང༌ ཁོའ༌ ཉི༌ལམ༌མི༌ ཏོན༌, སྐ༌ལས༌ ཀགས༌པོ༌ ཡང༌ ཚོད༌ལེན༌ གུན༌ སེལ༌ 
ཉན༌ནད༌པིན༌། དཱ༌ནི༌ཨེལ༌ལ༌ བོད༌ཏེ༌ འི༌ བྲིའ༌ ཛད༌ཁན༌ནི༌ ཏོན༌བོ༌ ཤད༌ ཅུག༌།”

13 ཏེ༌ནེ༌ དཱ༌ནི༌ཨེལ༌ གྱལ༌པོའེ༌ དུན༌ལ༌ ཁྱོངས༌ ཡང༌ ཁོའེ༌ ཟེརས༌, “ཁྱོ༌རང༌ ངའེ༌ ཨ༌བ༌ གྱལ༌པོའེ༌ ཡ༌ཧུ༌དཱ༌ནེ༌ ཟུམས༌ཏེ༌ 
ཁྱོང༌ཁན༌ དཱ༌ནི༌ཨེལ༌ ཨིན༌ན༌? 14 ཁྱོ༌རང༌ངི༌ ནང༌ང༌ ལྷ༌ལྷ༌མོ༌གུན༌ནི༌ ཐུག༌ཉིད༌ གངས༌ཏེ༌ ཁྱོ༌རང༌ མ༌ རིག༌པ༌ཅན༌, ཤེས༌རབས༌ཅན༌
དང༌ ཁས༌པ༌ ཡོད༌ཁན༌བོ༌ ངའེ༌ ཚོར༌། 15 ངའེ༌ མི༌ ཤེས༌རབ༌ཅན༌ དང༌ སྐར༌རྩིས༌ ཏང༌ཁན༌ གུན༌ལ༌ བོད༌པིན༌ ཨིན༌ནའང༌ 
ཁོང༌གུན༌ལ༌ འི༌བོའེ༌ ཏོན༌ ཤད༌ མ༌ཉན༌། 16 ཁྱོ༌རང༌ང༌ ཉི༌ལམ༌མི༌ ཏོན༌ དང༌ སྐ༌ལས༌ ཀགས༌པོ༌གུན༌ སེལ༌ ཉན༌དུག༌ ཟེར༌ཏེ༌ ངའ༌ 
ཚོར༌། ཀལ༌ཏེས༌ ཁྱོ༌རང༌ངི༌ འི༌ བྲིས༌ཁན༌བོ༌ སིལ༌ཏེ༌ ཏེ༌བོའེ༌ ཏོན༌བོ༌ ཤད༌ན༌ ངའེ༌ ཁྱོ༌རང༌ང༌ གྱལ༌པོ༌ ཙོགས༌སི༌ ཀོས༌ སྐོན༌ཏེ༌ 
སེར༌རི༌ ཉག༌ཐག༌ སྐྱེའ༌ སྐར༌ཨིན༌ ཡང༌ གྱལ༌སྲིད༌དི༌ ནང༌ང༌ ཐོ༌ཤོག༌ ཀོ༌ས༌ སུམ༌པ༌ ཏང༌ཨིན༌།”

17 ཏེ༌ནེ༌ དཱ༌ནི༌ཨེལ༌ལི༌ གྱལ༌པོའ༌ ལན༌ཏངས༌, “སོལ༌རས༌གུན༌ ཉེ༌རང༌ངི༌ བོར༌ར༌ ཛད༌ ཡ༌ ཞན༌ཞིག༌ག༌ སལ༌ལ༌ ཛད༌ 
ཨིན༌ནའང༌ ངའེ༌ ཉེ༌རང༌ང༌ འི༌ བྲིས༌ཁན༌བོ༌ སིལ༌ཏེ༌ ཏེ༌བོའེ༌ ཏོན༌བོ༌ ཤད༌ཨིན༌།

18 “གྱལ༌པོ༌ ཁྱེན༌, ཀུན༌ཝང༌ དཀོན༌མཆོག༌གི༌, ཉེ༌རང༌ངི༌ ཨ༌བ༌ ནེ༌བུ༌ཀཱ༌ནེ༌ཟཱར༌ལ༌ ཝང༌, ཁྱུད༌, སྤལ༌ དང༌ རྩི༌ཝ༌ སལ༌ལ༌ 
ཛདས༌། 19 ཁོའ༌ ཀོ༌ས༌ ཇིགས༌པོ༌ སལ༌ལ༌ ཛད༌ཅེས༌པོའེ༌ གྱལ༌ཁམས༌, སྐད༌ དང༌ མི༌ ཚང༌མ༌ ཁོང༌ང༌ ཇིགས༌ཏེ༌ དར༌རད༌པིན༌། 
གྱལ༌པོའེ༌ སད༌ ཉིན༌ གྲོ༌ཁན༌གུན༌ སད༌དད༌པིན༌, པུད༌ད༌ ཐད༌ཁན༌གུན༌ པུད༌དད༌པིན༌, སྟག༌ག༌ ཐད༌ཁན༌གུན༌ སྟག༌གད༌པིན༌ ཡང༌ 
ཕབ༌བ༌ ཐད༌ཁན༌གུན༌ ཕབ༌བད༌པིན༌། 20 ཨིན༌ནའང༌ ཁོའེ༌ སྙིང༌ ཕོ༌སོ༌ཅན༌ སྐྱོང༌པོ༌ གྱུར༌ར༌ཅིག༌, དཀོན༌མཆོག༌གི༌ ཁོ༌ གྱལ༌པོའེ༌ 
ཁྲིས༌སི༌ ཀ༌ནེ༌ ཕབས༌ཏེ༌ ཁོའེ༌ སྤལ༌བོ༌ མེད༌ཁན༌ ཛདས༌། 21 ཁོ༌ མི༌གུན༌ནི༌ ཕྲོ༌ནེ༌ ཕིངས༌ཏེ༌ ཁོའ༌ སེམས༌ཅན༌ནི༌ ལྡད༌པ༌ སལས༌། 
ཁོ༌ ནག༌ཚོགས༌སི༌ བུང༌བུ༌གུན༌ ཉམ༌པོ༌ དུགས༌ཏེ༌ བ༌ལང༌ ཙོགས༌ལ༌ རྩའ༌ ཟོས༌ ཡང༌ ཁོའེ༌ ཟུགས༌པོའ༌ ཟིལ༌པའེ༌ ཆུ༌ ཕོག༌ ནམ༌ 
ཚག༌པ༌ ཁོའེ༌ ཀུན༌ཝང༌ དཀོན༌མཆོག༌གི༌ ཇིག༌རྟེན༌ནི༌ གྱལ༌སྲིད༌ ཚང༌མའེ༌ཀ༌ ཝང༌སྲུལ༌ལ༌ ཛད༌ཅེས༌ ཡང༌ ཁོང༌ ཐུགས༌ཐད༌ཁན༌བོ༌ 
ཏེ༌གུན༌ནི༌ཀ༌ ཝང༌སྲུལ༌པ༌ སྐོའ༌ ཛད༌ཅེས༌པོ༌ ཁས༌ལེན༌ མ༌ཅོས༌།”

22 “ཨིན༌ནའང༌ ཁོང༌ངི༌ བུ༌ཚ༌ བེལ༌ཤའེ༌ཟར༌ ཉེ༌རང༌ང༌ ཏེ༌གུན༌ གྱུས༌ཡོད༌ཏེའང༌ པས༌མོ༌ མ༌གྱུར༌། 23 མ༌ཚད༌ ཉེ༌རང༌ངི༌ 
ནམ༌ཁའེ༌ གཙོ༌བོ༌ དཀོན༌མཆོག༌གི༌ གྱབ༌གལ༌ ཅོས༌ཏེ༌ ཁོང༌ངི༌ ཆོད༌ཁང༌ངི༌ ཏམ༌པ༌ ཀོ༌རེ༌གུན༌ ཁྱོངས༌ཏེ༌ ཉེ༌རང༌, ཉེ༌རང༌ངི༌ 
ན༌མ༌གུན༌, ཚེ༌ཡོག༌ ན༌མ༌གུན༌ ཡང༌ ལོན༌པོ༌གུན༌ལ༌ རྒུན༌ཆང༌ ཐུང༌ཅེས༌ལ༌ ཏངས༌། ཉེ༌རང༌ངི༌ མ༌ཐོང༌ཁན༌, མ༌ཚོར༌ཁན༌ དང༌ 
ཧ༌མ༌གོ༌ཁན༌ སེར༌, མུལ༌, ར༌གན༌, ལྕགས༌, ཤིང༌ དང༌ རྡོའེ༌ སྐུན༌དྲའ༌གུན༌ལ༌ སྟོད༌པ༌ ཕུལས༌ ཨིན༌ནའང༌ ཉེ༌རང༌ངི༌ སྲོག༌ དང༌ 
ཉེ༌རང༌ངི༌ མི༌ཚེ༌ ནང༌ང༌ ཅོ༌ཅེས༌ཅན༌ ཚང༌མའེ༌ཀ༌ ཝང༌ ཡོད༌ཁན༌ དཀོན༌མཆོག༌ག༌ ཉེ༌རང༌ངི༌ རྩི༌ཝ༌ མ༌སལས༌། 24 ཏེ༌བོའེ༌ཕིའ༌ 
ཁོང༌ངི༌ བྲི༌ཅེས༌ལ༌ འི༌ ལག༌པ༌ ཀལ༌ལ༌ ཛདས༌། 25 ཏེ༌ བྲིས༌ཁན༌བོ༌ འི༌བོ༌ ཨིན༌ནོག༌:

མེ༌ནེ༌, མེ༌ནེ༌, ཏེ༌ཀེལ༌, པར༌སིན༌།
26 མེ༌ནེ༌ ཏོན༌ ནི༌ དཀོན༌མཆོག༌གི༌ ཉེ༌རང༌ངི༌ ཝང༌སྲུལ༌ལི༌ ཞག༌པོ༌ རྩིའ༌ ཛད༌ཏེ༌ མེད༌ཁན༌ ཅོའ༌ ཛད༌ཨིན༌།
27 ཏེ༌ཀེལ༌ལི༌ ཏོན༌ ནི༌ ཉེ༌རང༌ སྐར༌ར༌ ཛདས༌ ཨིན༌ནའང༌ མ༌ ཡང༌མོ༌ བིང༌།
28 པར༌སིན༌ནི༌ ཏོན༌ ནི༌ ཉེ༌རང༌ངི༌ གྱལ༌སྲིད༌ལ༌ ཁག༌ པུད༌ཏེ༌ མེ༌དིའ༌པ༌ དང༌ པར༌ཤིའ༌པ༌ གུན༌ལ༌ ཏང༌ཨིན༌།”

29 ཏེ༌ནེ༌ བེལ༌ཤའེ༌ཟར༌རི༌ བཀའ༌ ནང༌ཞིན༌ དཱ༌ནི༌ཨེལ༌ལ༌ གྱལ༌པོ༌ ཙོགས༌ ཀོས༌ སྐོན༌ཏེ༌ སྐྱེའ༌ སེར༌རི༌ ཉག༌ཐག༌ སྐརས༌ ཡང༌ 
ཁོའ༌ གྱལ༌སྲིད༌དི༌ ནང༌ང༌ ཐོ༌ཤོག༌ ཀོ༌ས༌ སུམ༌པའེ༌ཀ༌ སྐོས༌།

30 ཏེན༌ན༌ ཚན༌ལ༌ གྲ༌འོ༌གུན༌ནི༌ བ༌བེ༌ལོན༌ནི༌ གྱལ༌པོ༌ བེལ༌ཤའེ༌ཟར༌ སད༌ཏེ༌ 31 མེ༌དིའ༌པ༌ གྲ༌རི༌ཡས༌སི༌ གྱལ༌སྲིད༌པོ༌ ང༌ཡོག༌ག༌
ལེནས༌། ཏེ༌ ཏུས༌ གྲ༌རི༌ཡས༌ལ༌ ལོ༌ 62 ཆའད༌པིན༌།
6

སིང༌གེ༌ དོང༌ངི༌ ནང༌ང༌ དཱ༌ནི༌ཨེལ༌།
6:1-28

1 གྱལ༌པོ༌ གྲ༌རི༌ཡས༌སི༌ ཁོ༌རང༌ངི༌ གྱལ༌སྲིད༌པོ༌ ཡུལ༌ཇོངས༌ 120 ནང༌ང༌ བགོས༌ ཡང༌ ཏེ༌ རེ༌རེ༌ཀ༌ ཝང༌ སྲུལ༌ཁན༌ནི༌ 
ཀའ༌ལོན༌ སྐོས༌། 2 ཏེ༌ ཀའ༌ལོན༌གུན༌ནི༌ གྱལ༌པོའེ༌ ཕན༌ཐོགས༌སི༌ ཕིའ༌ ལས༌ ཅོ༌ཅེས༌ ཏན༌ཏན༌ ཅོ༌ཅེས༌ལ༌ གྱལ༌པོའེ༌ ལྟའ༌ཁན༌ནི༌ 
མི༌ སུམ༌ སྐོས༌, དཱ༌ནི༌ཨེལ༌ ཁོང༌གུན༌ནི༌ ནང༌ནེ༌ ཅིག༌ ཨིན༌པིན༌། 3 ཏུས༌ ཉུ༌ངུན༌ ཞིག༌གི༌ ནང༌ང༌ དཱ༌ནི༌ཨེལ༌ལི༌ ལས༌ མ༌ གྱལ༌ལ༌ 
ཅོས༌ཏེ༌ ཁོ༌རང༌ངི༌ ཕྲོ༌པ༌གུན༌ དང༌ ཀའ༌ལོན༌གུན༌ནི༌ སང༌ མང༌ང༌ ཇོན༌པོ༌ ཨིན༌ཁན༌བོ༌ སྟནས༌ ཏེ༌བོའེ༌ཕིའ༌ གྱལ༌པོའེ༌ ཁོ༌ གྱལ༌སྲིད༌
གང༌པོའེ༌ཀ༌ འུ༌སྐྱོང༌ང༌ སྐོ༌ཅེས༌ ཐག༌ཅདས༌། 4 ཏེ༌བོའེ༌ ཞས༌ཏེ༌ ཁོའེ༌ ཕྲོ༌པ༌ ཉིས༌ཀོ༌ དང༌ ཀའ༌ལོན༌གུན༌ནི༌ དཱ༌ནི༌ཨེལ༌ལི༌ ལས༌སི༌ 
ནང༌ང༌ སྐྱོན༌ ཙལས༌ ཨིན༌ནའང༌ ཁོང༌གུན༌ལ༌ ཅའང༌ མ༌ཐོབ༌ ཅིའ༌ཟེར༌ན༌ དཱ༌ནི༌ཨེལ༌ ཨིད༌ཤེས༌ཅན༌, ཁོ༌རང༌ངི༌ ལས༌ལ༌ སྣང༌མེད༌ 
མ༌ཅོ༌ཁན༌ ཡང༌ ཕག༌སུབ༌བི༌ པེ༌ནེ༌ མ༌ནེ༌ ལེན༌ན༌ མེད༌པིན༌། 5 སྟིང༌ཇུག༌ག༌ ཁོང༌གུན༌ནི༌ ཟེརས༌, “ཁོའེ༌ ཁོ༌རང༌ངི༌ དཀོན༌མཆོག༌གི༌ 
ཁྲིམས༌ མི༌ཅག༌ཅེས༌ མ༌སྟོག༌ ང༌དང༌ང༌ འི༌ མི༌བོའེ༌ ནང༌ང༌ ཅའང༌ སྐྱོན༌ མི༌ ཐོབ༌།”

6 ཏེ༌བོའེ༌ཕིའ༌ ཁོའེ༌ ཕྲོ༌པ༌ ཉིས༌ཀོ༌ དང༌ ཀའ༌ལོན༌གུན༌ གྱལ༌པོའེ༌ཀ༌ སོང༌ཏེ༌ ཟེརས༌, “གྱལ༌པོ༌ གྲ༌རི༌ཡས༌སི༌ སྐུ༌ཚེ༌ སྟན༌ཤིག༌། 
7 ང༌ཞའ༌, ཉེ༌རང༌ངི༌ ལས༌གུན༌ལ༌ ལྟའ༌ཁན༌, ཀའ༌ལོན༌གུན༌, ཁ༌དའ༌ ཏང༌ཁན༌གུན༌ དང༌ སྤོན༌བོ༌ ཚང༌མ༌ ཁའ༌ ཆམས༌ཏེ༌ གྱལ༌པོའ༌
བཀའ༌ཁྲིམས༌ ཤིག༌ སལ༌ཅེས༌ལ༌ ཞུ༌ཝ༌ ཕུལ༌ལད༌། ཡོང༌ཅེས༌ཅན༌ནི༌ ཞག༌ སུམ༌ཅུའི༌ ནང༌ང༌ སུ༌ཞིག༌གི༌ ཉེ༌རང༌ མན༌པ༌ ཞན༌ མི༌ 
ཡ༌ ལྷ༌ལྷ༌མོ༌ སུ༌ཞིག༌ག༌ ཅོལ༌ན༌ ཏེ༌ མི༌བོ༌ སིང༌གེ༌ དོང༌ངི༌ ནང༌ང༌ ཕང༌ཅེས༌སི༌ བཀའ༌ སལ༌ལ༌ ཛད༌། 8 གྱལ༌པོ༌ ཁྱེན༌, ཏེ༌ ཁྲིམས༌པོ༌
བྲི༌ཅེས༌ལ༌ བཀའ༌ སལ༌ ཏེ༌ནེ༌ ཏེ༌བོའ༌ སུ༌ཞིག༌གིའང༌ གྱབ༌གལ༌ ཅོ༌མི༌ཉན༌ ཡང༌ མེ༌དིའ༌པ༌ དང༌ པར༌ཤིའ༌པ༌ གུན༌ནི༌ ཁྲིམས༌ 
ནང༌ཞིན༌ སུ༌ཞིག༌གིའང༌ ཏེ༌བོ༌ གྱུར༌ མི༌ཉན༌།” 9 ཏེ༌ནེ༌ གྱལ༌པོ༌ གྲ༌རི༌ཡས༌སི༌ ཏེ༌ ཁྲིམས༌པོ༌ བྲི༌ ཅུགས༌།

10 དཱ༌ནི༌ཨེལ༌ལ༌ གྱལ༌པོའེ༌ བཀའ༌ ཁྲིམས༌པོ༌ གྱུས༌ ཡོད༌ཏེའང༌ ཁོ༌ ཁོ༌རང༌ངི༌ ཁང༌པའེ༌ ཡེ༌རུ༌ཤ༌ལེམ༌ ཆོགས༌ལ༌ ཀར༌ཁུང༌ 
ཡོད༌ཁན༌ ཁེ༌ཐོག༌གི༌ ནང༌ང༌ སོང༌ ཡང༌ ཏུས༌གྱུན༌ ཙོགས༌ལ༌ ཞག༌ཏང༌ ལན༌ སུམ༌ པིག༌དོང༌ ཙུགས༌ཏེ༌ དཀོན༌མཆོག༌ག༌ ཐུག༌རྗེ༌ཆེ༌ 
ཞུ༌ཨིན༌ མོས༌ལམ༌ ཞུའད༌པིན༌། 11 ཏེ༌ནེ༌ ཁྲིམས༌ བྲི༌ ཅུག༌ཁན༌ནི༌ མི༌གུན༌ དཱ༌ནི༌ཨེལ༌ལི༌ ཁང༌པ༌ སོང༌ ཡང༌ ཁོའེ༌ དཀོན༌མཆོག༌ག༌ 
རོགས༌ ཛད༌ཅེས༌ལ༌ མོས༌ལམ༌ ཞུ༌ཨིན༌ ཐོང༌། 12 ཁོང༌གུན༌ གྱལ༌པོ༌ ཡོད༌ས༌ སོང༌ཏེ༌ ཁྲིམས༌པོ༌ ཨིད༌ཏུ༌ སྐུལས༌, “ཡོང༌ཅེས༌ཅན༌ནི༌ 
ཞག༌ སུམ༌ཅུའི༌ ནང༌ང༌ ཉེ༌རང༌ མན༌པ༌ ཞན༌ མི༌ ཡ༌ ལྷ༌ལྷ༌མོ༌ སུ༌ཞིག༌ག༌ ཅོལ༌ན༌ ཏེ༌ མི༌བོ༌ སིང༌གེ༌ དོང༌ངི༌ ནང༌ང༌ ཕང༌ཅེས༌སི༌ 
བཀའ༌ སལ༌ལ༌ མ༌ཛད༌པིན༌ན༌?”

གྱལ༌པོའེ༌ ལན༌ཏངས༌, “ཁྲིམས༌པོ༌ སྟན༌པོ༌ ཨིན༌། མེ༌དིའ༌པ༌ དང༌ པར༌ཤིའ༌པ༌ གུན༌ནི༌ ཁྲིམས༌ ནང༌ཞིན༌ ཏེ༌བོ༌ སུའང༌ གྱུར༌ 
མི༌ཉན༌།”

13 ཏེ༌ནེ༌ ཁོང༌གུན༌ནི༌ གྱལ༌པོའ༌ ཟེརས༌, “ཡ༌ཧུ༌དཱ༌ནེ༌ ཁྱོང༌ཁན༌ནི༌ མི༌ དཱ༌ནི༌ཨེལ༌ལི༌ ཉེ༌རང༌ དང༌ ཉེ༌རང༌ངི༌ ཁྲིམས༌པོ༌ ཁའ༌ 
མ༌ཉན༌ན༌ ཞག༌ཏང༌ ལན༌ སུམ༌ ཁོ༌རང༌ངི༌ དཀོན༌མཆོག༌ག༌ མོས༌ལམ༌ ཞུ༌དུག༌།” 14 ཏེ༌བོ༌ ཚོར༌ར༌ཅིག༌ གྱལ༌པོའ༌ སྲན༌ཏྲེ༌ ཚེར༌ཁ༌ 
ཡོངས༌ ཡང༌ ཁོང༌ངི༌ ཉི༌མ༌ སྐྱོད༌ སྐྱོད༌ ཚག༌པ༌ དཱ༌ནི༌ཨེལ༌ སྐྱོབ༌ཅེས༌སི༌ རྩོན༌གྲུས༌ སྲན༌ཏྲེ༌ ཅོས༌།

15 ཏེ༌ནེ༌ ཏེ༌ མི༌གུན༌ གྱལ༌པོ༌ ཡོད༌ས༌ སོང༌ཏེ༌ ཟེརས༌, “གྱལ༌པོ༌ ལེ༌, ཨིད༌ཏུ༌ ཛད༌, མེ༌དིའ༌པ༌ དང༌ པར༌ཤིའ༌པ༌ གུན༌ནི༌ ཁྲིམས༌ 
ནང༌ཞིན༌ གྱལ༌པོའེ༌ སལ༌ཁན༌ནི༌ བཀའ༌ཁྲིམས༌ གྱུར༌ མི༌ཉན༌།”

16 ཏེ༌བོའེ༌ཕིའ༌ གྱལ༌པོའེ༌ བཀའ༌ ཏངས༌ ཡང༌ ཁོང༌གུན༌ནི༌ དཱ༌ནི༌ཨེལ༌ ཁྱོངས༌ཏེ༌ སིང༌གེ༌ དོང༌ངི༌ ནང༌ང༌ ཕངས༌། གྱལ༌པོའེ༌ 
དཱ༌ནི༌ཨེལ༌ལ༌ ཟེརས༌, “ཁྱོ༌རང༌ངི༌ ཨིད༌ཤེས༌ ཅོས༌ཏེ༌ ཞབས༌ཏོག༌ ཞུ༌ཁན༌ དཀོན༌མཆོག༌གི༌ ཁྱོ༌རང༌ སྐྱོབ༌བ༌ ཛད༌ཤིག༌།”

17 རྡོའ༌ རིལ༌ཏེ༌ དོང༌ངི༌ ཁའེ༌ཀ༌ ཀབས༌ ཡང༌ སུའང༌ དཱ༌ནི༌ཨེལ༌ སྐྱོབ༌ མི༌ཉན༌ཅེས༌ལ༌ གྱལ༌པོ༌ ཏང༌ ལོན༌པོ༌གུན༌ནི༌ ཐེ༌ཙེ༌ ཏེ༌ཀ༌ 
ཏངས༌། 18 ཏེ༌ནེ༌ གྱལ༌པོ༌ ཁར༌ལ༌ སོང༌ཏེ༌ ཏེ༌ ཚན༌བོ༌ ཟན༌ མ༌ཟོས༌ ཡང༌ སྐྱིད༌པོ༌ མ༌ཅོས༌ ཡང༌ ཁོའ༌ ཉིད༌དའང༌ མ༌ཡོངས༌།

19 ང༌མོ༌ ནམ༌ལངས༌ས༌ཅིག༌ གྱལ༌པོ༌ ལངས༌ཏེ༌ གྱོགས༌པ༌ སིང༌གེ༌ དོང༌ ཡོད༌ས༌ སོང༌། 20 དུན༌ལ༌ ལེབ༌བ༌ཅིག༌ ཁོང༌ངི༌ 
དཱ༌ནི༌ཨེལ༌ལ༌ བོད༌ཏེ༌ སེམས༌ཚེར༌ ཉམ༌པོ༌ ཟེརས༌, “ཨིད༌ཤེས༌ ཅོས༌ཏེ༌ དཀོན༌མཆོག༌ སོན༌པོའ༌ ཞབས༌ཏོག༌ ཞུ༌ཁན༌ དཱ༌ནི༌ཨེལ༌, 
སིང༌གེ༌གུན༌ནི༌ ཀ༌ནེ༌ ཁོང༌ང༌ ཁྱོ༌རང༌ སྐྱོབ༌ཐུབ༌བ༌?”

21 དཱ༌ནི༌ཨེལ༌ལི༌ ལན༌ ཏངས༌, “གྱལ༌པོའེ༌ སྐུ༌ཚེ༌ སྟན༌ཤིག༌། 22 ངའེ༌ དཀོན༌མཆོག༌གི༌ ཁོང༌རང༌ངི༌ ཕོ༌ཉ༌ ཀལ༌ལ༌ ཛད༌ཏེ༌ 
སིང༌གེ༌གུན༌ནི༌ ཁའ༌ ལྡམ༌མ༌ ཛདས༌། ཏེ༌གུན༌ནི༌ ང༌ ཅའང༌ ནོད༌པ༌ མ༌ཏངས༌ ཅིའ༌ཟེར༌ན༌ ཁོང༌ངི༌ སྐུན༌དུན༌ལ༌ ང༌ ནོངས༌མེད༌ 
ཨིན༌པིན༌ ཡང༌ ངའེ༌, གྱལ༌པོ༌ ཉེ༌རང༌ངའང༌ ངན༌པ༌ མ༌ ཅོས༌པིན༌།”

23 གྱལ༌པོ༌ མ༌སྲན༌ཏྲེ༌ ཐད༌ ཡང༌ དཱ༌ནི༌ཨེལ༌ དོང༌ནེ༌ ཕིང༌ཅེས༌ལ༌ བཀའ༌ ཏངས༌། དོང༌ནེ༌ ཕིང༌ང༌ཅིག༌ དཱ༌ནི༌ཨེལ༌ལི༌ ཟུགས༌པོའ༌ 
ཅའང༌ མ༌སྐྱོན༌ སོང༌ཏེ༌ མེད༌པིན༌ ཅིའ༌ཟེར༌ན༌ ཁོའེ༌ ཁོ༌རང༌ངི༌ དཀོན༌མཆོག༌གི༌ཀ༌ ཨིད༌ཤེས༌ ཅོས༌།

24 གྱལ༌པོའེ༌ བཀའ༌ ནང༌ཞིན༌, ན༌མ༌ དང༌ ཕྲུ༌གུ༌གུན༌ ཐེས༌ཏེ༌ དཱ༌ནི༌ཨེལ༌ལ༌ སེམས༌ངན༌ ཉམ༌པོ༌ གྱབ༌གལ༌ ཅོ༌ཁན༌གུན༌ 
ཁྱོངས༌ཏེ༌ སིང༌གེ༌ དོང༌ངི༌ ནང༌ང༌ ཕངས༌། དོང༌ངི༌ སའེ༌ཀ༌ ལེབ༌བི༌ སང༌ སྔུན༌ལ༌ སིང༌གེ༌གུན༌ ཁོང༌གུན༌ནི༌ཀ༌ ཆོམས༌ ཡང༌ ཤ༌ 
ཟོས༌ཏེ༌ རུས༌པ༌ ཚང༌མ༌ ཅགས༌།

25 ཏེ༌ནེ༌ གྱལ༌པོ༌ གྲ༌རི༌ཡས༌སི༌ གྱལ༌ཁམས༌, སྐད༌ དང༌ མི༌ ཚང༌མ༌ བྲིས༌,
“ཁྱོ༌ཞའ༌ ཡར༌གྱས༌ ཀྲག༌པོ༌ ཆ༌ཤིག༌།

26 ངའེ༌ བཀའ༌ ཏང༌ངད༌,
གྱལ༌སྲིད༌ གང༌པོའེ༌ མི༌ ཚང༌མའེ༌ དཱ༌ནི༌ཨེལ༌ལི༌ དཀོན༌མཆོག༌གི༌ ཇིགས༌ དང༌

རྩི༌ཝའེ༌ ནང༌ང༌ མི༌ཚེ༌ ཕུད༌གོས༌
ཅིའ༌ཟེར༌ན༌ ཁོང༌ སོན༌པོ༌ དཀོན༌མཆོག༌,

ཁོང༌ ཏུས༌གྱུན༌ ཞུགས༌ཁན༌,
ཁོང༌ངི༌ གྱལ༌སྲིད༌ མ༌ནེ༌ མི༌ཞིག༌

ཡང༌ ཁོང༌ངི༌ ཝང༌སྲུལ༌ལ༌ ཐའ༌མ༌ མེད༌ཏེ༌ ཨིན༌ནོག༌།
27 ཁོང༌ངི༌ ཁོང༌རང༌ངི༌ མི༌གུན༌ སྐྱོབ༌ཅེས༌ དང༌ ཐར༌ཅུག༌ག༌ ཛད༌ད༌ནོག༌,

ཁོང༌ངི༌ ནམ༌ཁའ༌ དང༌ ས༌ཞི༌ཀ༌
སྟགས༌ དང༌ ལྟས༌ གུན༌ ཛད༌ད༌ནོག༌།

ཁོང༌ངི༌ དཱ༌ནི༌ཨེལ༌ ཤེད༌ཅན༌ སིང༌གེ༌གུན༌ནི༌ ཀ༌ནེ༌ སྐྱོབ༌བ༌ ཛདས༌།”
28 པར༌ཤིའ༌པ༌ གྱལ༌པོ༌ གྲ༌རི༌ཡས༌ དང༌ སཱེ༌རས༌སི༌ ཝང༌སྲུལ༌ལི༌ ཏུས༌ལ༌ དཱ༌ནི༌ཨེལ༌ མ༌ ཁྲངས༌པོ༌ ལུས༌ཏེ༌ ཡར༌གྱས༌ ཅོས༌།

7
དཱ༌ནི༌ཨེལ༌ལི༌ ཉི༌ལམ༌།

7:1-14
1 བ༌བེ༌ལོན༌ནི༌ གྱལ༌པོ༌ བེལ༌ཤའེ༌ཟར༌རི༌ ཝང༌སྲུལ༌ལི༌ གོ༌མའེ༌ ལོའེ༌ ནང༌ང༌ དཱ༌ནི༌ཨེལ༌ལ༌ ཉི༌ལམ༌ཞིག༌ ཐོང༌། ཁོ༌ མལ༌ཙའེ༌ཀ༌ 

ཡོད༌ ཟ༌ནེ༌ ཁོའ༌ ཞལ༌ཟིགས༌ཤིག༌ ཐོང༌ ཡང༌ ཁོའེ༌ ཏེ༌ ནང༌ང༌ ཐོང༌ཁན༌གུན༌ བྲིས༌། 2 དཱ༌ནི༌ཨེལ༌ལི༌ བྲིས༌, “ཚན༌ལ༌ ངའ༌ 
ཐོང༌ཁན༌ནི༌ ཉི༌ལམ༌མི༌ ནང༌ང༌, ཆོགས༌ ཞི༌ཀོ༌ནེ༌ ལུངས༌པོ༌ ཀྲག༌པོ༌ ཡོངས༌ཏེ༌ གྱ༌ཚོའེ༌ ཆུ༌ སྲན༌ཏྲེ༌ སྲུག༌ དུག༌པིན༌། 3 གྱ༌ཚོའེ༌ ནང༌ནེ༌
ཇིགས༌ནང༌ཅན༌ནི༌ སེམས༌ཅན༌ ཞི༌ བིངས༌ཏེ༌ ཡོངས༌ ཡང༌ ཏེ༌གུན༌ སོ༌སོ༌, ཅིག༌གའང༌ ཙོགས༌ མི༌དུག༌པིན༌།”

4 “སེམས༌ཅན༌ ཏང༌པོ༌ ལག༌གི༌ ཤོག༌པ༌ ཡོད༌ཁན༌ སིང༌གེ༌ ཙོགས༌ དུག༌པིན༌། ངའེ༌ ལྟེན༌ ཡོད༌ཏུས༌ ཏེ༌བོའེ༌ ཤོག༌པ༌ ཀོགས༌ཏེ༌ 
ཕེས༌ ཡང༌ ཏེ༌བོ༌ མི༌ ཙོགས༌ལ༌ གྱབ༌བི༌ ཀང༌པའེ༌ཀ༌ ལངས༌ཏེ༌ དུག༌ཅུགས༌། ཏེ༌བོའ༌ མི༌ ལྡད༌པ༌ ཏངས༌།”

5 “སེམས༌ཅན༌ ཉིས༌པ༌ དྲེན༌མོ༌ ཙོགས༌, པིག༌མོའེ༌ཀ༌ ལངས༌ཏེ༌ སོའེ༌ པར༌ལ༌ རྩིབ༌མའེ༌ རུས༌པ༌ སུམ༌ ཁུར༌ཏེ༌ དུག༌པིན༌ ཡང༌ 
སྐད༌ཅིག༌གི༌ ཏེ༌བོའ༌, ‘ལོངས༌, མི༌ མང༌པོ༌ སད༌ཏེ༌ ཟའ༌ ཉན༌ཁན༌ ཟོ༌’ ཟེར༌ཁན༌བོ༌ ངའ༌ ཚོར༌།”

6 “ལྟེན༌ ཡོད༌ཏུས༌ སེམས༌ཅན༌ སུམ༌པ༌ བིང༌ཏེ༌ ཡོངས༌ ཡང༌ ཏེ༌བོ༌ ཤན༌ ཙོགས༌ དུག༌། ཏེ༌ སེམས༌ཅན༌ནི༌ གྱབ༌པོའེ༌ཀ༌ ཅི༌པའེ༌ 
ཤོག༌པ༌ ཞི༌ དང༌ གོ༌ ཞི༌ དུག༌ ཡང༌ ཏེ༌བོའ༌ ཝང༌སྲུལ༌ཅེས༌སི༌ ཝང༌ཆ༌ ཏངས༌།”

7 “ཏེ༌ནེ༌ ངའ༌ སེམས༌ཅན༌ ཞི༌པ༌ ཐོང༌། ཏེ༌བོ༌ མ༌ ཇིགས༌ནང༌ཅན༌ དང༌ ཇིགས༌པ༌ ཡང༌ མ༌ ཤེད༌ཅན༌ དུག༌པིན༌། ཏེ༌བོའ༌ 
ལྕགས༌སི༌ སོ༌ ཆེན༌མོ༌ ཀ༌བོའེ༌ ཅི༌ཚང༌མ༌ ཅད༌ཏེ༌ སྟུབས༌ཏེ༌ ཟོས༌ཏེ༌ ལུས༌ཁན༌བོ༌ ཀང༌པའེ༌ ཐིལ༌ལ༌ ཉེས༌ཏེ༌ མེད༌ཁན༌ ཅོ༌ དུག༌པིན༌།
ཞི༌པ༌བོ༌ ཞན༌གུན༌ནི༌ སང༌ སོ༌སོ༌, ཏེ༌བོའ༌ རཱ༌ཅོ༌ རྕུ༌ དུག༌པིན༌།”

8 “ཏེ༌ རཱ༌ཅོ༌གུན༌ནི༌ སྐོར༌ལ༌ སམ༌བ༌ ཏང༌ཨིན༌ ཡོད༌ཏུས༌ ཏེ༌གུན༌ནི༌ ཕྲོ༌ནེ༌ ཡང༌ རཱ༌ཅོ༌ ཆུ༌ངུན༌ཞིག༌ བིང༌ཏེ༌ སྔུན༌ནི༌ རཱ༌ཅོ༌ སུམ༌བོ༌ 
པ༌ཀྲག༌ནེ༌ མེད༌ཁན༌ ཅོས༌། རཱ༌ཅོ༌ ཆུ༌ངུན༌བོའ༌ མི༌ ཙོགས༌སི༌ མིག༌ ཡང༌ ཕོ༌སོ༌ཅན༌ནི༌ སྤེ༌ར༌ ཏང༌ཁན༌ནི༌ ཁའ༌ དུག༌པིན༌།”

9 “ལྟེན༌ ཡོད༌ཏུས༌,
ཁྲིས༌གུན༌ ནས༌སའེ༌ཀ༌ བོརས༌

ཡང༌ ཏུས༌གྱུན༌ སོན༌པོ༌ ཞུགས༌ཁན༌བོ༌ ཁོང༌རང༌ངི༌ ཁྲིས༌སི༌ཀ༌ ཞུགས༌།
ཁོང༌ངི༌ ནམ༌ཟ༌ ཁ༌ ཙོགས༌ ཀར༌པོ༌,

ཁོང༌ངི༌ ཨུ༌སྲ༌ བལ༌ ཙོགས༌ ཀར༌པོ༌,
ཁོང༌ངི༌ ཁྲིས༌ མེའེ༌ མེལ༌ཇབ༌

ཡང༌ ཏེ༌བོའེ༌ ཁོར༌ལོ༌གུན༌ མེའ༌ཞེན༌ དུག༌པིན༌།
10 ཁོང༌ངི༌ ནང༌ནེ༌ མེ༌ ལྩངས༌པོ༌

བིངས༌ཏེ༌ གྱུག༌དུག༌པིན༌།
སྟོང༌ཁྲག༌ ཕོ༌ཉ༌གུན༌ནི༌ ཁོང༌ང༌ ཞབ༌ཞི༌ ཞུ༌ དུག༌པིན༌

ཡང༌ བུམ༌ཁྲག༌ མང༌པོའེ༌ ཁོང༌ང༌ ཁོར༌ཏེ༌ དུག༌པིན༌།
ཁྲིམས༌ཁུང༌ངི༌ ལས༌ གོ༌ཟུག༌

ཡང༌ སྤེ༌ཆ༌གུན༌ ཕེས༌།”
11 “ངའ༌ རཱ༌ཅོ༌ ཆུ༌ངུན༌ནི༌ ཕོ༌སོ༌ཅན༌ནི༌ སྤེ༌རའ༌ ཏང༌ཅེས༌པའེ༌ ངའེ༌ ཏེ༌བོའ༌ ལྟེན༌ དུགས༌པིན༌། ཏེ༌ ཇིགས༌ནང༌ཅན༌ནི༌ 

སེམས༌ཅན༌བོ༌ སད༌ཏེ༌ ཁོའེ༌ ཟུགས༌པོ༌ མེ༌ ནང༌ང༌ ཕངས༌ཏེ༌ མེད༌ཁན༌ ཅོ༌ཅོ༌ ང༌ ལྟེན༌ དུགས༌པིན༌། 12 ཞན༌ ཇིགས༌ནང༌ཅན༌ནི༌ 
སེམས༌ཅན༌ སུམ༌ཀོའེ༌ ཝང༌ཆ༌གུན༌ ཀོགས༌ཏེ༌ ཁྱོངས༌ ཨིན༌ནའང༌ ཏེ༌གུན༌ ཏུས༌ བན༌ཤིག༌ སོན༌ཏེའ༌ བོར༌ར༌ ཛད༌།”

13 “ཏེ༌ ཚན༌ལ༌ ཞལ༌ཟིགས༌སི༌ ནང༌ང༌ ངའ༌ མི༌རིགས༌སི༌བུ༌ ཙོགས༌ཤིག༌ ནམ༌ཁའ༌ནེ༌ སྲིན༌གུན༌ནི༌ ནང༌ང༌ སྐྱོད༌ཨིན༌ ཐོང༌། ཁོང༌
ཏུས༌གྱུན༌ སོན༌པོ༌ ཞུགས༌ཁན༌བོའེ༌ཀ༌ སྐྱོདས༌ ཡང༌ ཁོང༌ ཁོང༌ངི༌ སྐུན༌དུན༌ལ༌ ཁྱེར༌ར༌ ཛདས༌། 14 གྱལ༌ཁམས༌, སྐད༌ དང༌ མི༌ 

ཚང༌མའེ༌ ཅོལ༌ཅེས༌སི༌ ཕིའ༌ ཁོང༌ངི༌ མི༌རིགས༌སི༌བུའ༌ ཝང༌ཆ༌, སྤལ༌ དང༌ གྱལ༌པོའེ༌ ཝང༌ཆ༌ སལ༌ལ༌ ཛདས༌། ཁོང༌ངི༌ ཝང༌སྲུལ༌ 
ཏུས༌གྱུན༌ ལུས༌ཨིན༌, མེད༌ཁན༌ མི༌ཆ༌ ཡང༌ ཁོང༌ངི༌ གྱལ༌སྲིད༌ མེད༌ཁན༌ མ༌ནེ༌ ཅོ༌ མི༌ཉན༌།”

ཉི༌ལམ༌མི༌ ཏོན༌།
7:15-28

15 “ང༌ དཱ༌ནི༌ཨེལ༌ལ༌ སེམས༌ཉིད༌དི༌ ནང༌ང༌ མ༌སྲན༌ཏྲེ༌ ནགས༌ ཐོང༌ ཡང༌ ཞལ༌ཟིགས༌སི༌ ངའེ༌ སེམས༌ལ༌ རྡུག༌ངལ༌ ཐོང༌ 
ཅུགས༌། 16 ཏེ༌ཀ༌ ཞུགས༌ཏེ༌ ཡོད༌ཁན༌ ཕོ༌ཉ༌ ཅིག༌གི༌ དུན༌ལ༌ ངའ༌ སོང༌ཏེ༌ འི༌ ཚང༌མའེ༌ ཏོན༌ ཏྲིས༌པིན༌།

“ཁོང༌ངི༌ ང༌ ཏེ༌གུན༌ནི༌ ཏོན༌ ཤད༌ད༌ ཛདས༌, 17 ‘ཇིགས༌ནང༌ཅན༌ནི༌ སེམས༌ཅན༌ ཞི༌ ནི༌ ཇིག༌རྟེན༌ནི༌ཀ༌ ཇུང༌ཅེས༌ཅན༌ གྱལ༌སྲིད༌ 
ཞི༌ ཨིན༌ནོག༌། 18 ཨིན༌ནའང༌ ཀུན༌ཝང༌ དཀོན༌མཆོག༌གི༌ ཏམ༌པ༌ མི༌གུན༌ལ༌ ཁོ༌རང༌གུན༌ནི༌ གྱལ༌སྲིད༌ ཏང༌ཨིན༌ ཡང༌ ཏེ༌བོ༌ 
ཁོང༌གུན༌ནི༌ ལག༌ག༌ ཏུས༌གྱུན༌ནེ༌གྱུན༌ ལུས༌ཨིན༌, འོ༌ན༌ ཏུས༌གྱུན༌ནེ༌གྱུན༌།’”

19 “ཏེ༌ནེ༌ ང༌ སེམས༌ཅན༌ ཞི༌པ༌ ཀ༌བོ༌ ཞན༌གུན༌ནི༌ སང༌ སོ༌སོ༌, མ༌ ཇིགས༌ནང༌ཅན༌, ལྕགས༌སི༌ སོ༌ དང༌ ཀང༌པའེ༌ སེན༌མོ༌གུན༌ 
ཟངས༌སི༌ ཡོད༌ཁན༌བོའེ༌ ཏོན༌བོ༌ ཧ༌གོ༌ཉིན༌ ཡོད༌པིན༌། ཏེ༌བོའེ༌ ཅི༌ཚང༌མ༌ ཅད༌ཏེ༌ སྟུབས༌ཏེ༌ ཟོས༌ཏེ༌ ལུས༌ཁན༌བོ༌ ཀང༌པའེ༌ ཐིལ༌ལ༌ 
ཉེས༌ཏེ༌ མེད༌ཁན༌ ཅོ༌ དུག༌པིན༌། 20 ཏེ༌བོའེ༌ གོའེ༌ཀ༌ ཡོད༌ཁན༌ རཱ༌ཅོ༌ རྕུ༌ ཡང༌ ར༌ཅོ༌ ཆུ༌ངུན༌ བིང༌ཏེ༌ ཞན༌ རཱ༌ཅོ༌ སུམ༌ མེད༌ཁན༌ 
ཅོ༌ཁན༌, མི༌ མིག༌ ཙོགས༌ དང༌ ཕོ༌སོ༌ཅན༌ནི༌ སྤེ༌ར༌ ཏང༌ཁན༌ནི༌ ཏོན༌བོའང༌ ངའ༌ ཧ༌གོ༌ཉིན༌ ཡོད༌པིན༌། ཏེ༌བོ༌ ཞན༌གུན༌ནི༌ སང༌ 
མང༌ང༌ ཇིགས༌ནང༌ཅན༌ ཡོད༌པིན༌། 21 ལྟེན༌ ཡོད༌ཏུས༌ ཏེ༌ རཱ༌ཅོའེ༌ དཀོན༌མཆོག༌གི༌ ཏམ༌པ༌ མི༌གུན༌ ཉམ༌པོ༌ མག༌ ཏངས༌ཏེ༌ 
ཁོང༌གུན༌ལ༌ ཕམ༌ ཀལ༌ལད༌པིན༌, 22 ནམ༌ ཚོག༌པ༌ ཏུས༌གྱུན༌ སོན༌པོ༌ ཞུགས༌ཁན༌བོ༌ སྐྱོད༌ཏེ༌ ཀུན༌ཝང༌ དཀོན༌མཆོག༌གི༌ ཏམ༌པ༌ 
མི༌གུན༌ནི༌ ཆོག༌སྐྱོར༌ལ༌ ཐག༌ཅད༌ མ༌སལས༌། ཏེ༌ནེ༌ ཁོང༌གུན༌ནི༌ གྱལ༌སྲིད༌ ལེན༌ཅེས༌སི༌ ཏུས༌པོ༌ ལེབ༌།”

23 “ཁོང༌ངི༌ ང༌ ཏོན༌བོ༌ ཤད༌ད༌ ཛདས༌, ‘སེམས༌ཅན༌ ཞི༌པ༌ ཇིག༌རྟེན༌ནི༌ཀ༌ ཇུང༌ཅེས༌ཅན༌ གྱལ༌སྲིད༌ ཞི༌པ༌བོ༌ ཨིན༌ནོག༌། ཏེ༌བོ༌ 
ཞན༌ གྱལ༌སྲིད༌གུན༌ནི༌ སང༌ སོ༌སོ༌ ཡང༌ ཏེ༌བོའེ༌ ཇིག༌རྟེན༌ གང༌པོ༌ ཅད༌ཏེ༌ སྟུབས༌ཏེ༌ མེད༌ཁན༌ ཅོ༌ཨིན༌། 24 རཱ༌ཅོ༌ རྕུ༌བོ༌ ཏེ༌ 
གྱལ༌སྲིད༌དི༌ ནང༌ནེ༌ བིང༌ཁན༌ གྱལ༌པོ༌ རྕུ༌ ཨིན༌ནོག༌། ཁོང༌གུན༌ནི༌ སྟིང༌ནེ༌ ཞན༌ གྱལ༌པོ༌ སོ༌སོ༌ཞིག༌ བིང༌ཨིན༌ ཀ༌བོའེ༌ ཁོང༌གུན༌ནི༌
ཕྲོ༌ནེ༌ སུམ༌མ༌ ཕམ༌ཀལ༌ཏེ༌ མེད༌ཁན༌ ཅོ༌ཨིན༌། 25 ཀུན༌ཝང༌ དཀོན༌མཆོག༌གི༌ གྱབ༌གལ༌ལ༌ ཟེར༌ཏེ༌ ཁོའེ༌ ཁོང༌ངི༌ ཏམ༌པ༌ མི༌གུན༌ལ༌

ནགས༌ སྟན༌ཨིན༌ ཡང༌ ལྡམ༌མ༌ ཛད༌ཁན༌ནི༌ ཏུས༌ དང༌ ཁྲིམས༌ གུན༌ གྱུར༌ཅེས༌སི༌ རྩོན༌གྲུས༌ ཅོ༌ཨིན༌། ཏམ༌པ༌ མི༌གུན༌ ཁོའེ༌ 
ལག༌ག༌ སྟད༌ད༌ ཛད༌ཨིན༌ ཡང༌ ཁོའེ༌ ཁོང༌གུན༌ ལོ༌ སུམ༌ ནང༌ ཕེད༌ ཁོ༌རང༌ངི༌ ཝང༌ངི༌ ཡོག༌ག༌ བོར༌ཨིན༌།’”

26 “‘ཨིན༌ནའང༌ ནམ༌ཁའེ༌ ཁྲིམས༌ཁུང༌ ཙུགས༌ཏེ༌ ཁོའེ༌ ཀ༌ནེ༌ ཝང༌བོ༌ ཁྱེར༌ཏེ༌ ཏུས༌གྱུན༌ནི༌ ཕིའ༌ མེད༌ཁན༌ ཅོ༌ཨིན༌། 27 ཏེ༌ནེ༌ 
ནམ༌ཁའེ༌ ཡོག༌ག༌ ཡོད༌ཁན༌ གྱལ༌སྲིད༌གུན༌ནི༌ ཝང༌, ཁྱུད༌ དང༌ སྟོབས༌ ཚང༌མ༌, ཀུན༌ཝང༌ དཀོན༌མཆོག༌གི༌ ཏམ༌པ༌ མི༌གུན༌ནི༌ 
ལག༌ག༌ སལ༌ལ༌ ཛད༌ཨིན༌། ཁོང༌ངི༌ གྱལ༌སྲིད༌ ཏུས༌གྱུན༌ནེ༌གྱུན༌ ལུས༌ཨིན༌ ཡང༌ ཝང༌སྲུལ༌པ༌ ཚང༌མའེ༌ ཁོང༌ངི༌ ཁའ༌ཉན༌ཏེ༌ ཁོང༌ང༌
ཞབས༌ཏོག༌ ཞུ༌ཨིན༌།’”

28 “ཞལ༌ཟིགས༌པོའེ༌ ནང༌ང༌ ངའ༌ ཏེན༌ན༌བོ༌ ཐོང༌། ང༌, དཱ༌ནི༌ཨེལ༌ལི༌ སེམས༌ལ༌ སྲན༌ཏྲེ༌ ནགས༌ ཐོང༌ ཡང༌ ངའེ༌ ལྡོང༌ སེར༌པོ༌ 
གྱུར༌ ཨིན༌ནའང༌ ངའེ༌ ཏེ༌ ཞལ༌ཟིགས༌པོ༌ སུའང༌ མ༌ཤད༌པིན༌།”
8

དཱ༌ནི༌ཨེལ༌ལི༌ ཞལ༌ཟིགས༌སི༌ ནང༌ང༌ ར༌བོ༌ དང༌ ལུག༌ཕོ༌།
8:1-14

1 གྱལ༌པོ༌ བེལ༌ཤའེ༌ཟར༌རི༌ ཝང༌སྲུལ༌ལི༌ ལོ༌ སུམ༌པའེ༌ ནང༌ང༌ ང༌, དཱ༌ནི༌ཨེལ༌ལ༌ ཡང༌སྐྱར༌ ཞལ༌ཟིགས༌ཤིག༌ ཐོང༌། 2 ཏེ༌ 
ཞལ༌ཟིགས༌པོའེ༌ ནང༌ང༌ ང༌ ཨེ༌ལམ༌ ཡུལ༌ཇོངས༌སི༌ གྱང༌སྐོར༌ ཐོན༌པོ༌ ཡོད༌སའེ༌ གྱལ༌ས༌ སུ༌སཱའེ༌ ནང༌ང༌ ཨུ༌ལཱའེ༌ ཡུ༌རའེ༌ 
ཐའ༌མའ༌ ལངས༌ཏེ༌ དུག༌པིན༌། 3 ངའེ༌ ཀེན༌ལ༌ ལྟའ༌ཅིག༌ ངའ༌ རཱ༌ཅོ༌ རིང༌མོ༌ ཉིས༌ ཡོད༌ཁན༌ ལུག༌ཕོ༌ཞིག༌ ཡུ༌རའེ༌ ཐའ༌མའ༌ 
ལངས༌ཏེ༌ ཐོང༌། སྟིང༌ནེ༌ སྐྱེ༌ཁན༌ནི༌ རཱ༌ཅོ༌ སྔུན༌ལ༌ སྐྱེ༌ཁན༌བོའེ༌ སང༌ རིང༌ང༌ དུག༌པིན༌། 4 ལུག༌ཕོ༌བོའེ༌ ནུབ༌, བྱང༌ དང༌ ལྷོ༌ ཆོགས༌ 
ཚང༌མ༌ ནོལ༌ཅེས༌ལ༌ གྱུགས༌ ཡང༌ ཁོའེ༌ དུན༌ལ༌ སེམས༌ཅན༌ ཅིག༌གའང༌ ལངས༌ མ༌ཉན༌ ཡ༌ མ༌སྐྱོན༌ ཆ༌ཅེས༌ནེ༌ སྐྱོབ༌ མ༌ཉན༌། ཏེ༌ 
ལུག༌ཕོ༌བོའེ༌ ཁོ༌རང༌ ཐད༌ཁན༌བོ༌ ཅོས༌ ཡང༌ ཀྲག༌པོ༌ གྱུར༌།

5 ངའེ༌ ཏེ༌བོ༌ ལྟེན༌ ཡོད༌ ཟ༌ནེ༌ ཧུན༌མེད༌ལ༌ མིག༌གུན༌ནི༌ པར༌ལ༌ རཱ༌ཅོ༌ ཆེན༌མོ༌ ཡོད༌ཁན༌ནི༌ ར༌བོ༌ཞིག༌ ནུབ༌ ཆོགས༌ནེ༌ བིང༌ཏེ༌ 
རྐང༌པ༌ སའ༌ མ༌ཐུག༌ཁན༌ ཙོགས༌ འི༌ཟམ༌ གྱོགས༌པ༌ ཇིག༌རྟེན༌ གང༌པོའེ༌ཀ༌ བང༌ཏང༌ཨིན༌ ཐོང༌། 6 ཁོ༌ ངའ༌ ཡུ༌རའེ༌ དུན༌ལ༌ 

ལངས༌ཏེ༌ ཐོང༌ཁན༌ རཱ༌ཅོ༌ ཉིས༌ ཡོད༌ཁན༌ནི༌ ལུག༌ཕོ༌ ཡོད༌ས༌ གྱུགས༌ཏེ༌ སོང༌། 7 ར༌བོའེ༌ ལུག༌ཕོ༌བོའ༌ གོ༌ཙུག༌ སྲན༌ཏྲེ༌ ཏངས༌ཏེ༌ 
ཁོའེ༌ རཱ༌ཅོ༌ ཉིས༌ཀོ༌ ཅགས༌། ལུག༌ཕོ༌ ཤེད༌མེད༌ གྱུར༌ཏེ༌ ར༌བོའེ༌ གྱབ༌གལ༌ལ༌ ནོལ༌ མ༌ཉན༌། ར༌བོའེ༌ ལུག༌ཕོ༌ སའེ༌ཀ༌ ལྡབས༌ཏེ༌ 
ཁོ༌རང༌ངི༌ ཀང༌པའེ༌ ཡོག༌ག༌ ནནས༌ ཡང༌ སུའང༌ ཁོ༌ ར༌བོའེ༌ ཀ༌ནེ༌ སྐྱོབ༌ མ༌ཉན༌། 8 ར༌བོ༌ མ༌ ཤེད༌ཅན༌ གྱུར༌ ཡང༌ ཁོའེ༌ 
ཝང༌སྲུལ༌བོ༌ ཚང༌མའེ༌ སང༌ ཤེད༌ཅན༌ ཡོད༌དི༌ ཏུས༌ལ༌ ཁོའེ༌ རཱ༌ཅོ༌ ཆག༌། ཏེ༌བོའེ༌ ཚབས༌ལ༌ ཇིག༌རྟེན༌ནི༌ ཆོགས༌ ཞི༌ཀོ༌ ཆོགས༌ལ༌ 
ཆའ༌ཁན༌ནི༌ རཱ༌ཅོ༌ ཤེད༌ཅན༌ ཆེན༌མོ༌ ཞི༌ སྐྱེས༌།

9 ཏེན༌ན༌ ཅིག༌གི༌ ནང༌ནེ༌ ཡང༌ རཱ༌ཅོ༌ ཆུ༌ངུན༌ཞིག༌ བིང༌ ཀ༌བོ༌ ཤར༌ དང༌ ནུབ༌ ཡང༌ ལྡེ༌མོ༌ ས༌ཀྱད༌ ཡང༌ན༌ ཨིས༌ར༌ཨེལ༌ གུན༌ 
ཆོགས༌ལ༌ མ༌ ཤེད༌ཅན༌ གྱུར༌། 10 ཏེ༌བོའེ༌ ཤེད༌པོ༌ ནམ༌ཁའ༌ ཚག༌པ༌ ལེབ༌ ཡང༌ ཁོའེ༌ ནམ༌ཁའེ༌ མག༌མི༌ དང༌ སྐར༌མ༌ ཁ༌ཅིག༌ 
ཇིག༌རྟེན༌ནི༌ཀ༌ ཕངས༌ཏེ༌ ཀང༌པའེ༌ ཡོག༌ག༌ ནནས༌། 11 ཁོའེ༌ ནམ༌ཁའེ༌ མག༌མི༌ གྱལ༌ལུའི༌ སང༌ ཁོ༌རང༌ ཀྲག༌ག༌ ཐེས༌ཏེ༌ ཁོང༌ང༌ 
ཕུལ༌ཁན༌ནི༌ ཆོད༌པ༌གུན༌ ཕུལ༌ མ༌ཅུགས༌ ཡང༌ ཆོད༌ཁང༌ངི༌ ནས༌ས༌ ཚི༌ཏུ༌ གྱུར༌ཅུགས༌། 12 ཏེ༌བོའེ༌ ཞས༌ཏེ༌ ནམ༌ཁའེ༌ མག༌མི༌གུན༌ 
ཁོའེ༌ ལག༌ག༌ སྟད༌ཏེ༌ ཆོད༌པ༌གུན༌ ཁོའ༌ ཕུལ༌ཅུག༌ག༌ ཛདས༌། ཁོ༌ ཅི༌ ཚང༌མའེ༌ ནང༌ང༌ ཡར༌གྱས༌ ཅོ༌ཨིན༌ སོང༌ཏེ༌ ཀྲང༌པོ༌ 
ལས༌གུན༌ མེད༌ཁན༌ ཅོས༌།

13 ཏེ༌ནེ༌ ང༌ ཏམ༌པ༌ ཕོ༌ཉ༌ ཉིས༌སི༌ ཞལ༌ཏ༌ སལ༌ཨིན༌ ཚོར༌། ཁོང༌ ཅིག༌པོའེ༌ ཞན༌ ཅིག༌པོའ༌ མོལས༌, “འི༌ ཞལ༌ཟིགས༌པོ༌ 
གྲུབ༌ཅེས༌ལ༌ ཏུས༌ ཙམ༌ཤིག༌ གོར༌ཅེས༌ ཨིན༌ནོག༌? ནམ༌ ཚག༌པ༌ དཀོན༌མཆོག༌ག༌ གྱབ༌གལ༌ ཅོ༌ཁན༌བོའེ༌ ཆོད༌ཁང༌ངི༌ ནང༌ང༌ ཚི༌ཏུ༌
བོར༌ཏེ༌ བླ༌མ༌གུན༌ལ༌ ཆོད༌པ༌ ཕུལ༌ མི༌ཅུག༌? ཁོའེ༌ ནམ༌ཁའེ༌ མག༌མི༌གུན༌ ཀང༌པའེ༌ ཡོག༌ག༌ བོར༌ཏེ༌ ཆོད༌ཁང༌ ཁོའེ༌ ཝང༌ངི༌ 
ཡོག༌ག༌ ནམ༌ ཚོག༌པ༌ ལུས༌ཨིན༌?” 14 ཞན༌ ཏམ༌པ༌ ཕོ༌ཉ༌བོའེ༌ མོལས༌, “2,300 ང༌མོ༌ དང༌ ཕི༌ཏོག༌གི༌ སྟིང༌ནེ༌ ཆོད༌ཁང༌ 
ཡང༌སྐྱར༌ ཏམ༌པ༌ ཛད༌ཨིན༌།”

ཞལ༌ཟིགས༌སི༌ ཏོན༌།
8:15-27

15 ང༌, དཱ༌ནི༌ཨེལ༌ལི༌ ཞལ༌ཟིགས༌པོ༌ ཧ༌གོ༌ཅེས༌སི༌ རྩོན༌གྲུས༌ ཅོ༌ཨིན༌ ཡོད༌ ཟ༌ནེ༌ ངའེ༌ དུན༌ལ༌ མི༌ ཙོགས༌ ཐོང༌ཁན༌ནི༌ ཕོ༌ཉ༌ཞིག༌
ཞངས༌ཏེ༌ ཞུགས༌། 16 ཡང༌ ངའ༌ ཨུ༌ལཱའེ༌ ཡུ༌རའེ༌ ནང༌ནེ༌, “གྱེབ༌རི༌ཨེལ༌ འི༌ མི༌བོའ༌ ཞལ༌ཟིགས༌སི༌ ཏོན༌བོ༌ ཤོད༌” མོལ༌ཨིན༌ 

ཚོར༌།
17 ཁོང༌ ངའེ༌ དུན༌ལ༌ སྐྱོད༌ ཟ༌ནེ༌ ང༌ སྲན༌ཏྲེ༌ ཇིགས༌ཏེ༌ སའེ༌ཀ༌ གྱེལ༌ ཨིན༌ནའང༌ ཁོང༌ངི༌ ང༌ མོལས༌, “མིའི༌ ཕྲུ༌གུ༌, འི༌ 

ཞལ༌ཟིགས༌ ཐའ༌མའེ༌ ཏུས༌སི༌ སྐོར༌ལ༌ ཨིན༌ཁན༌ ཁོ༌རང༌ང༌ ཧ༌གོ༌ གོས༌།”
18 ཁོང༌ངི༌ ཞལ༌ཏ༌ སལ༌ ཟ༌ནེ༌ ང༌ མུན༌ཏེ༌ སའེ༌ཀ༌ གྱེལ༌། ཏེ༌ནེ༌ ཁོང༌ངི༌ ཆག༌རྩེའ༌ ཛད༌ཏེ༌ ང༌ ལང༌ཅེས༌ལ༌ རོགས༌ ཛདས༌།
19 ཁོང༌ངི༌ མོལས༌, “དཀོན༌མཆོག༌ག༌ ཐུག༌སྲོ༌ སྐྱོད༌དི༌ ཏུས༌ལ༌ ཇུང༌ཅེས༌ཅན༌གུན༌ ངའེ༌ ཁྱོ༌རང༌ང༌ ཤད༌ཨིན༌། འི༌གུན༌ 

ཇིག༌རྟེན༌ནི༌ ཐའ༌མའེ༌ ཏུས༌ལ༌ ཇུང༌ཨིན༌། 20 རཱ༌ཅོ༌ ཉིས༌ ཡོད༌ཁན༌ནི༌ ལུག༌ཕོ༌ ནི༌ མེ༌དིའ༌པ༌ དང༌ པར༌ཤིའ༌པ༌ གྱལ༌པོ༌གུན༌ 
ཨིན༌ནོག༌། 21 ར༌བོ༌ གརིས༌སི༌ གྱལ༌སྲིད༌ ཡང༌ ཁོའེ༌ མིག༌གུན༌ནི༌ པར༌རི༌ རཱ༌ཅོ༌ གྱལ༌པོ༌ ཏང༌པོ༌བོ༌ ཨིན༌ནོག༌། 22 ཏེ༌བོའེ༌ ཚབས༌ལ༌
རཱ༌ཅོ༌ ཞི༌ སྐྱེ༌ཁན༌ནི༌ ཏོན༌བོ༌, ཏེ༌ གྱལ༌སྲིད༌པོའ༌ ཁག༌ ཞི༌ བུད༌ཅེས༌ ཨིན༌ནའང༌ ཁོང༌ ཅིག༌གའང༌ གྱལ༌པོ༌ ཏང༌པོ༌ ཙོགས༌ ཀྲག༌པོ༌ 
མི༌ཡོང།

23 ཏེ༌ ཝང༌སྲུལ༌ལི༌ སྟིང༌ཇུག༌གི༌ ཏུས༌ ནམ༌ ངན༌པ༌ ཚད༌ནེ༌ ཐལ༌ཏེ༌ གྱས༌ས༌ཅིག༌ གོབ༌སྐོར༌ཁན༌, ཕོ༌སོ༌ཅན༌ མ༌ ངན༌པ༌ 
གྱལ༌པོ༌ཞིག༌ བིང༌ཨིན༌། 24 ཁོ༌ མ༌ ཤེད༌ཅན༌ གྱུར༌ཨིན༌ ཨིན༌ནའང༌ ཁོ༌རང༌ངི༌ ཁྱུད༌དི༌ ཞས༌ཏེ༌ མི༌གྱུར༌། ཁོའེ༌ གྱལ༌སྲིད༌ མང༌པོ༌ 
ཁྲེས༌ཏོར༌ ཅོ༌ཨིན༌ ཡང༌ ཁོའེ༌ ཅོ༌ཁན༌ནི༌ ལས༌ ཚང༌མའེ༌ ནང༌ང༌ ཁོ༌ ཁྲངས༌པོ༌ ལུས༌ཨིན༌། ཁོའེ༌ ཤེད༌ཅན༌ མི༌གུན༌ དང༌ 
དཀོན༌མཆོག༌གི༌ ཏམ༌པ༌ མི༌གུན༌ མེད༌ཁན༌ ཅོ༌ཨིན༌། 25 ཁོའེ༌ ངན༌པ༌ ཏར༌ ཅུགས༌ཏེ༌ ཁོ༌ མ༌ ཕོ༌སོ༌ཅན༌ གྱུར༌ཨིན༌། ཞི༌དེ༌ ཡོད༌དི༌ 
ཏུས༌ ཧུན༌མེད༌ལ༌ ཁོའེ༌ མི༌མང༌པོ༌ སད༌ཏེ༌ གྱལ༌པོ༌གུན༌ནི༌ གྱལ༌པོའ༌ གྱབ༌གལ༌ ཅོ༌ཨིན༌། ཨིན༌ནའང༌ མི༌ ཤེད༌ གྱུད༌ཏེ༌ མན༌པ༌ 
དཀོན༌མཆོག༌ ཁོང༌རང༌ངི༌ ཁོ༌ མེད༌ཁན༌ ཛད༌ཨིན༌།”

26 “ང༌མོ༌ དང༌ ཕི༌ཏོག༌གི༌ ཞལ༌ཟིགས༌ ཐོང༌ཁན༌བོ༌ ཀྲང༌པོ༌ ཨིན༌ནོག༌ ཨིན༌ནའང༌ ཏེ༌བོ༌ ཏུས༌རིང༌མོའེ༌ སྟིང༌ནེ༌ མན༌ནེ༌ ཇུང༌ཅེས༌
མན༌ པ༌སང༌ ཏེ༌བོ༌ སང༌ཝའེ༌ ནང༌ང༌ བོར༌།”

27 ང༌, དཱ༌ནི༌ཨེལ༌ མ༌ སྲན༌ཏྲེ༌ ངལ༌ ཡང༌ ཞག༌ ཁ༌ཅིག༌ ཟུ༌མོ༌ ཡོངས༌ཏེ༌ ལུས༌། ཟུ༌མོ༌ གྱལ༌ཏེ༌ སྟིང༌ནེ༌ ངའེ༌ ཡང༌སྐྱར༌ གྱལ༌པོའེ༌ 
ཞབ༌ཞི༌ ཞུ༌ཅེས༌ གོ༌ཟུག༌ ཅོས༌པིན༌། ཏེ༌ ཞལ༌ཟིགས༌པོའེ༌ ང༌ ཧ༌ལས༌ཏེ༌ ཐེ༌ཚོམས༌ ཆ༌ཅུགས༌ ཡང༌ ཏེ༌བོ༌ ངའེ༌ ཧ༌གོ༌ནེ༌ ཐལ༌ཏེ༌ 
དུག༌པིན༌།

28



9
དཱ༌ནི༌ཨེལ༌ལི༌ ཨིས༌ར༌ཨེལ༌པ༌གུན༌ནི༌ ཕིའ༌ མོས༌ལམ༌ ཞུས༌།

9:1-19
1 བ༌བེ༌ལོན༌ནི༌ ནང༌ང༌ ཟེརཀ༌སེས༌སི༌ བུ༌ཚ༌ མེ༌དིའ༌པ༌ གྲ༌རི༌ཡས༌ གྱལ༌པོའེ༌ ཝང༌སྲུལ༌ལི༌ གོ༌མའེ༌ ལོའེ༌ ནང༌ང༌ 2 ལུང༌སྟོན༌པ༌ 

ཡེ༌རེམ༌ཡཱའི༌ གྱུད༌ཏེ༌ ཡ༌ཝ༌ དཀོན༌མཆོག༌གི༌ སལ༌ཁན༌ བཀའ༌ ནང༌ཞིན༌ ཡེ༌རུ༌ཤ༌ལེམ༌ ཁྲེས༌ཏོར༌ སོང༌ཏེ༌ ལོ༌ རྡུན༌ཅུ༌ སྟོང༌པ༌ 
ལུས༌ཤེས༌པོ༌ ང༌ དཱ༌ནི༌ཨེལ༌ལ༌ ཧ༌གོ༌། 3 ཏེ༌ནེ༌ ངའེ༌ ཉེ༌ནས༌ བོར༌ཏེ༌, ཕ༌ཙའ༌ གོན༌ཏེ༌ ཀོག༌ཐལ༌ ཡོགས༌ཏེ༌ ཡ༌ཝ༌ དཀོན༌མཆོག༌ག༌ 
ཞུ༌ཝ༌ ཕུལ༌ཨིན༌ མོས༌ལམ༌ ཞུས༌པིན༌།

4 ངའེ༌ མོས༌ལམ༌ ཞུ༌ཨིན༌ ང༌ཞའེ༌ སྡིག༌པ༌ ཅོ༌ཁན༌གུན༌ ཡ༌ཝའ༌ ཤད༌ཏེ༌ ཟེར༌པིན༌, “གཙོ༌བོ༌ལེ༌ ཉེ༌རང༌ ཀྲག༌པོ༌ དང༌ 
ཁྱུད༌ཅན༌, ཆད༌དོན༌ ཛད༌ཁན༌ནི༌ ནང༌ང༌ ཨིད༌ཤེས༌ཅན༌ ཡང༌ ཉེ༌རང༌ངི༌ བཀའ༌རྒྱ༌ ཁའ༌ཉན༌ཏེ༌ ཉེ༌རང༌ང༌ ཡ༌ཤ༌ 
ཅོ༌ཁན༌གུན༌ལ༌ ཉེ༌རང༌ངི༌ ཏུས༌གྱུན༌ ཡ༌ཤ༌ ཛད༌ཅེས༌ ཁ༌ཆད༌ ཛད༌དུག༌། 5 ང༌ཞའེ༌ སྡིག༌པ༌ དང༌ ངན༌པ༌ ཡང༌ ཉེ༌རང༌ངི༌ 
གྱབ༌གལ༌ ཅོས༌ཏེ༌ ཉེ༌རང༌ངི༌ བཀའ༌ ཏང༌ ཁྲིམས༌ གུན༌ ཕངས༌ཏེ༌ ཨིན༌ནོག༌། 6 ཉེ༌རང༌ངི༌ ལུང༌སྟོན༌པ༌གུན༌ གྱུད༌ཏེ༌ 
ང༌ཞའེ༌ གྱལ༌པོ༌, གྱལ༌ལུ༌, ཕ༌མེས༌པོ༌ དང༌ མི༌ ཚང༌མ༌ལ༌ མོལ༌ལ༌ ཛད༌ཁན༌ ཚང༌མ༌ ང༌ཞའེ༌ མ༌ཉནས༌།”

7 “གཙོ༌བོ༌ ཉེ༌རང༌ངི༌ ཐག༌ཅད༌ ཀྲང༌པོ༌ ཨིན༌ནའང༌ ཉེ༌རང༌ ཉམ༌པོ༌ ཨིད༌ཤེས༌ཅན༌ མི༌དུག༌ཅེས༌པའེ༌ འི༌ཏུས༌ལ༌ ང༌ཞའ༌
ཡ༌ཧུ༌དཱ༌པ༌, ཡེ༌རུ༌ཤ༌ལེམ༌པ༌ དང༌ ཨིས༌ར༌ཨེལ༌པ༌ ཚང༌མ༌, ཉེ༌མོ༌ དང༌ ཐག༌རིང༌ ཡང༌ ང༌ཞའ༌ ཕེའ༌ ཛད༌ཁན༌ནི༌ ཡུལ༌ 
ཚང༌མའེ༌ ནང༌ང༌ ཁྲེལ༌བ༌ སོང༌ཏེ༌ ཨིན༌ནོག༌། 8 གཙོ༌བོ༌ལེ༌ ཉེ༌རང༌ངི༌ གྱབ༌གལ༌ལ༌ སྡིག༌པ༌ ཅོ༌ཅེས༌པའེ༌ ང༌ཞའ༌, ང༌ཞའེ༌ 
གྱལ༌པོ༌, གྱལ༌ལུ༌ དང༌ ཕ༌མེས༌པོ༌ ཚང༌མ༌ ཁྲེལ༌བའེ༌ གང༌ཏེ༌ ཨིན༌ནོག༌། 9 ང༌ཞའེ༌ ཉེ༌རང༌ངི༌ གྱབ༌གལ༌ ཅོ༌ནའང༌ གཙོ༌བོ༌
ང༌ཞའེ༌ དཀོན༌མཆོག༌ ཉེ༌རང༌ སྙིང༌རྗེའེ༌ དང༌ ཤགས༌པ༌ ཛད༌ཁན༌ ཞུགས༌ཏེ༌ ཨིན༌ནོག༌། 10 ཡ༌ཝ༌ ང༌ཞའེ༌ དཀོན༌མཆོག༌ 
ཉེ༌རང༌ངི༌ ཁའ༌ ང༌ཞའེ༌ མ༌ཉན༌ན༌ ཡང༌ ཉེ༌རང༌ངི༌ ལུང༌སྟོན༌པ༌གུན༌ གྱུད༌ཏེ༌ སལ༌ཁན༌ནི༌ ཁྲིམས༌གུན༌ མ༌ སྲུང༌ང༌ 
ཨིན༌ནོག༌། 11 ཨིས༌ར༌ཨེལ༌པ༌ ཚང༌མའེ༌ ཉེ༌རང༌ངི༌ ཁྲིམས༌ ཅགས༌ཏེ༌ ཉེ༌རང༌ནེ༌ ཐག༌རིང༌ང༌ སོང༌ཏེ༌ ཉེ༌རང༌ངི༌ ཁའ༌ 

མ༌ཉན༌ན༌ ཨིན༌ནོག༌།”
“ཏེ༌བོའེ༌ཕིའ༌ ཉེ༌རང༌ངི༌ ཞབས༌ཏོག༌པ༌ མོ༌ཟེས༌སི༌ ཁྲིམས༌སི༌ ནང༌ང༌ བྲིས༌ཁན༌ནི༌ ངན༌ དང༌ ཆད༌པ༌ གུན༌ ང༌ཞའེ༌ཀ༌ 

བབས༌ཏེ༌ ཨིན༌ནོག༌ ཅིའ༌ཟེར༌ན༌ ང༌ཞའེ༌ ཉེ༌རང༌ངི༌ གྱབ༌གལ༌ལ༌ སྡིག༌པ༌ ཅོས༌ཏེ༌ ཨིན༌ནོག༌། 12 ཉེ༌རང༌ངི༌ ང༌ཞའེ༌ 
ཝང༌སྲུལ༌པ༌ དང༌ ང༌ཞ༌གུན༌ནི༌ཀ༌ ཆད༌པ༌ ཀྲག༌པོ༌ སལ༌ཏེ༌ ཉེ༌རང༌ངི༌ ང༌ཞའེ༌ གྱབ༌གལ༌ལ༌ མོལ༌ཁན༌བོ༌ གྲུབ༌ཅུག༌ག༌ 
ཛད༌ཏེ༌ ཨིན༌ནོག༌། ཡེ༌རུ༌ཤ༌ལེམ༌མི༌ གྱལ༌སའ༌ ཛད༌ཁན༌ ཙོགས༌ ནམ༌ཁའེ༌ ཡོག༌ག༌ ཡོད༌ཁན༌ ཀ༌རུའང༌ མ༌ ཛདས༌། 
13 མོ༌ཟེས༌སི༌ ཁྲིམས༌སི༌ ནང༌ང༌ བྲིས༌ཁན༌ ནང༌ཞིན༌ ཏེ༌ རྡུག༌ངལ༌ ཚང༌མ༌ ང༌ཞའེ༌ཀ༌ བབས༌ཏེ༌ ཨིན༌ནོག༌ ཏེ༌ནེའང༌ 
ང༌ཞའེ༌ སྡིག༌པ༌གུན༌ ཕངས༌ཏེ༌ ཉེ༌རང༌ ཆོགས༌ལ༌ སེམས༌ གྱུར༌ཏེ༌ ཉེ༌རང༌ངི༌ ཀྲང༌པོ༌ ལམ༌མི༌ཀ༌ མ༌གྲུལས༌། 
14 ཏེན༌ན༌བོའེ༌ཕིའ༌ ཡ༌ཝ༌ ཉེ༌རང༌ངི༌ གྲལ༌གྲིག༌ ཛད༌ཁན༌ ཀྲག༌པོ༌ རྡུག༌ངལ༌ ང༌ཞའེ༌ཀ༌ ཁྱོང༌ང༌ ཛདས༌ ཅིའ༌ཟེར༌ན༌ 
དཀོན༌མཆོག༌གི༌ འོས༌པ༌ ཨིན༌ཁན༌བོ༌ ཛད༌ད༌ནོག༌ ཨིན༌ནའང༌ ང༌ཞའེ༌ ཁོང༌ངི༌ ཁའ༌ མ༌ཉན༌ན༌ ཨིན༌ནོག༌།”

15 “ཏ༌ གཙོ༌བོ༌ ང༌ཞའེ༌ དཀོན༌མཆོག༌, ཉེ༌རང༌ངི༌ ཨི༌ཇིབ༌ནེ༌ ཉེ༌རང༌ངི༌ མི༌གུན༌ ཁྱུད༌ ཀྲག༌པོ༌ ཉམ༌པོ༌ ཕིངས༌ཏེ༌ ཁྱོང༌ང༌
ཛད༌ཏེ༌ ཉེ༌རང༌ངི༌ ཚན༌ ཀྲག༌པོ༌ ཏུས༌གྱུན༌ ལུས༌ཤུག༌ག༌ ཛདས༌ ཨིན༌ནའང༌ ང༌ཞ༌གུན༌ ངན༌པ༌ དང༌ སྡིག༌པའེ༌ གངས༌ཏེ༌ 
ཡོད༌ཏེ༌ ཨིན༌ནོག༌། 16 གཙོ༌བོ༌ལེ༌ ཉེ༌རང༌ངི༌ ཨིད༌ཤེས༌ཅན༌ སྙིང༌རྗེ༌ ནང༌ང༌ ཉེ༌རང༌ངི༌ ཐུག༌སྲོ༌ སྲན༌ཏྲེ༌ དང༌ ཆད༌པ༌ གུན༌ 
ཡེ༌རུ༌ཤ༌ལེམ༌, ཉེ༌རང༌ངི༌ ཏམ༌པ༌ གྱལ༌སའེ༌ ཀ༌ནེ༌ ཐེན༌ན༌ ཛད༌། ང༌ཞའ༌ དང༌ ང༌ཞའེ༌ ཕ༌མེས༌པོ༌གུན༌ནི༌ སྡིག༌པ༌ ཅོས༌ཏེ༌ 
ཡེ༌རུ༌ཤ༌ལེམ༌མི༌ གྱལ༌ས༌ དང༌ ཉེ༌རང༌ངི༌ མི༌གུན༌ལ༌ ཉེ༌ཁོར༌རི༌ གྱལ༌ཁམས༌གུན༌ནི༌ ཚིག༌ ཏང༌ང༌ནོག༌།”

17 “ཏ༌ ང༌ཞའེ༌ དཀོན༌མཆོག༌, ངའེ༌ མོས༌ལམ༌ དང༌ ཞུ༌ཝ༌ གུན༌ སན༌ན༌ ཛད༌། ཉེ༌རང༌ངི༌ ཏོན༌ལ༌ གཙོ༌བོ༌ལེ༌, 
ཁྲེས༌ཏོར༌ ཆའ༌ཁན༌ནི༌ ཉེ༌རང༌ངི༌ ཆོད༌ཁང༌ངི༌ཀ༌ ཡང༌སྐྱར༌ ཐུག༌རྗེ༌ ཟིགས༌ས༌ ཛད༌། 18 ང༌ཞའེ༌ དཀོན༌མཆོག༌, གུའ༌ཛད༌ཏེ༌
ཉན༌ན༌ ཛད༌དའང༌; མིག༌ ཕེའ༌ ཛད༌ཏེ༌ ཉེ༌རང༌ངི༌ ཚན༌ ནམས༌ཁན༌ནི༌ གྱལ༌ས༌ ཞིག༌ཁན༌བོའ༌ ཟིགས༌སའང༌། ང༌ཞ༌གུན༌ 
ཀྲང༌པོ༌ ཨིན༌ཅེས༌པའེ༌ མན༌པ༌ ཉེ༌རང༌ངི༌ སྙིང༌རྗེ༌ ཀྲག༌པོའེ༌ ཞས༌ཏེ༌ ངའེ༌ ཞུ༌ཝ༌ ཕུལ༌ལད༌། 19 གཙོ༌བོ༌ལེ༌, གཙོ༌བོ༌ལེ༌ 
ཤགས༌པ༌ ཛད༌དའང༌། གཙོ༌བོ༌ལེ༌ ཉན༌ན༌ ཛད༌ཏེ༌ ལག༌ལེན༌ ཛད༌དའང༌། ཉེ༌རང༌ངི༌ ཏོན༌ལ༌ གཙོ༌བོ༌ལེ༌, གོར༌ ཅུག༌ག༌ 
མ༌ཛད༌ ཅིའ༌ཟེར༌ན༌ ཉེ༌རང༌ངི༌ གྱལ༌ས༌ དང༌ མི༌གུན༌ནི༌ ཉེ༌རང༌ངི༌ ཚན༌ ནམས༌ཏེ༌ ཨིན༌ནོག༌།”

ལྡམ༌མ༌ ཛད༌ཁན༌ ཏམ༌པ༌བོའེ༌ སྐོར༌ལ༌ གབ༌རི༌ཨེལ༌ལི༌ ལོན༌ ཁྱོངས༌།
9:20-27

20 ངའེ༌ མོས༌ལམ༌ ཞུ༌ཨིན༌ ང༌རང༌ དང༌ ཨིས༌ར༌ཨེལ༌པ༌གུན༌ནི༌ སྡིག༌པ༌གུན༌ ཤད༌ཨིན༌ ཡ༌ཝ༌ དཀོན༌མཆོག༌ག༌ ཏམ༌པའེ༌ རིའི༌ཀ༌
ཁོང༌ངི༌ ཆོད༌ཁང༌ངི༌ ཕིའ༌ ཞུ༌ཝའ༌ ཕུལ༌ཨིན༌ ཡོད༌ ཟ༌ནེ༌ 21 སྔོན༌ནི༌ ལྟས༌སི༌ ནང༌ང༌ ངའ༌ ཇལ༌ཁན༌ ཕོ༌ཉ༌ གབ༌རི༌ཨེལ༌, ཕི༌ཏོག༌གི༌ 
ཆོད༌པ༌ ཕུལ༌ཅེས༌སི༌ ཏུས༌ལ༌ ང༌ ཡོད༌ས༌ སྐྱོདས༌། 22 ཁོང༌ངི༌ ང༌ མོལ༌ལ༌ རག༌, “དཱ༌ནི༌ཨེལ༌ ང༌ དཀོན༌མཆོག༌གི༌ ལུང༌སྟོན༌པ༌ 
ཡེ༌རེམ༌ཡཱའི༌ སལ༌ཁན༌ནི༌ ལོན༌བོའེ༌ ཏོན༌ སལ༌པོ༌ ཅོས༌ཏེ༌ ཁྱོ༌རང༌ང༌ ཧ༌གོ༌ ཅུག༌ག༌ ཡོངས༌པིན༌། 23 ཁྱོ༌རང༌ངི༌ མོས༌ལམ༌ ཞུ༌ཅེས༌ 
གོ༌ཟུག༌ག༌ཅིག༌ བཀའ༌ཞིག༌ སལས༌། ང༌ ཏེ༌བོ༌ ཁྱོ༌རང༌ང༌ ཤད༌ད༌ ཡོངས༌པིན༌ ཅིའ༌ཟེར༌ན༌ ཁྱོ༌རང༌ དཀོན༌མཆོག༌གི༌ ཕིའ༌ མ༌ 
རིན༌ཅན༌ ཨིན༌ནོག༌། ཏེ༌བོའེ༌ཕིའ༌ ལོན༌བོ༌ ཉོན༌ ཡང༌ ཡེ༌རེམ༌ཡཱའི༌ སལ༌ཁན༌ནི༌ ལོན༌བོ༌ ཧ༌གོ༌།”

24 “ཁྱོ༌རང༌ངི༌ མི༌གུན༌ དང༌ ཏམ༌པ༌ གྱལ༌སའེ༌ དཀོན༌མཆོག༌ག༌ གྱབ༌གལ༌ ཅོ༌ཅེས༌ མེད༌ཁན༌ ཆ༌ཅེས༌, ཁོང༌གུན༌ནི༌ སྡིག༌པའེ༌ 
སྐྱོན༌ མེད༌ཁན༌ ཅོས༌ཏེ༌ རྩང༌མ༌ ཅོ༌ཅེས༌, ཐའ༌མེད༌པའེ༌ ཀྲང༌པོ༌ ཁྱོང༌ཅེས༌, ཡེ༌རེམ༌ཡཱའི༌ ལུང༌སྟན༌པོ༌ དྲན༌དྲའ༌ གྲུབ༌བ༌ ཛད༌ཅེས༌ 
ཡང༌ ཚང༌མའེ༌ སང༌ ཏམ༌པ༌ ནས༌ས༌ རྩང༌མ༌ ཛད༌ཅེས༌ལ༌ ལོ༌ རྡུན༌ཅུ༌ ལྡབ༌ རྡུན༌ གོར༌ཅེས༌ ཐག༌ཅད༌ ཛདས༌། 25 ཏ༌ ཉོན༌ ཡང༌ 
ཧ༌གོ༌། ཡེ༌རུ༌ཤ༌ལེམ༌མི༌ གྱལ༌ས༌ ཡང༌སྐྱར༌ རྩིག༌ཅེས༌ལ༌ བཀའ༌ ཏངས༌ཏེ༌ སྟིང༌ནེ༌ ལྡམ༌མ༌ ཛད༌ཁན༌ ཝང༌སྲུལ༌པ༌ སྐྱོད༌ཅེས༌ལ༌ རྡུན༌ 
ལྡབ༌ རྡུན༌ དང༌ དྲུག༌ཅུ༌རག༌ཉིས༌ ལྡབ༌ རྡུན༌ ལོ༌ གོར༌ཨིན༌། ཏུས༌ ཀགས༌པོ༌ ཡོད༌ནའང༌ ལམ༌གུན༌ དང༌ སྲུང༌སྐྱོབ༌ སྟན༌པོ༌ཅན༌ 
ཡེ༌རུ༌ཤ༌ལེམ༌ ཡང༌སྐྱར༌ རྩིག༌ཨིན༌།”

26 དྲུག༌ཅུ༌རག༌ཉིས༌ ལྡབ༌ རྡུན༌ ལོའེ༌ སྟིང༌ནེ༌ ལྡམ༌མ༌ ཛད༌ཁན༌བོ༌ སད༌ཏེ༌ ཅའང༌མི༌ཏང༌ ཡང༌ ཡོང༌ཅེས༌ཅན༌ ཝང༌སྲུལ༌པའེ༌ 
མི༌གུན༌ནི༌ ཏམ༌པ༌ གྱལ༌ས༌ དང༌ ཆོད༌ཁང༌ མེད༌ཁན༌ ཅོ༌ཨིན༌། སྟིང༌ཇུག༌པོ༌ མ༌ གྱོགས༌པ༌ ཆུ༌ལོག༌ ཙོགས༌ལ༌ ཡོང༌ཨིན༌: 
དཀོན༌མཆོག༌གི༌ བཀའ༌ སལ༌ཁན༌ ནང༌ཞིན༌ ཏེ༌བོ༌ མག༌ དང༌ ཁྲེས༌ཏོར༌ ཅོ༌ཅེས༌སི༌ གོ༌ཟུག༌པོ༌ ཨིན༌ནོག༌། 27 ཝང༌སྲུལ༌ཁན༌བོའེ༌ 
མི༌གུན༌ ཉམ༌པོ༌ ལོ༌ རྡུན༌ནི༌ ཕིའ༌ ཆད༌དོན༌ ཅོ༌ཨིན༌ ཨིན༌ནའང༌ ཏེ༌ ཏུས༌པོ༌ ཕེད༌ ཆའ༌ཅིག༌ ཁོའེ༌ ཆོད༌པ༌ དང༌ བུལ༌དུད༌ 
ཕུལ༌ཅེས༌ལ༌ སྒག༌ཞའ༌ ཏངས༌ཏེ༌ ཆོད༌ཁང༌ངི༌ ཏམ༌པ༌ ནས༌སའེ༌ཀ༌ ཁམ༌ལོག༌ ཚི༌ཏུ༌ ཅོ༌ཁན༌བོ༌ བོར༌ཨིན༌ ཡང༌ ཏེ༌བོ༌ ཏེན༌ནེ༌ཀ༌ 
ལུས༌ཨིན༌ ནམ༌ཚག༌པ༌ དཀོན༌མཆོག༌གི༌ ཏེ༌ ཝང༌སྲུལ༌ཁན༌བོ༌ མེད༌ཁན༌ མི༌ཛད༌།”

10
དཱ༌ནི༌ཨེལ༌ལ༌ ཞལ༌ཟིགས༌ ཧ༌གོ༌ ཅུག༌ཁན༌ནི༌ ཕོ༌ཉ༌།

10:1-11:1
1 པར༌ཤིའ༌པ༌ གྱལ༌པོ༌ སཱེ༌རས༌སི༌ ཝང༌སྲུལ༌ལི༌ ལོ༌ སུམ༌པའེ༌ ནང༌ང༌ བེལ༌ཏེ༌ཤ༌ཟར ཡང༌ན༌ དཱ༌ནི༌ཨེལ༌ལ༌ དཀོན༌མཆོག༌གི༌ 

ཆོགས༌ནེ༌ ལོན༌ཞིག༌ ཐོབ༌། ཏེ༌ ནང༌ང༌ མོལ༌ཁན༌གུན༌ ཀྲང༌པོ༌ ཡང༌ ཏེ༌བོ༌ མག༌ ཀྲག༌པོ༌ ཞིག༌གི༌ སྐོར༌ ཨིན༌པིན༌། ཏེ༌ ལོན༌བོ༌ ཁོའ༌ 
ཞལ༌ཟིགས༌ཤིག༌ གྱུད༌ཏེ༌ ཧ༌གོ༌ཅུག༌ག༌ ཛདས༌།

2 ཏེ༌ ཏུས༌ ང༌ དཱ༌ནི༌ཨེལ༌ལི༌ རྡུན༌ཞག༌ སུམ༌ རྡུག༌པོ༌ ཅོས༌པིན༌། 3 ཏེ༌ ཏུས༌ གང༌པོ༌ ངའེ༌ ཟན༌ ཞིམ༌པོ༌ མ༌ ཟའ༌, ཤ༌ ཡ༌ རྒུན༌ཆང༌
ཁའ༌ མ༌ ཏུག༌ག༌ ཡང༌ མར༌ མ༌ སྐུའ༌ དུགས༌པིན༌།

4 ཟླ༌ཝ༌ ཏང༌པོའེ༌ ཞག༌ 24 པའེ༌ ཞག༌ག༌ ངའ༌ ལྩངས༌པོ༌ ཀྲག༌པོ༌ ཏྲེག༌རིས༌སི༌ ཐའ༌མ༌ ལངས༌ཏེ༌ ཡོད༌ ཟ༌ནེ༌ 5 ཀེན༌ལ༌ 
ལྟའ༌ཅིག༌ ངའ༌ ངའེ༌ དུན༌ལ༌ རས༌ རིན༌ཅན༌ནི༌ ཀོས༌ གོན༌ཁན༌ མི༌ཞིག༌ ཐོང༌ ཡང༌ ཁོང༌ངི༌ སྐྱེད༌པ༌ ཅའང༌ མ༌ གྲེས༌ཁན༌ སེར༌རི༌ 
སྐྱེ༌རག༌ ཅིངས༌ཏེ༌ དུག༌པིན༌། 6 ཁོང༌ངི༌ ཟུགས༌པོ༌ ཁྲ༌ རིན༌ཅན༌ ཙོགས༌, ལྡོང༌ སྐམ༌ལག༌ བར༌ཁན༌ ཙོགས༌, མིག༌ མེའེ༌ པམ༌བར༌ 
ཙོགས༌, རྐང༌ལག༌གུན༌ རྩི༌ ཏང༌ཁན༌ནི༌ ཟངས༌ ཙོགས༌ ཡང༌ སྐད༌ མི༌མངས༌སི༌ སྐད༌ ཙོགས༌ རག༌པིན༌།

7 ང༌ དཱ༌ནི༌ཨེལ༌ ཅིག༌པོའ༌ ཏེ༌ ལྟས༌པོ༌ ཐོང༌, ང༌ ཉམ༌པོ༌ ཡོད༌ཁན༌གུན༌ལ༌ ཏེ༌བོ༌ མ༌ ཐོང༌ ཨིན༌ནའང༌ ཁོང༌གུན༌ མ༌སྲན༌ཏྲེ༌ 
ཇིགས༌ཏེ༌ ཤོར༌ ཡང༌ ཨིབས༌། 8 ཏེ༌བོའེ༌ཕིའ༌ ཏེ༌ ཞལ༌ཟིགས༌ ཀྲག༌པོའ༌ ལྟའ༌ལ༌ ང༌ ཅིག༌པོ༌ ལུས༌། ང༌ ཤེད༌མེད༌ གྱུར༌, ངའེ༌ ལྡོང༌ 
སེར༌པོ༌ སོང༌ ཡང༌ ངའེ༌ ནང༌ང༌ ཤེད༌ ལུས༌ཏེ༌ མེ༌རག༌པིན༌། 9 ཏེ༌ནེ༌ ང༌ ཁོང༌ངི༌ མོལ༌ཨིན༌ ཚོར༌ ཡང༌ ངའེ༌ ཁོང༌ང༌ ཉན༌པིན༌། ངའ༌
ཉིད༌ ལྕིན༌ཏྲེ༌ ཡོངས༌ཏེ༌ གྱེལ༌ ཡང༌ ངའེ༌ ལྡོང༌ སའ༌ ཐུག༌།

10 ཏེན༌ན༌ ཏུས༌, ཆག༌ཤིག༌གི༌ ཐམས༌ཏེ༌ ངའ༌ ལག༌པ༌ དང༌ པིག༌མོའེ༌ཀ༌ ལང༌ང༌ ཛདས༌ ཨིན༌ནའང༌ ང༌ དར༌རད༌པིན༌། 
11 ཁོང༌ངི༌ མོལས༌, “དཱ༌ནི༌ཨེལ༌ དཀོན༌མཆོག༌གི༌ སྐུན༌དུན༌ལ༌ ཁྱོ༌རང༌ རིན༌ཅན༌ ཨིན༌ནོག༌། ངའ༌ ཁྱོ༌རང༌ ཡོད༌ས༌ ཀལ༌ཏེ༌ 
ཨིན༌ནོག༌ ཏེ༌བོའེ༌ཕིའ༌ ལངས༌ཏེ༌ ངའེ༌ ཟེར༌ཅེས༌ཅན༌བོའ༌ གྱལ༌ལ༌ ཅོས༌ཏེ༌ ཉོན༌།” ཁོང༌ངི༌ ཏེ༌ཟུག༌ མོལ༌ལ༌ཅིག༌ ངའ༌ དར༌ཨིན༌ 

ལངས༌པིན༌།
12 ཏེ༌ནེ༌ ཁོང༌ངི༌ མོལས༌, “ཇིགས༌ མ༌ ཇིགས༌, དཱ༌ནི༌ཨེལ༌། གོ༌མའེ༌ ཞག༌ག༌ ཁྱོ༌རང༌ངི༌ དཀོན༌མཆོག༌གི༌ སྐུན༌དུན༌ལ༌ བོལ༌མོ༌ 

གྱུར༌ཏེ༌ ཧ༌གོ༌ཅེས༌ལ༌ མོས༌ལམ༌ ཞུ༌ཁན༌གུན༌, ཁོང༌ངི༌ སན༌ན༌ ཛད༌ཏེ༌ ཏེ༌བོའེ༌ ལན༌ལ༌ ང༌ ཀལ༌ལ༌ ཛདས༌། 13 ཨིན༌ནའང༌ 
པར༌ཤིའ༌པའེ༌ གྱལ༌སྲིད༌ སྐྱོབ༌ཁན༌ནི༌ ངན༌པ༌ ཕོ༌ཉའེ༌ ཞག༌ 21 ང༌ སྒགས༌ཏེ༌ བོརས༌། ཏེ༌ནེ༌ མའེ༌ཀལ༌, ཕོ༌ཉ༌གུན༌ནི༌ འུ༌སྐྱོང༌ ཅིག༌
ངའ༌ རོགས༌ ཛད༌ད༌ སྐྱོད༌ ཅིའ༌ཟེར༌ན༌ ང༌ ཏེ༌རུ༌ ཏེ༌ ངན༌པ༌ ཕོ༌ཉའེ༌ སྒགས༌ཏེ༌ བོརས༌། 14 ཏ༌ ཁྱོ༌རང༌ང༌ ཡོང༌ཅེས༌ཅན༌ནི༌ ཏུས༌སི༌ 
ནང༌ང༌ ཁྱོ༌རང༌ངི༌ མི༌གུན༌ ཉམ༌པོ༌ ཇུང༌ཅེས༌ཅན༌བོ༌ ཤད༌ད༌ལ༌ ང༌ ཡོངས༌པིན༌། འི༌ ཞལ༌ཟིགས༌པོ༌ མ༌ཡོངས༌པའེ༌ ཏུས༌སི༌ སྐོར༌ལ༌ 
ཨིན༌ནོག༌།”

15 ཁོང༌ངི༌ ཏེ༌གུན༌ མོལ༌ ཟ༌ནེ༌ ངའེ༌ གོ༌ སྒུས༌ཏེ༌ ས༌ ལྟས༌པིན༌ ཡང༌ ངའ༌ ཅའང༌ ཟེར༌ མ༌ ཉན༌། 16 ཏེ༌ནེ༌ མི༌ ཙོགས༌ 
ཐོང༌ཁན༌བོའེ༌ ངའེ༌ ཁལ༌པག༌ག༌ ཆག༌ རྩེའ༌ ཛདས༌ ཡང༌ ངའ༌ སྤེ༌ར༌ ཏང༌ཉན༌། ངའེ༌ དུན༌ལ༌ ཞངས༌ཏེ༌ ཡོད༌ཁན༌བོའ༌ ངའེ༌ 
ཟེར༌པིན༌, “ཞལ༌ཟིགས༌པོའེ༌ ཞས༌ཏེ༌ ངའ༌ རྡུག༌ངལ༌ སྲན༌ཏྲེ༌ ཐོང༌པ༌ ངའེ༌ གཙོ༌བོ༌, ངའེ༌ ནང༌ང༌ ཤེད༌ ལུས༌ཏེ༌ མེ༌རག༌། 17 ངའེ༌ 
གཙོ༌བོ༌, ཉེ༌རང༌ངི༌ ཡོག༌པོ༌ ང༌ ཙོགས༌ཤིག༌གི༌ ཉེ༌རང༌ང༌ སྤེ༌ར༌ ཏང༌ཅེས༌སི༌ ཧམ༌པ༌ ཀ༌ཟུག༌གི༌ ཅོ༌ཨིན༌? ངའེ༌ ཤེད༌པོ༌ མེད༌ཁན༌ 
སོང༌ཏེ༌ ང༌ འུགས༌ ལེན༌ཅེས༌ལའང༌ ཀགས༌པོ༌ ཆའ༌རག༌།” 18 མི༌ ཙོགས༌ ཐོང༌ཁན༌བོའེ༌ ཡང༌སྐྱར༌ ང༌ ཐམས༌ས༌ ཛད༌ཏེ༌ ངའ༌ ཤེད༌
སལས༌། 19 ཁོང༌ངི༌ མོལས༌, “དཀོན༌མཆོག༌གི༌ སྐུན༌དུན༌ལ༌ རིན༌ཅན༌ མི༌, ཇིགས༌ མ༌ ཇིགས༌, ཤེད༌ཅན༌ གྱུར༌།”

ཁོང༌ངི༌ ཞལ༌ཏ༌ སལ༌ལ༌ཅིག༌ ང༌ ཤེད༌ཅན༌ གྱུར༌ཏེ༌ ངའེ༌ ཟེར༌པིན༌, “མོལ༌ལ༌ ཛད༌ གཙོ༌བོ༌ལེ༌ ཅིའ༌ཟེར༌ན༌ ཉེ༌རང༌ངི༌ ང༌ ཤེད༌ 
སལ༌ལ༌ ཛདས༌།” 20 ཁོང༌ངི༌ མོལས༌, “ཁྱོ༌རང༌ ཡོད༌ས༌ ང༌ ཅི༌ཕིའ༌ ཡོངས༌, གྱུས༌ ཡོད༌ད༌? ངའ༌ པར༌ཤིའ༌པའེ༌ གྱལ༌སྲིད༌ 
སྐྱོབ༌ཁན༌ ངན༌པ༌ ཕོ༌ཉ༌ ཉམ༌པོ༌ ནོལ༌ལ༌ ལོགས༌ཏེ༌ ཡོང༌ཨིན༌ ཡང༌ ཁོའ༌ ཕམ༌ཀལ༌ཏེ༌ ང༌ ཆའ༌ཅིག༌ གི༌རིས༌པའེ༌ གྱལ༌སྲིད༌ 
སྐྱོབ༌ཁན༌ ངན༌པ༌ ཕོ༌ཉ༌ ཡོང༌ཨིན༌། 21 ཨིན༌ནའང༌ ཁྱོ༌རང༌ང༌ ཀྲང༌པོ༌ སྤེ༌ཆའེ༌ ནང༌ང༌ བྲིས༌ཁན༌བོ༌ ཤད༌ཨིན༌། ༼ཏེ༌གུན༌ནི༌ 
གྱབ༌གལ༌ལ༌ ཨིས༌ར༌ཨེལ༌པ༌གུན༌ སྐྱོབ༌ཁན༌ནི༌ ཕོ༌ཉ༌ མའེ༌ཀལ༌ ཅིག༌པོའེ༌ ངའ༌ རོགས༌ ཅོའ༌ནོག༌།”
11
1 “གྲ༌རི༌ཡས༌ མེ༌དིའ༌པ༌ གྱལ༌པོའེ༌ ཝང༌སྲུལ༌ལི༌ གོ༌མའེ༌ ལོའེ༌ ཏུས༌ ངའེ༌ ཕོ༌ཉའེ༌ འུ༌སྐྱོང༌ ཅིག༌ མའེ༌ཀལ༌ལ༌ རོགས༌ ཅོས༌ཏེ༌ 

སྐྱོབས༌པིན༌།༽”
སི༌རི༌ཡཱ༌ དང༌ ཨི༌ཇིབ༌བི༌ གྱལ༌པོ༌ གུན༌།

11:2-45
2 “ཏ༌ ངའེ༌ ཁྱོ༌རང༌ང༌ ཀྲང༌པོ༌བོ༌ སྔོན༌ ཅུག༌ཨིན༌། པར༌ཤིའ༌པ༌ ཞན༌ གྱལ༌པོ༌ སུམ༌མི༌ ཝང༌ སྲུལ༌ཨིན༌, ཏེ༌སྟིང༌ནེ༌ ཁོང༌ ཚང༌མའེ༌

སང༌ མང༌ང༌ ཆུག༌པོ༌ གྱལ༌པོ༌ ཞི༌པ༌ ཡོང༌ཨིན༌། ཁོ༌རང༌ངི༌ གྱུ༌ནོར༌ གྱུད༌ཏེ༌ ཁོ༌ ཝང༌ཅན༌ གྱུར༌ར༌ཅིག༌ ཁོའེ༌ ཞན༌ གྱལ༌པོ༌ ཚང༌མ༌ 
གརིས༌སི༌ གྱལ༌པོའེ༌ གྱབ༌གལ༌ ཅོ༌ཅེས༌ལ༌ ལང༌ཅུག༌ཨིན༌། 3 ཏེ༌ནེ༌ ཁྱུད༌ཅན༌ གྱལ༌པོ༌ཞིག༌ བིང༌ཏེ༌ ཝང༌ ཀྲག༌པོ༌ སྲུལ༌ཏེ༌ ཁོ༌རང༌ 
ཐད༌ཁན༌ ཅོ༌ཨིན༌། 4 ཝང༌སྲུལ༌ ཀྲག༌པོ༌ ཡོད༌དི༌ ཏུས༌ ཁོ༌ ཤི༌ཨིན༌ ཡང༌ ཁོའེ༌ གྱལ༌སྲིད༌ལ༌ པོ༌བུད༌ཏེ༌ ཁག༌ ཞི༌ གྱུར༌ཨིན༌། 
གྱལ༌པོའེ༌ པུར༌གྱུད༌གུན༌ནི༌ ཝང༌ མི༌སྲུལ༌ ཡ༌ ཁོ༌ ཙོགས༌ ཁྱུད༌ཅན༌ མི༌ཡོང༌ ཅིའ༌ཟེར༌ན༌ ཁོའེ༌ གྱལ༌སྲིད༌པོ༌ པ༌ཀྲག༌ནེ༌ ཕུད༌ཏེ༌ 
ཞན༌གུན༌ལ༌ ཏང༌ཨིན༌།

5 ཨི༌ཇིབ༌བི༌ གྱལ༌པོ༌ ཤེད༌ཅན༌ གྱུར༌ཨིན༌ ཨིན༌ནའང༌ ཁོའེ༌ མག༌སྤོན༌ ཅིག༌ཅིག༌ ཁོའེ༌ སང༌ ཁྱུད༌ཅན༌ གྱུར༌ཏེ༌ ཁོ༌རང༌ངི༌ 
གྱལ༌སྲིད༌དི༌ཀ༌ ཝང༌ ཀྲག༌པོ༌ སྲུལ༌ཨིན༌། 6 ལོ༌ ཁ༌ཅིག༌གི༌ སྟིང༌ནེ༌ སི༌རི༌ཡཱ༌ དང༌ ཨི༌ཇིབ༌བི༌ གྱལ༌པོ༌ གུན༌ནི༌ ཅིག༌ དང༌ ཅིག༌ག༌ 
རོགས༌ ཅོ༌ཅེས༌ལ༌ ཆད༌དོན༌ ཅོས༌ཏེ༌ ཨི༌ཇིབ༌བི༌ གྱལ༌པོའེ༌ ཁོ༌རང༌ངི༌ བུ༌མོ༌ སི༌རི༌ཡཱའེ༌ གྱལ༌པོའ༌ ན༌མ༌ ཏང༌ཨིན༌ ཨིན༌ནའང༌ 
ཆད༌དོན༌བོ༌ ཁྲངས༌པོ༌ མི༌ལུས༌ ཅིའ༌ཟེར༌ན༌ བུ༌མོ༌, ཁོའེ༌ མག༌པ༌, ཕྲུ༌གུ༌ དང༌ ཁོའ༌ ཆོགས༌སྐྱོར༌ ཅོ༌ཁན༌གུན༌ ཕིངས༌ཏེ༌ ཏང༌ཨིན༌།”

7 “ཁོའེ༌ གྱུད༌དི༌ ནང༌ནེ༌ བུ༌ཚ༌ ཅིག༌ ཨི༌ཇིབ༌བི༌ གྱལ༌པོ༌ གྱུར༌ཨིན༌ ཡང༌ ཁོའེ༌ མག༌མིའི༌ སི༌རི༌ཡཱའེ༌ གྱལ༌པོའ༌ མག༌ ཏངས༌ཏེ༌ 
ཕམ༌ཀལ༌ཨིན༌། 8 ཁོ༌ ལོགས༌ཏེ༌ ཡོང༌ ཟ༌ནེ༌ ཁོའེ༌ ཁོང༌གུན༌ནི༌ ལྷ༌ལྷ༌མོའེ༌ སྐུན༌དྲ༌གུན༌ ཡང༌ སེར༌ དང༌ མུལ༌ལི༌ ཅ༌ལག༌གུན༌ 
ཁུར༌ཏེ༌ ཨི༌ཇིབ༌བ༌ ཁྱོང༌ཨིན༌། ཁོའེ༌ སི༌རི༌ཡཱའེ༌ གྱལ༌པོ༌ ལོ༌ ཁ༌ཅིག༌གི༌ ཕིའ༌ ཅིག༌པོ༌ བོར༌ཨིན༌། 9 ཏེ༌ སྟིང༌ནེ༌ སི༌རི༌ཡཱའེ༌ གྱལ༌པོའེ༌ 
ཨི༌ཇིབ༌བི༌ གྱལ༌སྲིད༌དི༌ཀ༌ སྤུང༌གོལ༌ ཅོ༌ཨིན༌ ཨིན༌ནའང༌ ཁོ༌རང༌ངི༌ ཡུལ༌ལ༌ གྱོགས༌པ༌ ལོགས༌ཏེ༌ ཆ༌གོས༌ཨིན༌། 10 སི༌རི༌ཡཱའེ༌ 
གྱལ༌པོའེ༌ བུ༌ཚ༌གུན༌ནི༌ མག༌མི༌ མང༌པོ༌ ཛོམས༌ ཅུགས༌ཏེ༌ མག༌ ཏང༌ཅེས༌ལ༌ གྲལ༌གྲིག༌ ཅོ༌ཨིན༌། ཁོའེ༌ མག༌མི༌ མ༌མང༌པོ༌ 
ཨིས༌ར༌ཨེལ༌ གང༌པོའེ༌ ནང༌ང༌ ཆུ༌ལོག༌ ཡོང༌ཁན༌ ཙོགས༌ལ༌ ཕེལ༌ཏེ༌ ཨི༌ཇིབ༌བི༌ གྱལ༌པོའེ༌ གྱལ༌སའེ༌ གྱང༌སྐོར༌ ཚོག༌པ༌ 
ལེབ༌ཨིན༌།”

11 ཏེ༌ནེ༌ ཨི༌ཇིབ༌བི༌ གྱལ༌པོའ༌ སྲོ༌ སྲན༌ཏྲེ༌ ཡོངས༌ཏེ༌ སི༌རི༌ཡཱའེ༌ གྱལ༌པོའ༌ མག༌ ཏང༌ང༌ བིང༌ཨིན༌། ཁོའེ༌ གྱབ༌གལ༌ལ༌ སི༌རི༌ཡཱའེ༌ 
གྱལ༌པོའེ༌ མག༌མི༌ མ༌ མང༌པོའེ༌ ནོལ༌ཨིན༌ ཨིན༌ནའང༌ ཨི༌ཇིབ༌བི༌ གྱལ༌པོའེ༌ ཁོང༌གུན༌ལ༌ ཕམ༌ ཀལ༌ཨིན༌། 12 ཏེ༌ཟམ༌ མང༌པོ༌ 
མག༌མི༌ ཟུམས༌ཏེ༌ ཕམ༌ཀལ༌ པ༌སང༌ ཨི༌ཇིབ༌བི༌ གྱལ༌པོ༌ མ༌ ཕོ༌སོ༌ཅན༌ གྱུར༌ཏེ༌ སྟོང༌ཁྲག༌གི༌ ནང༌ང༌ མག༌མི༌གུན༌ སད༌ཨིན༌ 
ཨིན༌ནའང༌ ཁོའེ༌ གྱལ༌ཁ༌བོ༌ ཏུས༌རིང༌མོ༌ མི༌ ལུས༌ 13 ཅིའ༌ཟེར༌ན༌ ལོ༌ ཁ༌ཅིག༌གི༌ སྟིང༌ནེ༌ སི༌རི༌ཡཱའེ༌ གྱལ༌པོ༌ སྔུན༌ནི༌ སང༌ མང༌ང༌ 
མག༌མི༌ དང༌ ཚོན༌ཆ༌ ཉམ༌པོ༌ ཡང༌སྐྱར༌ མག༌ཏང༌ང༌ ཡོང༌ཨིན༌།”

14 “ཏེ༌ ཏུས༌ལ༌ ཨི༌ཇིབ༌བི༌ གྱལ༌པོའེ༌ གྱབ༌གལ༌ལ༌ ཞན༌ མང༌པོ༌ ལང༌ཨིན༌། ཞལ༌ཟིགས༌པོ༌ དྲན༌དྲའ༌ གྲུབ༌ཅེས༌ལ༌ ཏེ༌ནང༌ང༌ 
ཁྱོ༌རང༌ངི༌ མི༌གུན༌ནི༌ ཕྲོ༌ནེ༌ སྲོན༌ཇན༌ ནོལ༌ལ༌ ཐད༌ཁན༌ མང༌པོ༌ ཐེས༌ཏེ༌ ཨིན༌ནོག༌ ཨིན༌ནའང༌ ཁོང༌གུན༌ ཁྲངས༌པོ༌ མི༌ ལུས༌། 
15 ཏེ༌ཏུས༌ལ༌ སི༌རི༌ཡཱའེ༌ གྱལ༌པོ༌ ཡོངས༌ཏེ༌ ཨི༌ཇིབ༌བི༌ གྱལ༌སའེ༌ ནང༌ང༌ ཞུག༌ཅེས༌ལ༌ ལམ༌ ཁྲེད༌ཁྲེད༌ རྩིགས༌ཏེ༌ ཏེ༌བོ༌ ང༌ཡོག༌ག༌ 
ལེན༌ཨིན༌། ཨི༌ཇིབ༌པ༌ མག༌མི༌གུན༌ལ༌ ཏེ༌བོ༌ སྒག༌ མི༌ཐུབ༌, མག༌མི༌ ཀྲག༌ཤོག༌ གུན༌ནའང༌ ཁོང༌གུན༌ནི༌ གྱབ༌གལ༌ལ༌ ནོལ༌ མི༌ཐུབ༌།
16 སྤུང༌གོལ༌ ཅོ༌ཁན༌གུན༌ནི༌ ཁོ༌རང༌གུན༌ ཐད༌ཁན༌ ཅོ༌ཨིན༌, སུའང༌ ཁོང༌གུན༌ནི༌ གྱབ༌གལ༌ལ༌ ནོལ༌ མི༌ཐུབ༌། ཁོ༌ ཨིས༌ར༌ཨེལ༌ལི༌ 
ས༌ཀྱད༌ ལྡེ༌མོའེ༌ ནང༌ང༌ ཚུགས༌ཏེ༌ ཏེ༌བོ༌ མེད༌ཁན༌ ཅོ༌ཅེས༌སི༌ ཝང༌ ཁོའ༌ ཡོད༌ཏེ༌ ཨིན༌ནོག༌། 17 ཁོའེ༌ ཁོ༌རང༌ངི༌ གྱལ༌སྲིད༌ གང༌པོའེ༌
མག༌མི༌ ཉམ༌པོ༌ སྤུང༌གོལ༌ ཅོས༌ཏེ༌ གོབ༌སྐོར༌ཅེས༌ལ༌ ཨི༌ཇིབ༌བི༌ གྱལ༌པོ༌ ཉམ༌པོ༌ ཐུན༌བྲེལ༌ ཅོ༌ཅེས༌སི༌ ཐབ༌ལྡིངས༌། ཁོའེ༌ ཨི༌ཇིབ༌བི༌
གྱལ༌སྲིད༌ མེད༌ཁན༌ ཅོ༌ཅེས༌ལ༌ ཁོ༌རང༌ངི༌ བུ༌མོ༌ ཁོའ༌ ན༌མ༌ ཏང༌ཨིན༌ ཨིན༌ནའང༌ ཏེ༌ ཐབས༌པོ༌ ཁྲངས༌པོ༌ མི༌ལུས༌། 18 ཏེ༌ནེ༌ 
སི༌རི༌ཡཱའེ༌ གྱལ༌པོའེ༌ གྱ༌ཚོའེ༌ ཐའ༌མའེ༌ ཡུལ༌གུན༌ལ༌ སྤུང༌གོལ༌ ཅོས༌ཏེ༌ གྱལ༌སའ༌ མང༌པོ༌ ང༌ཡོག༌ག༌ ཁྱོང༌ཨིན༌ ཨིན༌ནའང༌ མག༌མི༌
འུ༌སྐྱོང༌ཞིག༌གི༌ ཁོའ༌ ཕམ༌ཀལ༌ཏེ༌ ཁོའེ༌ ཕོ༌སོ༌བོ༌ མེད༌ཁན༌ ཅོ༌ཨིན༌ ཡང༌ ཞན༌གུན༌ལ༌ ཁོའེ༌ ཅོ༌ཁན༌ ཙོགས༌ ཁོའ༌ ཅོས༌ཏེ༌ ཁྲེལ༌བ༌ 
སྟན༌ཨིན༌། 19 ཏེ༌ནེ༌ སི༌རི༌ཡཱའེ༌ གྱལ༌པོ༌ ཁོ༌རང༌ངི༌ ཡུལ༌ལ༌ གྱང༌སྐོར༌ ཐོན༌པོ༌ ཡོད༌སའེ༌ ཁོ༌རང༌ངི༌ གྱལ༌ས༌ ལོགས༌ཏེ༌ ཆེན༌ 
ཨིན༌ནའང༌ ཁོའ༌ མག༌གི༌ ནང༌ང༌ ཕམ༌ ཀལ༌ཏེ༌ སད༌ཨིན༌།”

20 “ཁོའེ༌ སྟིང༌ནེ༌ ཡོང༌ཁན༌ནི༌ གྱལ༌པོའེ༌ ཁོ༌རང༌ངི༌ གྱལ༌སྲིད༌དི༌ སྤལ༌གུན༌ ལུས༌ཤུག༌ཅེས༌ལ༌ མི༌གུན༌ནི༌ཀ༌ ཁྲལ༌ ལྕིན༌ཏྲེ༌ 
ཀལ༌ཨིན༌། ཏུས༌ ཉུ༌ངུན༌ ཞིག༌གི༌ སྟིང༌ནེ༌ ཁོ༌ ཤི༌ཨིན༌ ཨིན༌ནའང༌ མག༌ ཡ༌ ཛིང༌མོའེ༌ ཞས༌ཏེ༌ མི༌ཤི༌།”

21 “ཁོའེ༌ སྟིང༌ནེ༌ གྱལ༌པོ༌ གྱུར༌ཁན༌བོ༌ གྱལ༌གྱུད༌ནེ༌ མན༌ཁན༌ ངན༌པ༌ མི༌ཞིག༌ ཡོང༌ཨིན༌། ཞི༌དེ༌ ཡོད༌ཏུས༌ མི༌གུན༌ལ༌ ཁས༌པ༌ 

ཉམ༌པོ༌ སྐྱོན༌ ཀོལ༌ཏེ༌ ཁོ༌ གྱལ༌པོ༌ གྱུར༌ཨིན༌། 22 ཏེ༌ནེ༌ ཁོའེ༌ མག༌མི༌གུན༌ནི༌ ཁོའ༌ གྱབ༌གལ༌ ཅོ༌ཁན༌ནི༌ མག༌མི༌གུན༌ སད༌ཨིན༌། 
ཁོང༌གུན༌ནི༌ དཀོན༌མཆོག༌གི༌ བླ༌མ༌ ཆེན༌མོའང༌ སད༌ཨིན༌། 23 ཁོའེ༌ གོབ༌སྐོར༌ར༌ལ༌ ཞན༌ ཝང༌སྲུལ༌པ༌གུན༌ ཉམ༌པོ༌ ཐུན༌བྲེལ༌ལི༌ 
ཁ༌ཆད༌ ཅོ༌ཨིན༌། ཁོའ༌ ཆོགས༌སྐྱོར༌ ཅོ༌ཁན༌ ཉུང༌ངུན༌ཞིག༌ མ༌ནེ༌ མེད༌ནའང༌ ཁོ༌ མ༌ ཤེད༌ཅན༌ ཝང༌ སྲུལ༌པ༌ གྱུར༌ཨིན༌། 24 ཆུག༌པོ༌ 
ཡུལ༌གུན༌ནི༌ ནང༌ང༌ ཞི༌དེ༌ དང༌ ཡར༌གྱས༌ ཡོད༌ཏུས༌ ཏེ༌གུན༌ནི༌ཀ༌ སྤུང༌གོལ༌ ཅོས༌ཏེ༌ ཁོའེ༌ ཕ༌མེས༌པོ༌གུན༌ ཁྲངས༌པོ༌ མ༌ 
ལུས༌ཁན༌ནི༌ ལས༌གུན༌ གྲུབ༌ཅུག༌ཨིན༌། མག༌གི༌ ནང༌ང༌ ཕམ༌ཀལ༌ཁན༌གུན༌ནི༌ ཀ༌ནེ༌ ཅོམས༌ཁན༌ གྱུ༌ནོར༌ དང༌ ས༌ཀྱད༌གུན༌ ཁོའ༌ 
ཆོགས༌སྐྱོར༌ ཅོ༌ཁན༌གུན༌ལ༌ བགོས༌ཏེ༌ ཏང༌ཨིན༌ ཡང༌ ཁོའེ༌ གྱལ༌ས༌གུན༌ ཁྲེས༌ཏོར༌ ཅོ༌ཅེས༌ལ༌ ཐབས༌ལྡིང༌ཨིན༌། ཨིན༌ནའང༌ ཁོའེ༌ 
ཝང༌སྲུལ༌ལི༌ ཏུས༌ རིང༌མོ༌ མི༌ལུས༌།

25 ཨི༌ཇིབ༌བི༌ གྱལ༌པོའ༌ སྤུང༌གོལ༌ ཅོ༌ཅེས༌ལ༌ ཁོའེ༌ སྟོབས༌ དང༌ སྤོས༌པ༌ ཉམ༌པོ༌ མག༌མི༌ ཆེན༌མོ༌ ལྡུམ༌ཨིན༌། ཨི༌ཇིབ༌བི༌ 
གྱལ༌པོའེ༌ མ༌ སྟོབས༌ཅན༌ མག༌མི༌ མང༌པོ༌ ཉམ༌པོ༌ ནོལ༌ཅེས༌ལ༌ གྲལ༌གྲིག༌ ཅོ༌ཨིན༌ ཨིན༌ནའང༌ ཁོའེ༌ གྱབ༌གལ༌ལ༌ ཅུས༌ངན༌གུན༌ 
ལྡིང༌ཅེས༌པོའེ༌ ཁོའ༌ གྱལ༌ཁའ༌ མི༌ཐོབ༌། 26 གྱལ༌པོ༌ ཉམ༌པོ༌ ཟན༌ ཟའ༌ཁན༌གུན༌ནི༌ ཁོ༌ མེད༌ཁན༌ ཅོ༌ཅེས༌སི༌ རྩོན༌གྲུས༌ ཅོ༌ཨིན༌། 
ཁོའེ༌ མག༌མིའ༌ ཕམ༌ ཀྲག༌པོ༌ ཀལ༌ཏེ༌ མག༌གི༌ ནང༌ང༌ མང༌པོ༌ ཤི༌ཨིན༌། 27 ངན༌ སེམས༌ཅན༌ནི༌ གྱལ༌པོ༌ ཉིས༌ཀོ༌ ཅོག༌ཙེ༌ ཅིག༌གི༌ཀ༌
དུགས༌ཏེ༌ ཟན༌ ཟེན༌ ཅིག༌ དང༌ ཅིག༌ག༌ ཟུན༌ ཏང༌ཨིན༌ ཨིན༌ནའང༌ ཏེ༌བོ༌ ཁྲངས༌པོ༌ མི༌ལུས༌ ཅིའ༌ཟེར༌ན༌ ལྡམ༌མ༌ ཛད༌ཁན༌ནི༌ 
ཏུས༌སི༌ཀ༌ ཁོང༌གུན༌ནི༌ ཐའ༌མ༌ ལེབ༌ཨིན༌། 28 སི༌རི༌ཡཱའེ༌ གྱལ༌པོ༌ གྱུ༌ནོར༌ མང༌པོ༌ ཉམ༌པོ༌ ཁོ༌རང༌ངི༌ ཡུལ༌ལ༌ ལོགས༌ཏེ༌ ཆེན༌ ཡོད༌ 
ཟ༌ནེ༌ ཁའེ༌ སེམས༌སི༌ ནང༌ང༌ དཀོན༌མཆོག༌གི༌ ཆད༌དོན༌ ཁ༌ ཉན༌ཁན༌ ཏམ༌པ༌ མི༌གུན༌ནི༌ ཆོགས༌ལ༌ ངན༌པ༌ ལངས༌ཏེ༌ ཁོའེ༌ 
ཁོང༌གུན༌ལ༌ ནོད༌པ༌ མང༌པོ༌ སྐྱལ༌ཨིན༌།”

29 “ལྡམས༌ཁན༌ནི༌ ཏུས༌སི༌ཀ༌ ཁོའེ༌ ཡང༌སྐྱར༌ ཨི༌ཇིབ༌བ༌ སྤུང༌གོལ༌ ཅོ༌ཨིན༌ ཨིན༌ནའང༌ འི༌ཏུས༌ ཇུག༌བྲས༌པོ༌ སྔུན༌ནི༌ སང༌ སོ༌སོ༌
ཡོང༌ཨིན༌། 30 རོམ༌མི༌ མག༌གི༌ གྲུ༌ཟིང༌གུན༌ནི༌ ཁོའེ༌ གྱབ༌གལ༌ ཅོ༌ཅེས༌པའེ༌ ཁོའེ༌ སེམ༌སྟོབས༌ ཆག༌ཨིན༌། ཏེ༌བོའེ༌ཕིའ༌ ཁོའེ༌ 
དཀོན༌མཆོག༌གི༌ ཆད༌དོན༌ ཁ༌ ཉན༌ཁན༌ནི༌ ཏམ༌པ༌ མི༌གུན༌ནི༌ གྱབ༌གལ༌ལ༌ ཁོ༌རང༌ངི༌ སྲོ༌ སྲུག༌ཨིན༌། ཁོའེ༌ དཀོན༌མཆོག༌གི༌ ཏམ༌པ༌
ཆད༌དོན༌ ཕང༌ཁན༌གུན༌ལ༌ རྩི༌ཝ༌ ཏང༌ཨིན༌།”

31 “ཁོའེ༌ མག༌མི༌གུན༌ནི༌ ཏམ༌པ༌ ཆོད༌ཁང༌ ང༌ཡོག༌ག༌ ཁྱོངས༌ཏེ༌ ཏེ༌བོ༌ ཚི༌ཏུ༌ ཅོ༌ཨིན༌། ཞག༌ཏང༌ངི༌ ཆོད༌པ༌ ཕུལ༌ཅེས༌གུན༌ 

སྒག༌ཨིན༌ ཡང༌ ཏེ༌ ནང༌ང༌ ཁམ༌ལོག༌ ཚི༌ཏུ༌ ཅོ༌ཁན༌བོ༌ བོར༌ཏེ༌ ཆོད༌ཁང༌ ཚི༌ཏུ༌ གྱུར༌ ཅུག༌ཨིན༌། 32 ཁོའེ༌ སྐྱོན༌ ཀོལ༌ཏེ༌ ཏད༌པ༌ 
ཕང༌ཁན༌གུན༌ ཁོ༌རང༌ངི༌ ཆོགས༌ལ༌ ཁྱོངས༌ཏེ༌ ཁོ༌ ཐད༌ཁན༌བོ༌ ཅོ༌ཅུག༌ཨིན༌ ཨིན༌ནའང༌ དཀོན༌མཆོག༌ ཤེས༌ཁན༌གུན༌ ཏད༌པའེ༌ 
ནང༌ང༌ སྟན༌པོ༌ དུགས༌ཏེ༌ ཁོའེ༌ གྱབ༌ནེ༌ མི༌ཆ༌།”

33 “ཤེས༌རབས༌ཅན༌གུན༌ནི༌ མང༌པོའ༌ ལབ༌ཞ༌ ཏང༌ཨིན༌ ཨིན༌ནའང༌ ཏུས༌ ཉུ༌ངུན༌ཞིག༌གི༌ ཕིའ༌ ཁོང༌གུན༌ ར༌འི༌ ཉམ༌པོ༌ 
སད༌ཨིན༌ ཡ༌ མེའ༌ སྲག༌ཨིན༌ ཡ༌ ཁོང༌གུན༌ ཅོམ༌ཨིན༌ ཡ༌ ཙོན༌ཁང༌ངི༌ ནང༌ང༌ ཀག༌ཨིན༌། 34 ཁོང༌གུན༌ལ༌ རྡུག༌ངལ༌ ཐོང༌ ཟ༌ནེ༌ 
ཁོང༌ང༌ རོགས༌ ཙ༌པིག༌ ཐོབ༌ཨིན༌ ཨིན༌ནའང༌ ཁོང༌གུན༌ནི༌ ཕྲོ༌ནེ༌ ཁ༌ཅིག༌གི༌ དོད༌པ༌ ངན༌པ༌ ཉམ༌པོ༌ རོགས༌ ཅོ༌ཨིན༌། 35 ཞན༌ 
མང༌པོ༌ ཏམ༌པ༌ གྱུར༌ཅེས༌སི༌ ཕིའ༌ ཐའ༌མའེ༌ ཏུས༌ ཚོག༌པ༌ ཤེས༌རབས༌ཅན༌ ཁ༌ཅིག༌ ཤི༌ གོས༌ཨིན༌ ཅིའ༌ཟེར༌ན༌ ལྡམས༌ཁན༌ནི༌ ཏུས༌ 
ལེབ༌ཅེས༌ ཨིན༌ནོག༌།”

36 “ཏེ༌ནེ༌ སི༌རི༌ཡཱའེ༌ གྱལ༌པོའེ༌ ཁོ༌རང༌ ཐད༌ཁན༌ ཅོ༌ཨིན༌། ཁོའེ༌ ཁོ༌རང༌ང༌ སྤལ༌ ཏངས༌ཏེ༌ ཁོ༌རང༌ ལྷ༌ལྷ༌མོ༌ ཚང༌མའེ༌ སང༌ 
ཀྲག༌ག༌ ཐེན༌ ཡང༌ ཀུན༌ཝང༌ དཀོན༌མཆོག༌གའང༌ དད༌ལོག༌ ཞུ༌ཨིན༌། དཀོན༌མཆོག༌གི༌ ཆད༌པའེ༌ ཏུས༌ ལེབ༌ལེབ༌ ཚག༌པ༌ ཁོའེ༌ 
ཡར༌གྱས༌ ཅོ༌ཨིན༌ ཅིའ༌ཟེར༌ན༌ དཀོན༌མཆོག༌གི༌ ཐབས༌ལྡིང༌ང༌ ཛད༌ཁན༌བོ༌ གྲུབ༌གོས༌། 37 གྱལ༌པོའེ༌ ཁོ༌རང༌ངི༌ ཕ༌མེས༌པོ༌གུན༌ནི༌ 
ལྷ༌ལྷ༌མོ༌ ཡ༌ བུ༌མོ༌གུན༌ནི༌ ཅམས༌པ༌ ཅོ༌ཁན༌ ལྷ༌ ཡ༌ ཞན༌ ལྷ༌ལྷ༌མོ༌གུན༌ལ༌ རྩི༌ཝ༌ མི༌ཏང༌ ཅིའ༌ཟེར༌ན༌ ཁོའེ༌ ཁོ༌རང༌ ཁོང༌ ཚང༌མའེ༌ 
སང༌ ཀྲག༌པོ༌ ཐེས༌ཏེ༌ ཕོ༌སོ༌ ཅོའ༌ནོག༌། 38 ཏེ༌གུན༌ནི༌ ཚབས༌ལ༌ ཁོའེ༌ གྱང༌སྐོར༌ ཐོན༌པོའེ༌ གྱལ༌ས༌ སྐྱོབ༌ཁན༌ནི༌ ལྷའ༌ རྩི༌ཝ༌ 
ཏང༌ཨིན༌ ཡང༌ ཁོའེ༌ ཕ༌མེས༌པོ༌གུན༌ནི༌ མ༌ཤེས༌ཁན༌ནི༌ ལྷའ༌ སེར༌, མུལ༌, གྱན༌ཆ༌ དང༌ ཞན༌ རིན༌ཅན༌ སྐྱེས༌གུན༌ ཕུལ༌ཏེ༌ རྩི༌ཝ༌ 
ཏང༌ཨིན༌། 39 ཞན༌ ལྷ༌ལྷ༌མོའེ༌ རོགས༌ ལེན༌ཏེ༌ ཁོའེ༌ གྱང༌སྐོར༌ ཐོན༌པོ༌ཅན༌ནི༌ གྱལ༌ས༌གུན༌ནི༌ཀ༌ སྤུང༌གོལ༌ ཅོ༌ཨིན༌ ཡང༌ ཁོའེ༌ 
ཆོགས༌པ༌གུན༌ལ༌ རྩི༌ཝ༌ ཀྲག༌པོ༌ ཏངས༌ཏེ༌ ཁོང༌གུན༌ ཝང༌སྲུལ༌པ༌ སྐོ༌ཨིན༌། ཁོང༌གུན༌ལ༌ རྔན༌པའེ༌ ཚུལ༌ལ༌ ས༌ཀྱད༌གུན༌ བགོས༌ཏེ༌ 
ཏང༌ཨིན༌།”

40 “སྟིང༌ཇུག༌གི༌ ཏུས༌ལ༌ ཨི༌ཇིབ༌བི༌ གྱལ༌པོའེ༌ སི༌རི༌ཡཱའེ༌ གྱལ༌པོའ༌ མག༌ ཏང༌ཨིན༌ ཨིན༌ནའང༌ ཁོའེ༌ རྟ༌རེལ༌ དང༌ རྟའེ༌ཀ༌ 
ཞོན༌ཁན༌ ཡང༌ མག༌གི༌ གྲུ༌ཟིང༌ མང༌པོ༌ ཉམ༌པོ༌ ཨི༌ཇིབ༌བི༌ གྱལ༌པོའ༌ སྤུང༌གོལ༌ ཀྲག༌པོ༌ ཅོ༌ཨིན༌། ཆུ༌ལོག༌ ཡོང༌ང༌ ཙོགས༌ལ༌ ཁོ༌ 
གྱལ༌ས༌ མང༌པོའེ༌ ནང༌ང༌ ཞུགས༌ཏེ༌ མི༌གུན༌ སད༌ཨིན༌། 41 ཁོའེ༌ ལྡེ༌མོ༌ ནས༌ས༌ ཨིས༌ར༌ཨེལ༌ལི༌ཀའང༌ སྤུང༌གོལ༌ ཅོ༌ཨིན༌། 

གྱལ༌ཁམས༌ མང༌པོ༌ མེད༌ཁན༌ ཆེན༌ ཨིན༌ནའང༌ ཨི༌དོམ༌པ༌ དང༌ མོ༌འབ༌པ༌ ཡང༌ ཨ༌མོན༌པའེ༌ འུ༌སྐྱོང༌གུན༌ ཤོར༌ ཉན༌ཨིན༌། 
42 ཁོའེ༌ ཡུལ༌ མང༌པོ༌ ང༌ཡོག༌ག༌ ཁྱོང༌ཨིན༌, ཨི༌ཇིབ༌པ༌གུན༌ནའང༌ ཁོའེ༌ ཀ༌ནེ༌ མི༌ ཐར༌། 43 ཁོའེ༌ ཨི༌ཇིབ༌བི༌ སེར༌, མུལ༌ དང༌ ཞན༌
གྱུ༌ནོར༌ ཚང༌མ༌ ཁོ༌རང༌ངི༌ ཝང༌ངི༌ ཡོག༌ག༌ ལེན༌ཨིན༌། ལི༌བི༌ཡན༌པ༌ དང༌ ཨི༌ཐིའོ༌པིའ༌པ༌ ཁོའེ༌ ཝང༌སྲུལ༌ལི༌ ཡོག༌ག༌ ཡོང༌ཨིན༌། 
44 ཨིན༌ནའང༌ ཤར༌ ཆོགས༌ དང༌ བྱང༌ ཆོགས༌ནེ༌ འུ༌ཡ༌ གྱུགས༌ཏེ༌ ཁོ༌ ཇིགས༌ཅུགས༌ ཡང༌ ཁོ༌ སྲོ༌ སྲན༌ཏྲེ༌ ནང༌ང༌ ཁྲེས༌ཏོར༌ ཅོའ༌ 
བིངས༌ ཡང༌ ངན༌པའེ༌ ཚུལ༌ལ༌ མི༌ མང༌པོ༌ སད༌ཨིན༌། 45 ཁོའེ༌ གྱལ༌པོའེ༌ ཀུར༌བོ༌ མེ༌གྲི༌ཏྲེ༌རི༌ཡན༌ ཚོ༌ དང༌ ཡེ༌རུ༌ཤ༌ལེམ༌མི༌ ཏམ༌པ༌
ཆོད༌ཁང༌ རྩིགས༌ཁན༌ནི༌ རི༌ པར༌ལ༌ ཙུག༌ཨིན༌། ཨིན༌ནའང༌ ཁོ༌ མེད༌ཁན༌ ཆ༌ཅེས༌སི༌ ཏུས༌པོ༌ ལེབ༌ཨིན༌ ཡང༌ ཁོའ༌ སུའིང༌ རོགས༌ 
མི༌ཅོ༌།”
12

ཐའ༌མའེ༌ ཏུས༌།
12:1-13

1 “ཏེ༌ཏུས༌, ཁྱོ༌རང༌ངི༌ མི༌གུན༌ སྐྱོབ༌ཁན༌ ཕོ༌ཉ༌ འུ༌སྐྱོང༌ མའེ༌ཀལ༌ སྐྱོད༌ཨིན༌། ཇིག༌རྟེན༌ ཞང༌ང༌ ཛད༌པ༌ནེ༌ ཕར༌ལ༌ མ༌ཇུང༌ཁན༌ནི༌ 
རྡུག༌ངལ༌ལི༌ ཏུས༌ ཇུང༌ཨིན༌། ཨིན༌ནའང༌ དཀོན༌མཆོག༌གི༌ སྤེ༌ཆའེ༌ ནང༌ང༌ མིང༌ བྲིའ༌ ཛད༌ཁན༌ ཁྱོ༌རང༌ངི༌ མི༌གུན༌ སྐྱོབ༌བ༌ 
ཛད༌ཨིན༌། 2 སྔུན༌ལ༌ ཤི༌ཏེ༌ སུབས༌ཁན༌ མ༌ མང༌པོ༌ སོན༌ཏེའ༌ ལང༌ང༌ ཛད༌ཨིན༌, ཁ༌ཅིག༌ ཐའ༌མེད༌པའེ༌ མི༌ཚེའེ༌ ནང༌ང༌ ཡང༌ 
ཁ༌ཅིག༌ ཁྲེལ༌བ༌ ཉམ༌པོ༌ ཐའ༌མེད༌པའེ༌ ཉལ༌ཝའེ༌ ནང༌ང༌ ལང༌ཨིན༌། 3 ཤེས༌རབས༌ཅན༌གུན༌ ནམ༌ཁའེ༌ འོད༌ ཙོགས༌ ལྡང༌ཤན༌ ཡང༌
མི༌གུན༌ ཀྲང༌པོ༌ ཆོགས༌ལ༌ ཁྲིད༌ཁན༌ མང༌པོ༌ སྐར༌མ༌ ཙོགས༌ལ༌ ཏུས༌གྱུན༌ བར༌ཨིན༌། 4 ཨིན༌ནའང༌ དཱ༌ནི༌ཨེལ༌ ཁྱོ༌རང༌ངི༌ འི༌ 
སྤེ༌ར༌གུན༌ བྲིས༌ ཡང༌ སྲིལ༌ཏེ༌ ཐེ༌ཙེ༌ གྱབས༌ཏེ༌ ཐའ༌མའེ༌ ཏུས༌ ཚོག༌པ༌ བོར༌། མི༌མང༌པོ༌ འི༌ངོ༌ འ༌ངོ༌ ཚང༌མ༌ལ༌ ཆེན༌ ཡང༌ 
ཁོང༌གུན༌ལ༌ ལས༌ མང༌པོ༌ ལོབས༌ཏེ༌ རིག༌པའེ༌ ནང༌ང༌ གྱས༌ཨིན༌།”

5 “ཏེ༌ནེ༌ ང༌ དཱ༌ནི༌ཨེལ༌ལི༌ ལྟས༌པ༌, ངའ༌ ལྩངས༌པོའེ༌ ཐའ༌མ༌ ཉིས༌ཀོའེ༌ཀ༌ ཡང༌ ཕོ༌ཉ༌ ཉིས༌ ཞངས༌ཏེ༌ ཐོང༌། 6 ཕོ༌ཉ༌ ཅིག༌པོའེ༌ 
རས༌ ཀུས༌པོའེ༌ ཀོས༌ གོན༌ཁན༌, ལྩངས༌པོའེ༌ ཆུའི༌ ཁེ༌ཐོག༌ག༌ ཡོད༌ཁན༌བོའ༌ མོལས༌, “འི༌ ཇིགས༌ནང༌ དང༌ ཧ༌ལས༌ཤེས༌སི༌ 

ལྟས༌གུན༌ ཇུང༌ཅེས༌ལ༌ ཏུས༌ ཙམ༌ཤིག༌ གོར༌ཨིན༌?”
7 རས༌ ཀུས༌པོའེ༌ ཀོས༌ གོན༌ཁན༌, ལྩངས༌པོའེ༌ ཆུའི༌ ཁེ༌ཐོག༌ག༌ ཡོད༌ཁན༌བོའེ༌ ཁོང༌རང༌ངི༌ ཆག༌ ཉིས༌ཀོ༌ ནམ༌ཁའ༌ སྟགས༌ཏེ༌ 

ཏུས༌གྱུན༌ སོན༌པོ༌ ཞུགས༌ཁན༌ནི༌ ཚན༌ནི༌ ནང༌ང༌ ནའ༌ ཁུར༌ཏེ༌ མོལས༌, “ཏེ༌བོ༌ ལོ༌ སུམ༌ དང༌ ཕེད༌། རྡུག༌ངལ༌ སྟན༌ཁན༌གུན༌ནི༌ 
གྱབ༌གལ༌ལ༌ དཀོན༌མཆོག༌གི༌ ཏམ༌པ༌ མི༌གུན༌ནི༌ སྟོབས༌ དང༌ ཁྱུད༌ ཚང༌མ༌ མེད༌ཁན༌ ཆའ༌ཅིག༌, འི༌ ཚང༌མ༌ གྲུབ༌ཨིན༌།”

8 ངའེ༌ ཁོང༌ངི༌ མོལ༌ཁན༌བོ༌ ཚོར༌ ཨིན༌ནའང༌ ཧ༌མ༌གོ༌། ཏེ༌བོའེ༌ཕིའ༌ ངའེ༌ ཏྲིས༌པིན༌, “གཙོ༌བོ༌ལེ༌, འི༌གུན༌ནི༌ ཇུག༌བྲས༌པོ༌ 
ཀ༌ཟུག༌ཤིག༌ ཡོང༌ཨིན༌?”

9 ཁོང༌ངི༌ ལན༌ སལས༌, “དཱ༌ནི༌ཨེལ༌ ཁྱོ༌རང༌ ཞི༌དེ༌ ཉམ༌པོ༌ སོང༌ ཡང༌ འི༌ ཚང༌མ༌ ཐའ༌མའེ༌ ཏུས༌ ཚོག༌པ༌ ཐེ༌ཙེ༌ གྱབས༌ཏེ༌ 
སང༌ཝའེ༌ ནང༌ང༌ བོར༌། 10 མི༌མང༌པོ༌ ཁྲུས༌ཏེ༌ རྩང༌མ༌ ཅོས༌ཏེ༌ ལག༌མོ༌ ཀར༌པོ༌ ཅོ༌ཨིན༌ ཨིན༌ནའང༌ ངན༌པ༌གུན༌ནི༌ ཏ༌རུང༌ངའང༌ 
ངན༌པ༌ ཅོ༌ཅེས༌ མི༌ཕང༌། ངན༌པ༌གུན༌ལ༌ ཧ༌མི༌གོ༌ ཨིན༌ནའང༌ ཤེས༌རབས༌ཅན༌གུན༌ལ༌ ཧ༌གོ༌ཨིན༌།”

11 ཞག༌ཏང༌ངི༌ ཆོད༌པ༌ ཕུལ༌ཅེས༌གུན༌ སྒགས༌ཏེ༌ ཏེ༌ ཁམ༌ལོག༌ ཚི༌ཏུ༌ ཅོ༌ཁན༌བོ༌ ཆོད༌ཁང༌ངི༌ ནང༌ང༌ བོར༌ཏེ༌ ཞག༌ 1,290 ཆེན༌།
12 ཞག༌ 1,335 སྟིང༌ཇུག༌ ཚོག༌པ༌ སྲུངས༌ཏེ༌ དུག༌ཁན༌གུན༌ ཅིན༌ལབས༌ཅན༌ ཨིན༌།”

13 “ཏེ༌བོའེ༌ཕིའ༌ སོན༌ཏེའ༌ ལུས༌ལུས༌ ཁྱོ༌རང༌ངི༌ ཏད༌པ༌ དཀོན༌མཆོག༌གི༌ཀ༌ སྟན༌པོ༌ བོར༌། ཁྱོ༌རང༌ ཤི༌ཨིན༌ ཨིན༌ནའང༌ ཐའ༌མའེ༌
ཏུས༌ལ༌ ཐེན༌ཏེ༌ བོར༌ཁན༌ནི༌ ནོར༌སྐལ༌ ལེན༌ཅེས༌ལ༌ ཁྱོ༌རང༌ སོན༌ཏེའ༌ ལང༌ཨིན༌།”

